
УДИРТГАЛ

	Аман зохиолын аль ч төрөл зүйлс хүмүүсийн аман яриагаар дамжин хэрэгждэг бөгөөд энэ нь түүнийг өгүүлэгчдээс жүжигчний гэмээр ур чадварыг шаардах нь цөөнгүй. Үлгэр тууль, ерөөл магтаал хэлэх, дуу дуулах тэргүүтэнд нүүр царайны хувирал, биеийн хөдөлгөөн, дохио зангаа, аялгуу хөгийн зохицол, дуу хоолойн өөрчлөлт зэргийг хослуулан өгүүлж буй зүйлийн утга санааг тодруулдаг нь театрчилсан тоглолтын арга маяг, жүжиглэлийн үр хөврөлийг агуулсан байдаг. Ард нийтийн дунд бичиг үсэг үл мэдэх явдал түгээмэл байсны зэрэгцээ нүүдэлчний амьдрал нь тусгай орон байр бүхий театрын урлагийг хөгжүүлэх бололцоог бүрэн дүүрэн хангаж чадахгүй байсан хувьсгалын өмнөх үеийн нөхцөлд «үлгэрч, хуурч, ерөөлч нар болбоос Монгол оронд үзэх жүжиг, сонсох хөгжим, унших ном гурвуулын үүргийг гүйцэтгэсээр иржээ1». 

	Тэгэхдээ театрчилсан элементүүдийн оролцоо аман зохиолын төрөл зүйлс тус бүрд янз бүр. Үлгэр тууль зэргийг ярихад түүнд гарч буй дүр тус бүрийн онцлогт тохируулан нүүр царайгаа хувирган, дууныхаа өнгийг өөрчилдөг боловч тусгай хувцас өмсгөл үгүй, үг яриа дангаар голлох үүрэгтэй, нэг хүн л бүх дүрд хувилан жүжиглэдэг бол зан үйлийн ёслол, тоглоом наадам, харилцаа дуу шүлэг зэрэгт олон хүнийг хамран уламжлалт орон зай, цаг хугацааны дотор тэдний харилцан хэлж гүйцэтгэх яруу найраг, үйл хөдлөл хоёр тэгш эрхтэй оролцон үзэх сонсох хоёрыг хослуулдаг. 

	Ардын жүжиг наадмыг зориулалтаар нь:

	 

	а) Зан үйлийн,

	б) Тоглоом наадмын,

	в) Уран сайхны гэж хувааж болох юм. 

	 

	Зан үйл ид шидэд итгэх хандлага түгээмэл учраас зан үйлийн холбогдолтой театрчилсан тоглолт, драмын зүйлсэд зөн бэлгэдэл, ёгтлолын элемент элбэг, бодит байдлыг бүдүүвч, болзолт хэлбэрээр тусгадаг бол тоглоом наадмын зүйлс нь зугаацуулах цэнгүүлэх зориулалттай, бодит байдлыг гадаад хэлбэрээр нь хуулбарлан тусгасан байдаг. Тэгвэл уран сайхны жүжиг наадмын хэлбэрүүд нь ид шидэд итгэх хандлагагүй, зугаацуулах цэнгүүлэх төдий бус, дүрийн дотоод сэтгэлийг нээж дүрсэлдгээрээ ялгарна2. 

	 

	а. Зан үйлийн холбогдолт жүжиг наадам

	Дэлхийн аль ч улс түмэнд янз бүрийн театрчилсан тоглолт, ардын баяр наадмын уг сурвалж нь зан үйлтэй маш их холбоотой байдаг.  «Бүжиг, цам, хөгжим, яруу найраг, зарим үед дүрслэх урлагийн элементүүдийг агуулсан ардын зан үйлийн тоглолт нь өөрийн нийлэг урлагийн нэгдэлдээ театрын урлагийн үр хөврөлийг агуулж байсан юм3. Иймд театрын урлагийн эх үүсвэрийг зан үйлийн аман зохиолоос илүү тод харж болох юм. Аман зохиолын жүжиг наадмын төрлөөс түүхийн хувьд хамгийн эртнийх нь хүний амьдралын онцлог үйл явдал, байгалийн үзэгдэл, нийгмийн үйлдвэрлэлийн явцыг тодорхой айзам бүхий зохион байгуулалттай болзолт хэлбэрээр бэлгэдэн тусгадаг зан үйлийн ёслол юм4». Эртний хүмүүс янз бүрийн зан үйлийг гүйцэтгэхдээ нүүр царайгаа хувирган будаж элдэв амьтдын дүрстэй баг, өмсгөл өмсөн ан агнуур зэрэг ажил хөдөлмөрийн явцыг дуурайн нийтээр бүжиглэн дуулж ёслол үйлддэг байсан нь театрын урлагийн угтал болсон зүйл байв. Тэгэхдээ эдгээр нь овгийн байгууллын үеийн хүмүүсийн ажил хөдөлмөрийн урьдчилсан бэлтгэл, эсвэл түүнийг зохион байгуулах нэг хүчин зүйл болж байв.  Эдгээрийн зан үйлийн ид шидэд итгэх явдал арилахад шүтлэгийн учир холбогдол нь багасан тоглоом наадам, зугаа цэнгээний маягтай болсон нь ч олон билээ. Ийм учраас аман зохиолын нэлээд судалгааны бүтээлд зан үйлийн олон хэлбэрийг ардын драмын хүрээнд хамааруулан үзсэн байдаг. 

	Тодорхой эх зохиол, тайзны засал, жүжигчин, үзэгчидтэй, уран сайхны хэрэгцээнд дангаар зориулагддаг мэргэжлийн театрын урлагтай аль ч зан үйлийг шууд адилтгаж болохгүй нь мэдээж боловч тусгай цаг хугацаа, орон зайн дэвсгэр дээр өрнөх нарийн дэс дараалал бүхий зан үйлийн уламжлалт хэсгүүдтэй, ёслолд оролцогч бүр нь тусгай  хувцас өмсгөл, үг яриа, гүйцэтгэвэл зохих үйл хөдлөл, төлөөлөн гаргавал зохих рольтой байдаг нь түүнийг гадаад хэлбэрийн хувьд театрчилсан тоглолтын шинжтэй болгож байгаа юм. Ер нь аливаа зан үйл нь түүнд оролцогчдоос өөрт ногдсон «дүр»-ийг амилуулан биеийн намба төрх, хувцас өмсгөл, дуу хоолой, үг яриаг тохируулан жүжиглэх хамгийн наад захын уран чадварыг шаарддаг бөгөөд «дүр»-ийг амилуулан жүжиглэх (перевоплощение) гэдэг бол театрчилсан тоглолтын хамгийн үндсэн шинж мөн5. 

	Ялангуяа ардын уламжлалт гэрлэх ёслолыг бүрдүүлэгч янз бүрийн зан үйлд энэ шинж бүр ч тод харагддаг. Хоёр тал гэр бүл болох явдлыг бүрэн зөвшөөрч тохиролцсон атал төрхмийн гэрээс бэрийг авч явах үед дургүй юм шиг байдал үзүүлэх үйл хөдлөл, хадмын гэрт бэрийг оруулахын өмнө мөн цааргалж буй янзтайгаар баганаар үүд даран саатуулж цэц булаалдах, бэр мөргүүлэх ёслол бэр хүргэн талын харилцан өрсөлдөн тэмцэлдэж буйн шинжийг илэрхийлэхэд чиглэгдсэн төрөл бүрийн тоглоом наадам зэрэг нь чухамдаа нэгэн зүйл театрчилсан тоглолт шиг санагддаг билээ. Уламжлал болон тогтсон энэхүү ёслолд хэн ямар үйл хөдлөл гүйцэтгэн, ямар үг хэлэхийг урьдаас товлон бэлддэг ажээ. 

	Ийнхүү зууч, худ, бэр хүргэн, хэлмэрч нар гүйцэтгэвэл зохих тус тусын рольтой, түүндээ тохирсон үг, ерөөл, дуутай ёслолын тусгай хувцас өмсгөлтэй байдаг нь хуримыг жүжигтэй зүйрлэн үзэх бололцоог олгож байгаа юм. Эдгээр дуу ерөөл бол тус тусынх нь дүрийг тодруулсан мэт бөгөөд, тухайлбал, буриад хуримын үед эцэг эхийнх нь сургамж захиас болгон дуулдаг ууцны дуу, халх дөрвөдийн найр хурим жаргаах дуу зэрэгт хадмынд нь охиноо үдэж буй эцэг эхийн сэтгэлийн догдлол, ачлал хайр зэргийг нээн илэрхийлж чадсан байдаг. Иймд «хуримлах ёслолын зан үйлүүд нь хөгжөөн цэнгэл, гомдол гуниг, дуу бүжиг ээлжлэн солигдсон нэгэн жүжгийн янз бүрийн үзэгдэл хэсэг юм6» гэх буюу эсвэл «Хурим нь тусгай тусгай дэг ёс, аман яруу найргийн зүйлсийг гэрлэх ёслолын гол шугамд нэгтгэсэн ардын жүжгийн тухай ярих бололцоог олгож байгаа юм7» гэх зэргээр олонх судлагсад хуримыг өвөрмөц нэгэн дуулалт жүжиг буюу дуурь гэж нэрлэсэн байдаг. 

	Хэрвээ уламжлалт хуримыг өвөрмөц нэгэн жүжиг гэж үзэх юм бол бэр гуйх ёслол нь дараагийн хэсгүүдийн угтал шалтгаан болдгоороо энэхүү сонин жүжгийн үйл явдлын зангилгаа нь гэж хэлж болно.  Түүнчлэн баталгаа хийх, сүй хүргэх ёслолуудыг хуримын жүжиг наадмын үйл явдлын өрнөл гэж үзэж болох мэт. 

	Хүргэн хүү дагалт хүмүүсийн хамтаар эхнэрээ аваачих гэж хадмынд ирэх ёслолын хэсэг нь чухамдаа бол хурим хэмээх өвөрмөц нэгэн жүжгийн үйл явдлын өрнөлийн туйл юм. Тэгвэл тэрхүү үйл явдлын тайлал нь (гэрлэх явдлыг бүрэн шийдсэн) бэр мөргүүлэх ёслол бөгөөд хуримын дараах ёслол нь түүний төгсгөлийн хэсэг нь юм8 (Богатырев,1956,). Хуримын зан үйлийг театрчилсан тоглолтын элемент бүхий гэж үзэх төдийгүй түүнийг бүхэлд нь өвөрмөц нэгэн жүжиг гэж үзэх боломж нь гэрлэх ёслолын өөрийн онцлогоос урган гарч байгаа юм. 

	Амьдралын тайзнаа тоглох энэхүү жүжгийн тоглогчид нь бэр хүргэн гэсэн хоёр талд хуваагдах бөгөөд тэдний хоорондын харьцаа хуримын жүжиг наадмын үйл явдлыг өрнүүлдэг. Ялангуяа эртний үед хариас гэрлэх (экзогам) ёс үүссэн цагаас өөрийн, хүний овог гэсэн эсрэгцсэн хоёр бүлэгт хуримын ёслолд оролцогсод хуваагдан өөр өөрийн талын нэр хүндийг хамгаалан уран үг, тоглоом наадмаар тэмцэлдэн олон сонин дэг журам буй болгосон нь хуримыг ардын жүжиг наадмын хэлбэрт ойртуулсан гэж хэлж болно. «Ерөнхийдөө хуримлах ёслол нь түүнийг бүрдүүлэгч зан үйл болон тоглоом наадмын хэсгүүдийн хамтаар шүтлэг ёслолын чанартай зүйлээс бараг театрчилсан тоглолт хүртэлх түүхэн хувьслын замыг туулсан юм9». Ийнхүү хуримын ёслол нь бүхэлдээ өвөрмөц нэгэн жүжгийн шинжтэйн зэрэгцээ түүний нэг гол бүрэлдэхүүн болсон аман зохиолын дотор дангаараа ардын жүжиг наадмын зүйлсэд тооцогдохуйц харилцаа шүлэг, дуу, тоглоом наадмын зүйлс олон байдаг. Эртний монголчуудын хуримлах ёсны дагуу хүүгээ гэрлүүлэхээр бэр гуйхад цэцэн цэлмэг, уран үгтэй хүнийг зууч болгон илгээдэг. Зууч тухайн айлд очоод цэцэн цэлмэг үгээр харилцан шүлэглэж хэлэлцэн санаагаа ойлголцдог байна. Иймд бэр гуйхад хэлэлцэх үг нь зан үйлийн харилцаа шүлгийн өвөрмөц хэлбэр юм. Тухайлбал:

	 

	Буга намнаач манайд байна

	Булга зүйгээч танайд байна. 

	Халиу намнаач манайд байна

	Хамба хайчлаач танайд байна. 

	Мөнгөн тэвнэ манай болтугай

	Мөлчгөр цагаан сум танай болтугай. 

	Алтан тэвнэ манай болтугай

	Алаг эрээн сум танай болтугай 

	 

	хэмээн «Гэрлэх хархүү манайд байна. Эхнэр болох хүн танайд байна» гэсэн үгийн оронд ажлынх нь үүргээр тайлбарлан хэлж улмаар тэдний амьдралыг нь нэгтгэе гэсэн санааг далд утгатай уран шүлгээр илэрхийлэхэд нөгөө тал мөн ийм үгээр хариулах нь олонтоо. Тухайлбал зуучийн хүн:

	 

	Эрж олохгүй эрдэнэ

	Эндхийн өргөөнд гэж дуулаад

	Алтан хаалгыг чинь түлхэж

	Мөнгөн босгыг чинь алхаж бараалхав 

	 

	Гэхэд охины эцэг хариуд нь:

	 

	Дан авдар

	Давхар хайрцагт байгаа юмыг

	Хэн мэдэх вэ? 

	 

	гэдэг байна.

	Үүний хариуд:

	 

	Зурхайч ламаар зуруулаад

	Зуучийн хүнээр хэлэлцүүлээд

	Таарсан хэрэг10 

	 

	гэдэг ажээ. Түүгээр ч үл барам зуучийн хүн буцаж ирээд өөрийн талынхантай мөн битүү далд утгат үгээр хэлэлцдэг байна. Жишээ нь, хотгойд нарын дунд зуучийн хүнээ буцаж ирэхэд явуулсан айл нь хүндлэн угтаж цай идээгээр дайлаад хүргэний аав ээж хормой дэвсэн сөхөрч суугаад:

	 

	Магнай хагарав уу?

	Малгай сөхөв үү? 

	 

	гэж асуухад зууч нар хэрэг бүтэмжтэй бол:

	 

	Малгай сөхлөө,

	Магнай хагарлаа 

	 

	гэж хэлдэг байна. Энд баяртай шийд сонсох эсэх тухайд далд утгаар ярилцсан нь тодорхой.  Энэ бүхнээс үзэхэд бэр гуйхад хэлэлцэх үг нь анх хоёр талаас уран цэцнээр шүлэглэн хэлдэг харилцаа шүлгийн нэг хэлбэр байсан ажээ.  Хуримлах ёслолд хоёр талынхны чадал хүч, авхаалж самбааг сорьсон зан үйлийн чанартай тоглоом наадам, ухааны хурц, үгийн цэцнээр тэнсэн сорьж цэц булаалдсан зүйлс цөөнгүй. Тухайлбал, сүй бэлэг хэлэлцэх үг, үүдэн дарлагын үг зэрэг нь ийм бөгөөд үүнийг бэр хүргэний талаас нэг нэг хүн гарч хэлэлцдэг. Тэгэхдээ тэд зөвхөн өөрсдийн төдийгүй бэр хүргэний талын нэр төрийг хамгаалж тэмцэлддэг учраас хоёр тал уран цэцэн үгтэй хүнийг эртнээс товлон бэлддэг байна. Үүдэн дарлагын үг, сүй бэлэг хэлэлцэх үг тэргүүтнийг хэн тохиолдсон хүн бус, тусгай мэргэжсэн ерөөлч, хуурчид л хэлэлцэж чаддаг учраас ийм хүнийг урьж авчрах нь олонтоо байв. Сүй хэлэлцэх үг, үүдэн дарлагын үгс нь дайралцаан, хуурчдын гартаах үг зэргийн адил хурдан сэтгэх чадвар, шүлэглэх авьяасаа сорилцон цэц булаалдахад зориулагдсан тоглоом наадмын чанартай харилцаа шүлэг учраас драмын элемент бүхий юм. Эдгээрийг хэлэлцэхэд уламжлалт тогтсон хэллэгүүдийг ашиглахын зэрэгцээ зарим зүйлийг шинээр зохион хэлдэг байна. 

	Сүй бэлэг хэлэлцэх үгийг анх эхэлж сүй бэлгийн тоо хэмжээг тохиролцох, хожим худын талаас түүнийг хүргэн ирэх үед хоёр янзаар хэлэлцдэг гэж болно. Бэр гуйсны дараагаар хүргэний талаас түүний хариуг сонсохоор ирэхэд бэрийн тал зөвшөөрсөн тухайгаа хэлмэгц тэдний ахлагч нь ерөөл бэлгийн үг хэлдэг. Ингээд охиныг нь авсны хариуд өгөх сүй бэлгийн тоо хэмжээг хэлэлцэн тохиролцдог байна. Тэгэхдээ үүнийг энгийн нэг ярилцах бус, уран цэцэн үгээр харилцан шүлэглэж хэлэлцдэг. Энэ нь ардын аман яруу найраг жирийн амьдралын зүйлд хэрэглэгдэх болтлоо өргөн тархсаны гэрч юм. Анх эхлээд хүргэний тал:

	 

	Өргөн үүдийг чинь нээж

	Өндөр босгыг чинь алхан бараалхаад

	Эрж явсан эрдэнэ

	Сурч явсан сувдыг

	Авахыг зөвшөөрсөн тул

	Алтан сүй бэлгийг амлуулахыг хүснэ 

	 

	гэхэд бэрийн тал:

	 

	Алаг сайхан үрээ

	Аль нэг хүнд өгөх байтугай

	Хайртай сайн эд малаа

	Үнэ цайнд хүргэхийг хичээдэг юм даа. 

	Хайртай цагаан ембүү... (төд)

	Хавчиг залуу морь... 

	Сонгодог сайн атан тэмээ... 

	Шар үхэр

	Ирэг хонь илүү дутуугүй (төд төдийг) өгвөл яах вэ? дээ 

	 

	гэж хариулдаг ажээ. Сүй хэлэлцэх энэ хэсэг нь хоёр талын үгийн уран цэцнийг сориход чиглэгдсэн бус харин сүй бэлгийн тоо хэмжээг хэлэлцэн тохироход зориулагдсан учраас бие биедээ найр тавьсан шинжтэй юм. Ингээд хүргэний тал:

	 

	Амлаж айлдсан тоог сонсов. 

	Хан төрийн ёсоор

	Хайртай үр хүүхдээ

	Хамтруулан зохилдуулж

	Хадам хүргэн болохын төлөөнөө

	Уулын чинээ дуудсан боловч

	Хонин чинээ татаж

	Бага болгох ёсоор

	Дахин хасахыг давтан гуйя 

	 

	гэхэд нөгөө тал:

	 

	Адгуус малаа худалдахад хүртэл

	Анхны хэлсэн үгэндээ хүргэхийг бодох байтал

	Амраг хайртай хонгор үрийгээ өгөхөд

	Амласан бэлэг үнэнээсээ

	Хэрхэвч татаж хасмааргүй байна. 

	Харин худ ураг бололцохын төлөөнөө

	Хайртай цагаан ембүү... (төд)

	Сонгодог агт морьд... 

	Залуу шүдний атан тэмээ... 

	Иргэн хонь

	Шар үхэр тус бүр... болгоё 

	 

	гэдэг. Ингээд зөвшөөрвөл хүргэн тал;

	 

	Хувь заяа нэгтэй

	Хонгор хоёр хүүхдээ

	Ханилан нийлүүлэх гэсэн 

	Энэ зүйл дээр

	Элдвээр нарийлаад яах вэ. 

	Хэлсэн ёсоор болтугай гээд11

	 

	ерөөл хэлснээр эл ёслол дуусна. Сүй бэлэг хэлэлцэх үгийн энэ хэсгээс гэр бүл болох явдлыг хувьсгалын өмнөх үед баяд ноёдын үзэж байсан шиг хүүхэн богтлон худалдаж буй чанартай зүйл бус харин хоёр талын ургийг холбон хос залуусын амьдралын чухал алхмыг шийдвэрлэж буй хэрэг хэмээн эрхэмлэн байсан жирийн харц ардын үзэл бодол тод харагдаж байна. 

	Сүй бэлэг хүргэн авчрахаар товлосон өдөр бэрийн талынхан ах дүүсээ цуглуулан найрлаж байхад хүргэн хүү нум саадаг агсан дагалт хүмүүсийн хамт бэлгийн зүйлийг авчирч тэднийхээс нэлээд зайдуу бууцгаадаг. Тэгэхэд гэрийн эзэн тэр юун улс вэ? Хэрэг зоригийг мэдээд ир гэж нэг хүнийг явуулна. 

	Анх бэрийн талын хүн:

	 

	Арын олон ах дүү нар

	Төрлийн олон хүмүүс

	Төв сайхан найр хийж... 

	Дуу найр цэглээгүй

	Дугараа хундага чилээгүй байхад

	Дур зоргоороо юунд ирсэн улс вэ?

	Дутагдуулалгүй намайг мэдээд ир гэсэн юм 

	 

	гэхэд нөгөө тал:

	 

	Дуу найрын төвшин дээр

	Дугараа хундаганы дүүрэн дээр

	Төрлийн олон түмнээс

	Төв сайхан найр хийж байхад

	Түүнд багтахаар бараалхаж ирлээ 

	 

	гэж хариулан хэрэг зоригоо тодруулсан харилцаа шүлэг хэлэлцдэг. Энэ үгс нь эхлэл, өрнөл, төгсгөл гэж хувааж болохуйц өвөрмөц өгүүлэмжтэй бөгөөд ийнхүү хэлэлцэхэд бэрийн талын хүн сүй бэлэг хүргэн ирсэн учрыг үл мэдсэн байдалтайгаар хаа газрын ямар хүмүүс болохыг шүлэглэн асууж улмаар:

	 

	Архад хар саадгийг арандаан агсаад

	Арга билиг бүрийдэгсэн хүрэн эрээн нумыг

	Хормогчиндогоон дүрж явахыг чинь үзвэл

	Анчин гөрөөчин бололтой шиг,

	Анчин гөрөөчин болбол

	Уул хадаар явалтай билээ. 

	Алж бэлтгэсэн иргэн хонины шүүс 

	Амтат идээний шим бүрийдэгсэн 

	Рашаан тунгалаг сархдыг нь

	Элдэв дээдийн саванд нь

	Өрөөд байхыг чинь үзвэл

	Айлчин гийчин бололтой шиг,

	Айлчин гийчин болбол

	Айлдаа ороод суултай билээ 

	 

	хэмээн тэдний шинж байдлыг тоочин шүлэглэж:

	 

	Айсан хүн шиг

	Алхаж ядаад

	Ичсэн хүн шиг

	Ирж ядаад

	Хүн хүний царайг харж

	Хүлэг морины тоосонд дарагдаж,

	Улс улсын царайг харж

	Унага дааганы тоосонд дарагдаж

	Үүднээс баруун урагш, үнснээс наахна

	Үхэр хонины баасан дотор

	Дөрвөлжлөнхөн тавьсан дэвсгэр дээр

	Төвлүүлэнхэн суусан учир юун 

	 

	болохыг даажинтайгаар асуудаг байна. Хүргэн тал хариуд нь:

	 

	Агуулан суугаа нутаг бол

	Өвс ногоо ургасан

	Өнгийн цэцэг дэлгэрсэн

	Өлзийт учрал бүрдэгсэн... 

	 

	гэх мэтээр нутаг усаа магтан аймаг хошуу, нэр алдраа шүлэглэн хэлж:

	 

	Өргөе гэсэн өнөөдрийн өдрийг

	Өлзийтэй сайн өдөр гэж

	Хүргэн түүнийг бараалхуулж

	Хүүхэн түүнээ богтлон авахын тухайд

	Худ ургийн хэргээр бараалхаж ирлээ. 

	Үүднээс цаагуур суудаг чинь

	Урьдаас тогтсон дүрэм хө. 

	Үнс хогоо ойрхон хаядаг чинь

	Ураг та нарын муугийнх 

	 

	гэх мэтээр ирсэн хэрэг учраа тодруулдаг. Бэрийн тал тэдний тухай анхнаас мэдэж «эрхэм олон гийчдээ энд бараалхаж ирсэнд» баясаж байсан боловч «холоос ирсэн биес зүдэрч... холбож суусан хөл чилтэл» урьдын «уг журмыг дагуулж ураг нарыг хорьсон» учраа тайлбарлаад хүргэж ирсэн бэлэг сэлтийг асуудаг ажээ. Хүргэн талаас хариуд нь:

	 

	Цагаан морь булган молцогтой

	Цагаан тэмээ мөнгөн буйлтай

	Тасаршгүй алд мяндсан бурантагтай

	Хонгор туулдаг сайн морь

	Чулуу цавчдаг хурц сайн илд

	Cop нь гүйцсэн булга

	Соёо нь гүйцсэн буур

	Аав эжийд нь барих

	Амьд чандмань эрдэнэ

	Ах дүү нарт нь барих

	Алтан мөнгөн хундага... 

	 

	гэх мэтээр «аригуун цагаан хадаг, улаан шар хүж, иргэн хонины шүүс хорь, арван цайны хамт шахаж хийсэн бяслаг, салаалж хийсэн ээзгий, барьж тавьсан хурууд, базаж тавьсан ааруул12» зэрэг сүй бэлгийг бүрдүүлэх зүйлсийг тоочин шүлэглэн хариулна. 

	Анх хүргэн талынхны ирсэн учрыг лавлан асуух үед:

	 

	— Асрын бууринд

	Майхан юунд босгов?

	Агтын уяанд

	Морио юунд уяв?

	 

	— Асартай тэнцэх

	Майхантай болоод босгов. 

	Агттай тэнцэх

	Морьтой болоод уяв... 

	 

	гэх зэргээр бие биеэ егөөдөн мэтгэлцсэн байдал улам өрнөсөөр сүй бэлгийг асуун хэлэлцэх үед:

	 

	— Чулуу цавчих илд байна уу?

	Чоно гүйцэх хүлэг байна уу?

	Барс арслан барих баатар эр байна уу?

	Сүүжээ даахгүй шар байна уу?

	Сүүлээ даахгүй хонь байна уу?

	 

	— Сүүлээ даахгүй хонь

	Сүүжээ даахгүй шар

	Ийм муухай зовлонтой мал

	Манайд байхгүй

	Харин танайд байдаг юм уу? 

	 

	гэх зэргээр улам улмаар ухааны хурц, үгийн цэцнээ шалган цэц булаалдсан шинжтэй болдог.  Энэ үед «ган төмрөөр бүтсэн шаахай, галууны сүүгээр шахсан бяслаг» зэрэг огт байж боломгүй зүйлийг хүртэл шаарддаг нь нөгөө талаа мохоон давах зориулалттайн зэрэгцээ сүй бэлэг төлөх гэдэг харц ардын дунд хөрөнгө мөнгө их шаардсан бэрхшээлтэй зүйл байсныг егөөдөн тусгасан шинжтэй юм. 

	Хуримын харилцаа шүлгийн өөр нэг хэлбэр нь үүдэн дарлагын үг юм. Хуримлах ёслолын үед бэрд эхнэр хувцас өмсгөн үс гэзгийг нь самнасны дараа хадам эцэг эх, гал голомтод нь мөргүүлэхээр дагалт хүмүүсийн хамт оруулах гэхэд хүргэний талынхан гэрийн үүдийг баганаар хөндлөн дарж саатуулан уран үгээр цэц булаалдан шүлэглэн хэлэлцдэгийг ийнхүү «Үүдэн дарлагын үг» гэж нэрлэдэг билээ. Баганаар үүд дарах зан үйл нь эрт үеэс уламжлалтай гал голомт шүтэх ёсны нэг хэлбэр болсон гэрийн багана эрхэмлэн хүндлэх заншилтай холбоотой юм. 

	Хуримлах ёслолын үед баганаар үүд даран бэрийн талынхныг саатуулан хэрэг зорилгыг байцаан үг хэлэлцэх заншил нь анх хадам эцгийн гал голомтын төлөөлөл болсон гэрийн баганад бэрийг мөргүүлэх зориулалттай байснаа хожим уран үгийн тэмцээн, наадам зугааны шинжтэй болсон бололтой. 

	Үүдэн дарлагын үг нь сүй хэлэлцэх үгийн адил зохиомжийн онцлог, утгын ялгаа бүхий хэсгүүдтэй. Иймд дотоод бүтцээр нь мэнд солилцох, цэц булаалдах, таавар таалцах гэсэн хэсэгт хуваан үзэж болно. Анх эхлээд хүргэн талаас:

	 

	Агаар тэнгэрээс салхин үгүй

	Асар хурмастаас хур үгүй

	Агт морьд эцэж зүдэрсэнгүй

	Амь бие чинь сульдсангүй

	Ах дүү нартаа

	Амархан морилж ирэв үү? 

	 

	гэх мэтээр асуун мэндчилэхэд:

	 

	Хурмаст тэнгэрээс хур орсонгүй

	Хурдан морьд зүдэрсэнгүй

	Хувьтай явдал саатсангүй

	Худ ургийн газраа

	Хурдан түргэн бараалхаж ирлээ13 

	 

	хэмээн хариулж эл уран үгийн тэмцээн эхэлнэ. Уран үгийн цэц булаалдах энэ тэмцээнд хэн тааралдсан хүн ялахад бэрх учраас тусгай мэргэжлийн хуурч, ерөөлч нарыг товлон авчрах удаа ч байдаг билээ. Ийм учраас зарим газар:

	 

	— За, сайн байна аа

	Ярайж байгаа худ нар. 

	Ямбаа эдэлсэн өвөг нараас

	Ярилцах хүн тань хэн сэн билээ. 

	 

	— Би байна аа. 

	Хэрээлхэж ирсэн худгуй нараас

	Хэлэлцэх хүн чинь хэн сэн билээ?14 

	 

	гэх мэтээр хэн хэнтэй хэлэлцэхээ товлон авдаг байна. 

	Сүй бэлэг хэлэлцэх үг нь бэр хүргэний талынхны ирсэн хэрэг зорилгыг үл мэдэж тэднийг анчин гөрөөчин, айлчин гийчинтэй андууран байгаа маягаар ярилцах нь олонтоо байдаг бол үүдэн дарлагын үг хэлэлцэхэд бэрийн хүрэлцэн ирсэн учрыг бүрэн мэдэж байгаа боловч аль аль тал нь эртний уламжлалт ёс журмыг сахисан байдлаар ярилцдаг.  Иймд мэнд солилцмогц:

	 

	— Бор морины зүс

	Бодитой танигдахгүй газраас

	Булган нударганы омгийг дарж

	Бууж бараалхан ирдэг ёстой байтал

	Босго хатавчинд шууд тулж ирдэг

	Аль газрын ёс вэ?

	 

	— Хөлгүй их мөрөн далайд ч бол

	Гүүр салыг тавиад гардаг байтал

	Хүн бүгдийн орж гардаг үүдийг

	Хөөтэй хусан баганаар

	Хөшин дараад байдаг

	Аль газрын ёс вэ?15 

	 

	гэх мэтээр бие биеэ эртний ёс журам зөрчлөө хэмээн зэмлэж улмаар:

	 

	Арван хорын үндсийг таслагч

	Анжаа мэргэн Гэсэр хаан ч

	Урамгаа (Рогмаа) нэрт хатнаа

	Урьж залж буулгахдаа

	Хар зандан хаалгатай

	Улаан зандан уньтай

	Хамба торгон хаяавчтай

	Панс торгон хөшигтэй

	Асар их зандан гэрийн үүдийг

	Ацтай шүрэн баганаар

	Арлан дарж байсан...16 

	 

	гэж өөрсдийн үйлдлийг эртний хаадын үеэс уламжлалтай «Урьдын ёсыг дагаж» хийсэн зүйл болгон зөвтгөх буюу «хэн хүний дур биш, хавтгай монголын жам» мэтээр тайлбарладаг байна. Энэ нь зөвхөн үг хэлний цэцнээр бус эртний түүх, урьдын ёс журмыг хэр мэддэгээрээ тэмцэлдсэн шинж чанартай юм. Тэгэхдээ олонх тохиолдолд хүргэн тал:

	 

	Ургах ногоо ч бол

	Ус чийгээ дагаж ургадаг юм. 

	Улс хэдий мэргэн ч

	Урьдын журмыг дагадаг юм. 

	 

	Энэ учраас дарж байна гэж уламжлалт ёсыг ягштал баримталж байгаа шинжтэй байхад бэрийн тал:

	 

	Хамаг олны ёс гэж

	Хариуцан хөөгөөд байхад чинь

	Хариас ирсэн бид нар

	Хайртай үpийг чинь

	Хаагуур оруулах юм бэ?

	Хадгаа өгчхөөд

	Хадмаа танихгүй байна уу?17 

	 

	хэмээн тухайн үеийн ажил үйлсийн чухлыг эрхэмлэсэн байдалтай хэлэлцдэг.  Энэ нь нийгмийн амьдралын бүхий л талыг шүтлэг бишрэл, урьдын хаадын үеэс тогтсон журамд тогтоон барих гэсэн феодалын нийгмийн хандлага, үүрэг зориулалт нь өөрчлөгдөн утга агуулга нь мартагдсанаас хэлбэрийн төдий үлдсэн хуучин ёсыг хэт баримтлах нь ажил үйлсэд садаатай болох тухайд ардын үзэл бодлын илэрхийлэл мэт санагдана. Сүй бэлэг хэлэлцэх үгэнд бэлгийн магнай нэг морийг бэр хүргэний талынхан сайн муу хоёр янзаар шинжин ярилцдагийн адил үүд дарсан баганын тухайд;

	 

	Танай энэ баганыг үзвэл

	Тал газрын бургас

	Тайрсан модны өөдөс

	Элсэн газрын хайлс

	Эрэг газрын шигдэс байна. 

	Эрхэм заяа буян ерөөлөөр учирсан

	Энхрий хайрт үрээ угтаж авахгүй

	Эрт урьдын ёсыг хэлэлцэх дуртай юу. 

	 

	— Манай энэ мод бол

	Энэ орны мод биш

	Энэтхэг орны мод

	Үүрд дэлгэрэн урсагч

	Ганга мөрөн далайн

	Өр дундаас үндэслэж

	Наян жил навчилж

	Мянган жил дэлгэрсэн

	Галбарбаасан мод гэгч энэ буй.  

	Ац дээш мандсан

	Хоёр салааны учир бол

	Агаар тэнгэрийн орноос

	Урсах салхин ирвэл

	Салж зайлж оддог

	Атаат дайсан ирвэл

	Аяндаа сүрдэн буудаг

	Самуун улс ирвэл

	Салаагаар нь жанчиж хөөдөг

	Садан ураг ирвэл

	Сая авч хэрэглэдэг... 

	 

	гэх мэтээр бэрийн тал бодит маягаар, хүргэний тал үлгэр домгийн сэтгэмж, хуучин уламжлалт ойлголтын үүднээс хандан тайлбарладаг. Эндээс хуучны заншлыг их л ёсчлон баримталсан хүргэний талынхны байдлыг шоглон шүүмжлэх аяс илэрч байна. 

	Үүдэн дарлагын үгэнд:

	 

	Таваг зандан хаалгаа нээж хайрла.  

	Тагнайчилж ширсэн үүдээ сөхөж хайрла. 

	Хар морийг чинь сэтэрлэе гэсэн 

	Хаяандаа байхгүй,

	Хайлсан баганыг чинь сэтэрлэе 

	 

	гэж харилцан найр тавьсан зүйл бий боловч олонх тохиолдолд бие биеийг давах гэж цэц булаалдан маргалдсан байх бөгөөд зарим үед бие биеийн хорыг маажин улмаар:

	 

	Хот орсон тэмээ шиг

	Хонжоо алдсан хүн шиг

	Хорчийн зогсоод яах вэ. 

	Хойшоо түргэн зайлж өг 

	 

	хэмээн доромжлоход хүрсэн нь ч цөөнгүй. Гэвч үүдэн дарлагын үгийн гол зориулалт бол бие биеийг дайрч доромжлоход бус уран үг, сэтгэх чадварын өрсөлдөөн учраас түүний гол хэсгийг оньсого тааврын чанартай зүйл эзэлдэг. Тухайлбал, хүргэний тал:

	 

	Эртний түүхээс эргэн санаж

	Эрхэм ургийн нөхдөөс

	Энэ хэдэн зүйлийг асууя:

	Анх тэргүүн галбыг

	Аль төр эзэлсэн,

	Алтан сүмбэр уул

	Аль талд нь тогтсон,

	Анамад мөрөн далай

	Аль талаар урссан,

	Агар зандан мод

	Аль талд ургасан бэ?

	Наад үгнийхээ учрыг

	Надад хэлж өгнө үү? 

	 

	гэж асуухад бэрийн тал тэдгээрийн учрыг тайлан хариулах буюу эсвэл;

	 

	Эзэлсэн төрийг асуухдаа та нар

	Энэ галбаас осолдов уу?

	Эрдэнэ сүмбэр уулыг асуухдаа

	Энэ нутаг чинь давчдав уу?

	Арван хоёр зандан модыг асуухдаа

	Аргал түлш чинь дутагдав уу?

	Анамад мөрөн далайг асуухдаа

	Ухсан худаг чинь ширгэж

	Ус ундаар ядрав уу? 

	 

	хэмээн хариулж асуултыг мохоодог байна. Хувьсгалын өмнөх үед хурим хийх өдөр төдийгүй түүний ямар заншлыг хэзээ гүйцэтгэх зэрэгт шүтлэгийн үүднээс хандан урьдаас ламаар мэргэлүүлэн товлосон цагийг эрхэмлэдэг байсан учраас баганаар үүд дарах ёс нь зарим үед хадмын гэрт бэрийн орвол зохих зохистой цаг болохыг хүлээлгэн саатуулах зориулалттай байжээ. Иймд тэр цаг нь болоход, эсвэл аль нэг тал нь үгээр мохоогдон ялагдвал бэрийн тал:

	 

	Могой цаг өнгөрөв

	Морин цаг нь боллоо. 

	Улсын өмнө бөглөө болсон

	Урагшгүй харчуул зайлцгаа! 

	 

	гэж хэлээд өврөөсөө хадагт боолттой 50 лангийн ембүү гаргаж:

	 

	Гүйдэл ихт нь гүй

	Хүч ихт нь булаа

	Ам ихт нь ангай

	Алга ихт нь тос 

	 

	гэж хэлээд түүнийгээ гэp дээр нь тавиад орцгоодог18 ажээ. 

	Ерөнхийдөө сүй бэлэг хэлэлцэх үг, үүдэн дарлагын үг зэрэг нь бэр хүргэний талынхны уран үгийн тэмцээн төдийгүй түүх, ёс заншлын мэдлэг, сэтгэн бодох чадварын сорилт болдог билээ. 

	 

	 

	б. Тоглоом наадмын холбогдолт жүжиг наадам. 

	 

	Ардын жүжиг наадмын зүйлс нь ийнхүү анх зан үйлийн хүрээнд үүссэн боловч улмаар эл учир холбогдол нь багасан тоглоом наадам, уран сайхны зориулалттай болон хувьсан хөгжсөн юм. Үүний тодорхой жишээ нь хуурчдын цэц булаалдах үг, хүүхдийн дайралцааны шүлэг юм. Үүдэн дарлагын үг ч гэсэн зарим талаар уран үгтнийг цэц булаалдан өрсөлдүүлэх наргиан цэнгээний зориулалттай болсон билээ. Өөрөөр хэлбэл, хуурчдын цэц булаалдах үг, хүүхдийн дайралцааны шүлэг зэрэг нь сүй бэлэг хэлэлцэх үг, үүдэн дарлагын үг зэргийн адил цэц булаалдан хэлэлцэх харилцаа шүлэг бөгөөд драмын элемент бүхий буюу жүжгийн хэлбэртэй юм. Дашрамд тэмдэглэхэд 13-14 дүгээр зууны үеэс уламжлан ирсэн «Чингэсийн есөн өрлөгтэй өнчин хүүгийн цэцэлсэн шастир» зохиол нь Цэц булаалдах харилцаа шүлгийн нэгэн жишээ гэж үзэж болно. Хуурчдын цэц булаалдах үг нь үүдэн дарлагын үгтэй нэлээд төстэй учир дэлгэрэнгүй авч үзэх шаардлагагүй. Харин хүүхдийн дайралцааны шүлэг нь нэлээд өвөрмөц билээ. Дайралцаан бол хүүхдүүд хоорондоо хурдан сэтгэх чадвар, шүлэглэх авьяасаа сорилцон цэц булаалдахад зориулагдсан уран хошин харилцаа шүлэг юм. 

	Дайралцааныг хэлэхэд нэг хүн хуур, цоор мэтийн хөгжим дарж түүний аялгуунд хоёр хүүхэд ээлжлэн харилцан мэтгэлцэж, цэц булаалдсан уран шүлэг хэлдэг бөгөөд ихэвчлэн арваад насны хүүхэд оролцдог. Тэгэхдээ хуучин уламжлал болсон хэллэгүүдийг ашиглахын зэрэгцээ зарим зүйлийг өөрсдөө шинээр зохион хэлэх ёстой билээ. 

	Дайралцааны шүлэг нь зохиомжийн хувьд тусгай эхлэл, өрнөл, төгсгөл бүхий хэсгүүдтэй. Тухайлбал,

	 

	Зээ хүү минь, тийм үү дээ,

	Дайралцвал дайралцъя

	Дайлан хутга тавилцъя. 

	Хэлэлцвэл хэлэлцье

	Хэт хутгаа тавилцъя 

	 

	хэмээн цэц булаалдах учир зорилго, юугаар маргалдан мэтгэлцэх зэргээ тодруулах оршил хэсэг бий. Дайралцаан нь хүүхдүүд өөр хоорондоо харилцан шүлэг хэлж хэлэлцдэг тоглоом наадмын чанартай учраас драмын элемент бүхий буюу яриан жүжгийн хэлбэртэй юм. 

	Дайралцаан нь нэгэнт хоёр хүүхдийн хоорондын уран үг, сэтгэх чадварын өрсөлдөөн учраас:

	 

	— Зээ хүү минь, тийм үү дээ, 

	Зурмантайхан нүхэнд нь

	Зургаан салаа байна уу, даа. 

	Зулзаган чиний цээжинд нь

	Зургаан бадаг байна уу даа.  

	Алаг дааганы нүхэнд нь

	Арван салаа байна уу даа. 

	Анаа (бяцхан хүү) чиний цээжинд нь

	Арван бадаг байна уу даа. 

	 

	— Зээ хүү минь, тийм үү дээ,

	Сарыг харваад алдвал

	Саадаг бариад юу хийнэ?!

	Чамтай хэлэлцээд гартвал

	Шүлэг холбоод юу хийнэ?!

	Мэлхий харваад алдвал

	Мэргэнд ороод юу хийнэ?! 

	Мөнөөхөн чамд гартвал

	Холбоо булаалдаад юу хийнэ19

	 

	гэх буюу эсвэл:

	 

	Зээ хүү минь, тийм үү дээ,

	Арван тавны сарыг

	Ар дээр гартал хэлэлцье

	Адуу үхэр хоёрыг

	Бэлчээрт гартал хэлэлцье. 

	Хорин тавны сарыг

	Хойд дээр гартал хэлэлцье. 

	Хонь ямаа хоёрыг

	Бэлчээрт гартал хэлэлцье... 

	 

	гэх зэргээр нөгөөгийнхөө урнаар шүлэглэх чадварын хэр хэмжээг сорин тэнссэн үг хэлэхэд хариуд нь түүнийг няцаан шүлэглэдэг ажээ. Ер нь иймэрхүү өрсөлдөөн тэмцээнд дайрч басах, хор маажих үг хэлдэг нь хүчээ шавхан (оюунаа дайчлан) үзэлцэхэд уриалсан арга юм. Тухайлбал, зарим үед:

	 

	— Зээ хүү минь тийм үү дээ,

	Гүү морийг унаад

	Гүвээ давж чадах уу даа. 

	Гүзээн толгойлж ирээд

	Надтай хэлэлцэж чадах уу даа. 

	— Гүн нуурын усанд нь

	Гөлмөн үзүүр автаагүй. 

	Гүйгээд ирсэн чамай мууд

	Шүлгэн үзүүр автаагүй... 

	 

	гэх зэргээр бие биеэ үгээр   дайрч басамжилсан чанартай болдог байна. Гэхдээ энэ нь бие биеэ муучлан доромжилсон хэрэг бус, харин өрсөлдөх идэвхийг нь сэргээн уран үгийн тэмцээнийг улам ч сонирхолтой болгож өгдөг билээ. Харин ёс суртахууны эвгүй хандлагад орохоос ямагт болгоомжилсон байдаг. Ийм ч учраас зарим дайралцааны үгэнд:

	 

	Элээ хэлбэл хэлье

	Эжийдээ бүү хүрье. 

	Андуу хэлбэл хэлье

	Аавдаа бүү хүрье20

	 

	гэж бие биеийнхээ хорыг маажин өрсөлдөвч ёс суртахууны зохих хэм хэмжээг баримтлан дагах тухайгаа шууд зарлан хэлж байсан байна. Зарим нэг хүний хүмүүжлийн доголдлоос шалтгаалан «хүний санаанд оромгүй элдэв муухай хараал доромжлолын үг хэлдэг» явдал хааяа гардаг байсан боловч олонх тохиолдолд эх эцэг, ахмад хүмүүс нь хүүхдийн хүмүүжилд муу нөлөө болно гэж хараалын зүйл хэлэхийг хориглож21 байсан удаа олон байна. Дайралцааны шүлэг хэлэхэд олонхдоо хуучин зохиогдсон бэлэн зүйлийг цээжилснээ давтан хэлэх бус харин тухай бүрд хуучин загвар, тогтмол хэллэгүүдийг ашиглан шинээр зохион хэлэхийг эрмэлздэг байв. Шүлгийн эхэнд «— Зээ хүү минь, тийм үү дээ» гэсэн үгийг тогтмол давтан хэлдэг нь нэг ёсондоо шинээр юу зохион хэлэхээ санаандаа төлөвлөхийн тулд түр амсхийн бодох чөлөө гаргаж буй бололтой. 

	Ер нь дайралцааны гол агуулга бол бие биеийг дайрч доромжлоход бус харин ухаан бодлын өрсөлдөөн учраас, түүний гол хэсгийг оньсого тааврын чанартай зүйл эзэлдэг байна. Иймд энэ хэсэг бол оньсого таавар, зүйр цэцэн үг тэргүүтнийг хэр зэрэг эзэмшсэний шалгуур болдог.  Иймд,

	 

	Хаднаасаа өндөр гэж

	Энэнийг юугаар тайлна!

	Хабхас үгүй талбина гэж

	Энэнийг юугаар тайлна!

	Хадам үгүй хүмүүн гэж

	Энэнийг юугаар тайлна!

	Хазаар үгүй амьтан гэж

	Энэнийг юугаар тайлна!

	Үүл үгүй бороо гэж

	Энэнийг юугаар тайлна!

	 

	гэх мэтээр асуухад

	 

	Хаднаасаа өндөр гэж

	Наран нэгээр тайлъя. 

	Хабхас үгүй талбина гэж

	Нүд л нэгээр тайлъя. 

	Хадам үгүй хүмүүн гэж

	Лам л хүнийг хэлдэг юм. 

	Хазаар үгүй амьтан гэж

	Хан гөрөөсийг хэлдэг юм. 

	Үүл үгүй бороо гэж

	Зуны шүүдрийг хэлдэг юм 

	 

	гэж учрыг тайлан хэлэлцдэг байна. Оньсого тааврын шинж чанартай зүйл хуурчдын гартаах үгэнд ч мөн бий. Тухайлбал,

	 

	Галбарагча зандан мод

	Газрын хаанаас ургав аа?

	Галандага шувуу чинь

	Аль л салаанд үүрлэв ээ?

	Гурван цагаан өндгийг нь

	Ямар хортон соров оо?

	Гулзайгаад хэвтсэн биеийг нь

	Ямар богд харвав аа? 

	 

	хэмээн нэг нь асуухад нөгөө нь:

	 

	Галбарагча зандан мод

	Газрын хүйсээс ургав аа. 

	Галандага шувуу чинь

	Дунд л салаанд нь үүрлэв ээ. 

	Гурван цагаан өндгийг нь

	Хортой мангас соров оо

	Гулдайгаад хэвтсэн биеийг нь

	Гэсэр богд харвав аа 

	 

	гэж хариулдаг ажээ22. 

	Ер нь бие биеийн урнаар шүлэглэх чадвар, түүх аж байдлын мэдлэгийг тэнсэн сорьж харилцан оньсого таавар таалцах явдал цэц булаалдах шүлэгт нийтлэг бололтой. Дайралцаан хуурчдын гартаах үг зэргээс сэдэвлэн зохиогдсон «Лам чөтгөр хоёр» хэмээх үлгэрт оньсого тааврын чанартай зүйл гарч байна. Үүнд: 

	 

	Чөтгөр:

	Сүүж л үгүй хэлтэн гэж

	түүнийг юуг нь хэлдэг юм бэ?

	Сүүл л үгүй оодон гэж

	түүнийг юуг нь хэлдэг юм бэ?

	Сүүдэр үгүй биетэн гэж

	түүнийг юуг нь хэлдэг юм бэ?

	 

	Лам:

	Сүүж л үгүй хэлтэн гэж

	загас л юугаа хэлдэг юм. 

	Сүүл л үгүй оодон гэж

	мэлхий юугаа хэлдэг юм. 

	Сүүдэр үгүй биетэн гэж

	чөтгөр чамайг хэлдэг юм23 

	 

	гэх мэтээр хэлэлцэн чөтгөрийг үгээр гартаан зугтаалгадаг. Энд чөтгөр ертөнцийн юмс үзэгдлийг хийсвэр ойлголтоор таамаглаж байгаа бол лам тэдгээрийг бодит байдалд ойртуулан ойлгуулж буйн зэрэгцээ лам хүмүүсийн нэгэн төлөөлөгч болохын хувьд чөтгөрийг оюун ухаанаар дийлж буй нь сонин юм. Энэ нь эртний грекийн нэг үлгэрт байгалийн хүчнийг төлөөлөн гарах Сфинксийн хэлсэн оньсогыг Эдип хүний хувьд тайлж түүнийг дийлсэнтэй адил бөгөөд байгалийг захирах хүний хүчин чадлыг бэлгэдэн тусгасан зүйл гэж үзэж болно. 

	Дээрх үлгэрийн төгсгөлд чөтгөр ламд дийлдсэнээ хүлээж

	 

	Хүүдийтэйхэн үлгэрээ

	Хөдөө орхиод ирсэн юм сан,

	Хүнийхээ тамирыг мэдсэнгүй 

	 

	хэмээж буй нь үүний гэрч юм. 

	Дайралцаанд нэгнийхээ хэлсэн тааврыг амжилттай тааж үг дуугүй болгон мухардуулж чадсан нь ялсанд тооцогдоно. Ингэхдээ нэг нь таавраа хэлчхээд,

	 

	Яв цав тайлбал

	Яаманд бас л бичээч ээ. 

	Явшаад ховшоод байвал

	Ямаандаа тэх холбоё 

	 

	гэх мэтээр хэлсний хариуд уг зүйлсийг зөв тайлчхаад эцэст нь,

	 

	Яв гэтэл тайллаа даа

	Яамны бичээч талбина уу 

	 

	гэх зэргээр амыг асуун дийлснээ бататгадаг байна. Харин дайралцаанд дийлдсэнээ хүлээн өчсөн үг одоогоор олдоогүй. Гэвч өмнө дурдсанчлан «Лам чөтгөр хоёрын яриа» хэмээх харилцаа шүлэгт:

	 

	Хүүдийтэйхэн үлгэрээ

	Хөдөө орхиод ирсэн юм сан, 

	Хүнийхээ тамирыг мэдсэнгүй. 

	Таартайхан үлгэрээ

	Талдаа тавиад ирсэн юм сан,

	Таныхаа тамирыг мэдсэнгүй 

	 

	гэж гардаг нь дайралцаанд дийлдсэнээ хүлээж өчсөн үгийн нэгэн жишээ байж болох юм24. 

	Ардын жүжиг наадмын аман зохиолын дотор тоглоом наадмын үг хэллэг томхон байрыг эзэлнэ. 

	Хүүхдийн тоглоом наадам нь зөвхөн баясуулж цэнгүүлэх учир холбогдолтой төдий биш хүүхдийн бие бялдар, оюун сэтгэхүйг хөгжүүлэх, ажил амьдралын дадал туршлагыг танилцуулах зориулалттай байдаг бөгөөд үйл хөдлөл, үг яриа хосолсон театрчилсан хэлбэртэй байх нь цөөнгүй. Монгол ардын тоглоомыг тоглох арга хэлбэрийн нь байдлаар үгэн тоглоом, уран гарын, хөлөгт, хөдөлгөөнт гэж дөрөв хуваадгийн дотроос ардын жүжиг наадмын аман зохиолтой хамгийн их холбоотой нь үгэн тоглоом юм. Үүнд чоно тарвагацах, сүмбэр уул, жинчин, цагаан тэмээцэх, хөх бух, дунд хуруу олох, хоёр танил, дэлүү зэрэг тоглоом орох бөгөөд хоорондоо харилцан ярилцаж, асуултад хариулах, цэц булаалдах, таалцах, уран уншиж ярих зэргээр тоглодог байна. Эдгээр тоглоом наадам нь дотроо эхлэл, өрнөл, төгсгөл гэж хувааж болох зохиомжийн хэсгүүдтэй. Ийнхүү тоглоход тогтмол уран хэллэг, үйл хөдлөлийг оролцогсод хэлж гүйцэтгэдэг буюу аль ч тоглоом дагаж гүйцэтгэвэл зохих тусгай үйл хөдлөл, хэлбэл зохих үг яриатай, тэр нь хүнд ногдсон дүрийн хуваарилалт бүхий учраас жүжиг наадмын чанартай, театрчилсан хэлбэртэй гэж болно. Ялангуяа харилцан яриа бүхий хэсэг их байдаг нь драмын шинжийг бүр ч их санагдуулж байна. Жишээлбэл, «Хоёр танил» гэдэг тоглоомоор тоглоход нэг хүүхэд нь айлчин, бусад нь айлынхан болж,

	 

	— Би та нарт өвчүү гуя хоёр авч ирэх гэсэн юм. 

	— Тэгээд аваад ирэхгүй яагаа вэ?

	— Шар нохой, хар нохой хоёр булаагаад авчихлаа. 

	— Шар нохой, хар нохой чинь хаачсан бэ?

	— Тэр хоёр түлээчин дагаад явсан. 

	— Түлээгээ яасан бэ?

	— Түлээ түймэрт шатсан 

	 

	гэх мэтээр хариултыг асуултаар мухарлан тулгамдуулах байдлаар ярилцдаг бөгөөд энэ нь байгаль ертөнцийн үзэгдэл юмс цөм хоорондоо уялдаатай, нэг нь нөгөөдөө нөлөөлж байдгийг таниулан хүүхдийн уран цэцнээр маргах чадварыг дээшлүүлдэг байна. 

	Монгол ардын хүүхдийн тоглоом наадам нь олон янз. Бага насны хүүхдийн чоно тарвагацах, сүмбэр уул босгох, хомхой хуруу барих, дунд хуруу олох зэрэг олон тоглоом байдаг. Эдгээр тоглоом ямар нэг тусгай орон байр, тоног хэрэгсэл төдий л шаардлагагүйгээрээ нүүдэлчний амьдралын нөхцөлд сайтар зохицсон юм. Мөн эдгээр нь хүүхдийн хэлний цэц, биеийн болон оюуны авхаалж самбаа сорьсон олон янзын зориулалттай. Тухайлбал, «Чоно тарвагацах» гэдэг тоглоом нь хүүхдийн гүйх харайх, баригдахгүй бултан зайлах зэргийн биеийн хөдөлгөөнийг сорьсон шинжтэй нэг ёсондоо биеийн тамир, спортын өвөрмөц сонин хөдөлгөөнт дасгал тоглоом юм. Тэгэхдээ танин мэдүүлэх ач холбогдол бүхий харилцан ярианы хэсэг бий. «Чоно тарвагацах» хэмээх энэ хөдөлгөөнт тоглоомоор тоглохдоо эхлээд хэн хэн нь чоно, тарвага болохыг шодон тодруулсны дараагаар тарвага болсон хүүхдүүд чонын дош хэмээх тэмдэгт газар очиж,

	— Чоно гуай, чоно гуай, тамхи! гэж чулуу өгдөг байна. Чоно түүнийг авч үнэрлээд:

	— Тарваганы заар яасан өмхий юм бэ! гэж чулууг буцааж:

	— Тарвага гуай, тарвага гуай, тамхи! гэж хариу тамхилдаг. Өгсөн чулууг нь тарвага бологсдын ахлагч авч үнэрлээд,

	— Чонын шээс яасан шивтэр юм бэ! гэж буцаадаг. Тэгээд хоорондоо харилцан ийнхүү ярилцана. Үүнд:

	— Чоно гуай, чоно гуай хэтээ өгөөч!

	— Хэтээр яах нь вэ?

	— Гал түлье. 

	— Гал түлж яах нь вэ?

	— Цавуу буцалгая!

	— Цавуу буцалгаж яах нь вэ?

	— Нум сумаа наая!

	— Нум сумаа нааж яах нь вэ?

	— Чонын толгойг хага харвая! гэж хэлээд зугтаадаг. Тоглоомын энэ хэсэг нь мэндчилэх ёс, нум сум хийх арга маяг зэрэг ахуй амьдралын зүйлийг зугаатай маягаар таниулж байна. Мөн энэ нь хариултыг лавшруулан асуусаар мухардуулах байдлаар зохиогдсоны хувьд дунд хуруу олж тоглоход хэлэлцдэг яриатай төстэй юм. 

	Ингээд дараагийн шатанд тарваганы нүх хэмээн тэмдэглэсэн хол зайтай хоёр газрын хооронд гүйхэд нь тарвагануудыг чоно барин авч өөрийнхөө нүх гэгдсэн газарт оруулсаар цөмийг барьж хожих учиртай.  Тарваганууд зугтаасаар нүхэндээ орчихвол барихгүй гагцхүү нүхнээс нь өөр газар барьж болдог байна. Зарим хурдан тарвага (хүүхэд) баригдахгүй зугтаахдаа:

	 

	«Гүйгээд ирэхийн

	Гүзээ байна уу?!

	Хөөгөөд ирэхийн

	Хөл байна уу?!

	Туугаад ирэхийн

	Туурай байна уу?!

	Халдаад ирэхийн

	Хавирга байна уу?!» 

	 

	гэж хашхиран чонын хор шарыг хөдөлгөхийг оролддог. Тарваганууд нүхнээсээ гарахгүй бол чоно:

	 

	«Аймхай мөртөө гүймхий

	Хүчгүй мөртөө хашхирамхай

	Эе эе, гараад ир!» 

	 

	гэж хэлдэг ажээ25. Энэ нь тоглогчдын идэвхийг сэргээн тоглоомыг улам ч өрсөлдөөнтэй сонин болгодог байна. 

	Хүүхдийг нэлээд ухаан сууж, юмны учир шалтгааныг ойлгох болсон үеэс эхлэн «Шаварт ойчсон шарга даага гаргах» буюу «Сүмбэр уул босгох», «Хомхой хуруу барих», «Дунд хуруу олох» зэрэг оюун ухааны үйл ажиллагаа нэлээд шаардсан тоглоомоор тоглуулдаг. Эдгээрийн ихэнх нь зөвхөн гар хурууг янз бүрийн байдлаар байрлуулахад үндэслэсэн тоглоом бөгөөд иймд элдвийн хэрэглэл шаарддаггүй ямар ч нөхцөлд тоглож болдгоороо онцлогтой. Тухайлбал, «Хомхой хуруу (Дөрвөд аялгуунд долоовор хурууг ингэж нэрлэдэг) барих» тоглоомоор тоглоход зүүн гарын чигчий хуруун дээр баруун гарын чигчийг өндгөөр нь тохож дараа нь зүүн гарын дунд хуруу ядам хуруу хоёр дээр баруун гарын мөн хоёр хурууг чигчий доогуур оруулан давхарлан тавьж эцэст зүүн гарын эрхий долоовор хоёрыг баруун гарын долоовортой өндгөөр нь нарийхан мод чимхэн уулзуулна. Ингээд хомхой хуруу баригч хүн зүүн гарын эрхий долоовор хоёрын хоорондох зайнаас (хаалга гэдэг):

	— Гал авъя гэхэд нөгөө хүн:

	— Хар буур хавшаад хөөнө гэнэ. Ингэхлээр хомхой хуруу баригч хүн хоёр дахь нүхнээс:

	— Хужир авъя гэхэд

	— Эмгэн хэдрэгээ бариад элдэнэ гэж хэлнэ. Дараа нь гурав дахь нүхийг зааж:

	— Давс авъя гэхэд

	— Хар нохой хуцаад хөөнө... гэх мэтээр цааргалдаг байна. 

	Иймэрхүү бие биеэ сорьсон өвөрмөц сонин таавар, зугаа үгс хэлэлцдэгийн нэг нь «ес хэлэлцэх үг» юм. Үүнийг хэлэлцэхэд баруун гарын долоовор хурууг барьж асуун хариулт авдаг. Тухайлбал, дараах маягаар ярилцана. 

	 

	— Нэг есөд яах вэ?

	— Нэрмэл архи хөлдөнө... 

	— Гурван есөд яах вэ?

	— Гунан үхрийн эвэр хуга хөлдөнө... 

	— Таван есөд яах вэ?

	— Тавьсан будаа хөлдөхгүй. 

	— Зургаан есөд яах вэ?

	— Зурайсан зам гарна. 

	— Долоо есөд яах вэ?

	— Довын толгой борлоно... 

	— Есөн есөд яах вэ?

	— Ерийн дулаан болно26» 

	 

	хэмээн өвлийн сард хэрхэн хүйтэрч хавар нь урь орох хэм хэмжээг монгол ардын цаг улирлын хугацааг тоолох «ес эхлэх» гэсэн ойлголттой холбон тайлбарласан байдаг. Ардын уламжлалт ойлголтоор нар буцсан үеэс (аргын улирлын 12 дугаар сарын 22) эхлэн хүйтрэх дулаарах хэм хэмжээг есөн ес наян нэг хоногоор тооцдог. Энэ наян нэг хоногоо гурав хувааж эxний хорин долоо хоногийг балчир гурван ес, дараах хорин долоо хоногийг идэр гурван ес, сүүлийнхнийг зөнөг гурван ес гэж нэрлэдэг. Ес тоолох тоглоом нь үүнд үндэслэгджээ.  Үүгээрээ хүүхэд багачуудад багаас нь нутаг орных нь цаг улирлын өөрчлөлтийн байдлыг байгалийн үзэгдлийн бодит тодорхой жишээн дээр таниулсан шинжтэй юм. 

	Тэгэхдээ ес хэлэлцэх үгийн нэг гол зорилт нь тухайн тооны нэртэй ижил авиагаар эхэлсэн буюу өгүүлбэр хэлүүлэх явдал бөгөөд энэ нь толгой холбон шүлэглэж сургах, үгийн баялгийг нэмэгдүүлэх дасгал маягтай. Жишээ нь: «Нэг юу вэ?» -Нэг гараар барьснаа юунд эс алдах вэ гэх буюу «нэхийн зунтаг, нэхийн халим»

	«Хоёр юу вэ?

	— Хоёр нүдээр үзсэнээ юунд эс андах вэ гэх буюу «хонины хоргол, хонх очир» гэх мэтээр харилцан ярилцдаг учиртай. Зарим ийм үг нь,

	 

	«-Арав юу вэ? гэхэд

	— Ажилгүй алхайвал

	Адгийн мууд тооцогдоно. 

	Номгүй нолхойвол

	Новшийн мууд тооцогдоно27» 

	 

	гэх мэтээр ажил хөдөлмөр, эрдэм номд хойрго хандахын хор холбогдлыг таниулсан сургаалтай санааг илэрхийлсэн байдаг. Энэ тоглоом янз бүрийн таавар, үгийн мэтгэлцээн байдаг боловч тэдгээрийн жирийн цуглуулга маягтай бус, түрүүчийнх нь дараагийн таавар хэлэлцэхийн шалтгаан болсон байдалтай хоорондоо нягт холбогдсон байдаг.  Тухайлбал, дээрх үгийг заавал есөөр дуусгах бус арав арван нэг ч хүргэн хэлэлцэж болдог бөгөөд

	— Арван нэг юу вэ? гэхэд

	— Адгийн муу чамтай хэлэлцэшгүй гээд хуруугаа угзрахад,

	— Чи адгийн надтай хэлэлцэхгүй хаанаас яваа хүн бэ? гэдэг байна. Тэгэхэд нь: 

	— Хөх нуураас яваа гэдэг бөгөөд цаашид

	— Нуур биш шалбааг биз дээ?

	— Шалбааг нь шалбааг боловч өглөөний улаан наран тусаж байхад урд хөвөөнөөс нь ниссэн хун цэн хоёр оройн нар тусаж байхад хойд хөвөөнд нь арай гэж гарч гэнэ билээ. 

	— Хун цэн хоёр биш хоёр муу бялзуухай байлгүй. 

	— Бялзуухай нь бялзуухай боловч бугалга чөмөг нь найман ханат гэрт багана болдог юм гэнэ билээ. 

	— Гэр биш овоохой байлгүй. 

	— Овоохой нь овоохой боловч зүүн баруун хоёр хатавчинд нь хуцсан Хасар Басар хоёрын дуун хоймроо «арайхийн хүрдэг гэнэ» гэх мэтээр мэтгэлцэх үг хэлэлцэж хариултыг асуултаар, асуултыг хариултаар тус тус няцаан маргалддаг нь хүүхдийн цэц булаалдах чадвар, учирзүйн сэтгэлгээг хөгжүүлэх ач холбогдолтой юм. 

	«Хомхой хуруу барих тоглоомын үг» нь нэгнийхээ асуултыг уран цэцэн хариултаар мохоох байдалд үндэслэсэн бол «дунд хуруу олох тоглоом нь» хариултыг улам лавшруулан асуух асуултаар мухардуулах чиглэлтэй. «Дунд хуруу олох» тоглоомоор тоглохдоо нэг нь баруун гараар зүүн гарын таван хурууг нийлүүлэн зөвхөн өндөгнүүдийн үзүүрийг цухуйлган атгаж нөгөөдөө «Дунд хурууг ол» гэдэг. Дунд хурууг ологч тэдгээрээс нэг хурууг заагаад олж чадсан бол олсон дунд хуруугаа барьж:

	— Дунд хуруу хаачсан бэ? гэж асуухад нөгөөдөх нь:

	— Хааныд очсон гэж хариулах мэтээр харилцан хэлэлцэн тоглодог.  Эл үгийн гол агуулга нь өмнө дурдсанчлан хариултыг угсраа олон асуултаар мухардуулах явдал юм. Тухайлбал,

	— Нохой хаачсан бэ?

	— Ахыг дагасан. 

	— Ах хаачсан бэ?

	— Адуунд явсан. 

	— Адуу хаачсан бэ?

	— Дэрс хулсны цаагуур орсон

	— Дэрс хулс хаачсан бэ?

	— Түймэрт шатсан

	— Түймэр яасан бэ?

	— Цасанд унтарсан 

	 

	гэх мэтээр хэлэлцдэг. 

	Энэ нь байгаль ертөнцийн юмс үзэгдэл цөм хоорондоо уялдаатай нэг нь нөгөөдөө нөлөөлж байдгийг таниулахын зэрэгцээ хүүхдийн уран цэцнээ шалгалцан маргах чадварыг дээшлүүлдэг. Энэ мэтгэлцээн улам өрнөсөөр:

	 

	— Гадас яасан бэ?

	— Мунад очсон. 

	— Муна яасан бэ?

	— Муна мухардсан 

	 

	гээд гараа гэнэт угз татахад өнөөх нь барьсан дунд хуруугаа алдчихвал ялагдал хүлээдэг байна. Харин эс алдвал яриа цааш үргэлжлэн хэн хэнийхээ цэцнийг шалгасан өөр таавар таалцах ажээ. 

	Хүүхдийн тоглоом наадмын дотор дуут тоглоом нэлээд түгээмэл. Зарим хөдөлгөөнт тоглоомын үед үйл хөдлөлийн айзмыг илэрхийлэх, хөгжөөн цэнгээнийг нэмэгдүүлэх зориулалт бүхий дуу дуулдаг. Ийм дуут тоглоомын нэг нь "Цагаан тэмээ" хэмээх тоглоом бөгөөд энэ нь монголчуудын дунд түгээмэл дэлгэрчээ. «Цагаан тэмээ» тоглоомыг зун намар, хаврын урин дулаан өдрүүдэд хонь хурганы бэлчээр, хот айлын гадаа эрэгтэй эмэгтэй хүүхдүүд тоглодог бөгөөд дөрвөд, баяд ястанд дууг дуулахдаа тэмээний алхаа дүрслэн бүжиглэдэг байв. Тоглох журмыг өгүүлбэл: Хүүхдүүд гар гараасаа барилцан тойрч зогсоно. Дунд нь нэг хүүхэд байх ба түүнийг «цагаан ботго», гадна талд нэг хүүхэд буйг чоно гэж нэрлэнэ. Тоглоом эхлэхэд ботго буйлж чоно улина. Гар гараасаа барилцан тойрсон хүүхдүүд хоёр тийш ганхан

	 

	«Чагт ногт, буйл бурантаг

	Гозон бөхтэй, хүрзэн тавхайтай

	Араг араг унгастай

	Аяга аяга чөмөгтэй

	Эзэн малчны

	Цагаан тэмээг тавья» 

	 

	гэх буюу эсвэл

	 

	«Хүр хүр дуутай

	Хүрзэн чинээ тавхайтай

	Мэл хар нүдтэй

	Мэлзэн цагаан шүдтэй

	Эзэн цагаан буурыг тавья» 

	 

	хэмээн хөлийн алхаа тааруулан хоолой нийлүүлэн дуулж сүүлчийн үгийг уртаар уянгалуулахад чоно тэдний хоорондуур орж ботгыг барихыг оролдоно. Тойрон зогсогсод түүнийг нэвтрүүлэхгүйг хичээх ба ботго ч баригдахгүйн тулд зугтаадаг. Чоно арга заль гарган хүчээр түрж тоглогчдын хоорондуур орж ботгыг барьдаг. Чоно болсон хүүхдэд хууртаж эсвэл дийлэгдэн нэвтрүүлж тойрогт оруулсан хүүхэд тоглогчдод зэмлэгдэн тойргоос гарч дахин тоглоход чоно болдог28. Энэ хөдөлгөөнт тоглоомоос чонын аюулаас мал сүргээ хамгаалан өсгөх малчны сэтгэхүй, ёс суртахууныг хүүхдэд багаас нь төлөвшүүлэх, хүүхдийн авхаалж самбааг сайжруулан бие бялдрыг хөгжүүлэх, дуулах бүжиглэх авьяасыг хөгжүүлэн уран сайхны хүмүүжил олгох зэрэг хүмүүжлийн нөлөөг ажиглаж болох юм. Хүүхдийн тоглоом наадмын зарим ийм дуу нь анхны гарал үүслийн хувьд зан заншилтай холбоотой. Иймд дууны нэг нь «Хул азаргатай адуу» гэдэг тоглоомын дуу бөгөөд зуны эхэн сард гүү барих өдөр хүүхдүүд дуулан тоглодог байв. Үүнд, хүүхдүүд хоёр тал болоод нэг нь:

	 

	«Хул азаргатай адуу

	Хаа газрын унага вэ?

	Хулсан уургатай адуучин

	Хэний хүний хүү вэ? 

	 

	гэж дуулахад нөгөө хэсэг нь:

	 

	«Хул азаргатай адуу

	Хулан чигтийн унага. 

	Хулсан уургатай адуучин

	Хуйван цаламтын хүү» 

	 

	хэмээн хариулдаг бөгөөд ингэж дуулж чадаагүй нь хожигдсонд тооцогдоно. Дараа нь хүүхдүүд явган уралдахад түрүүлсэн хүүхдэд даага барьж өгч сургуулах заншилтай байжээ29. Энэ нь гүү барих, даага сургах ажил хөдөлмөрийн зан үйлийн хэсэг, оньсогот дууны нэг хэлбэр бөгөөд ардын жүжиг наадмын зүйлс нь зан үйлээс уламжлалтай болохыг харуулж байна. 

	Олныг хамарсан аливаа баяр ёслолын үед оньсого тааврын шинжтэй дуу харилцан дуулж таалцах ёс томчуулын дунд ч байдаг. Тухайлбал, буриад ястны дунд «Дуу андалдах» хэмээх сонин цэнгээн байдаг.  Хурим найр зэрэг наадам цэнгээний үед залуус талцан аль нь олон дуу мэддэгээрээ өрсөлдөх буюу эсвэл оньсогот дуу дуулан таалцдаг. Тухайлбал,

	 

	Алтай гурьбийн зуданда

	Алда тулам саhан

	Алда тулама саhые

	Хайлуулах наран гаранагүй, 

	Хүхы гурьбийн зуданда

	Хүлдэ тулама саhан

	Хүлдэ тулама саhые

	Хайлуулаха наран гаранагүй 

	 

	гэж оньсогочлон дуулахад:

	 

	Хүхы гурьбийн зуданшни

	Хүзүүн дээрхи толгойшни

	Хүлдэ тулама саhаншни

	Толгойш сагаан үhэн ха юм

	Алтай гурьбийн зуданшни

	Амар гол дээрх толгойшни

	Алда тулама саhаншни

	Толгойнш сагаан үhэн ха юм 

	 

	гэж тайлбарыг хэлж дуулах жишээтэй. Энэ нь чухамдаа үс бууралтах тухай өвөрмөц нэгэн оньсого гэж үзэлтэй. Оньсогот дуу нь дуулаачдын хурц ухаан, хурдан сэтгэц, урнаар шүлэглэх авьяас тэргүүтнийг үлэмж шаардах онцлогтой. Дууны энэ тэмцээнд зөвхөн нэр төрөө төдийгүй талынхнаа хамгаалан өрсөлддөг учраас хоёр тал өөрийн дуучныг ялах үед нь уухайлан урамшуулж нөгөө талын дуучныг ялагдах үед инээлдэн хашхирч даажигнах зэргээр тус тусын дуучныг хөхиүлэн дэмждэг байна. 

	Дууны энэ тэмцээн зарим талаар оньсого таалцах ёс журамтай төстэй юм. Иймд ялагдсан дуучныг шийтгэн нийтээр дуулцгаадаг дуу нь оньсогоор хожигдсоныг худалдах үгтэй адилдуу байгаа нь санамсаргүй хэрэг биш. Тухайлбал, 

	Дууны тэмцээний төгсгөлд, 

	 

	«Боогдоо боогдоо

	Боорын шибэртээ хаагдаа

	Бор нохойд ундалдаа

	Хаагдаа хаагдаа

	Хадын шибэрт хаагдаа

	Хар нохойд ундалдаа. 

	аа боомо

	өө боомо30» 

	 

	гэх зэргээр нийтээр дуулж хөгжилдөн инээлдэж ялагдсан дуучныг шийтгэдэг байна. Ийнхүү ялсанд хүргэх талархал, ялагдсаныг зэмлэх үгийг тэр даруйд нь тусгай уран үгээр олны өмнө хүргэдэг ажээ. Ялангуяа ялагдсан дуучныг зэмлэх уран шүлэг нь жирийн шоолж доромжилсон үг бус харин дуу бага мэддэгийн нь хувьд олны өмнө ичээн шийтгэж буй хэрэг юм. 

	 

	в) Уран сайхны зориулалттай ардын жүжиг наадам

	 

	Уран сайхны зориулалт бүхий ардын жүжиг наадмын хамгийн эрт үеэс уламжлан ирсэн хэлбэр нь дуут бүжиг юм. Бүжиг бол урлагийн хамгийн эртний хэлбэрийн нэг билээ. Судлагсдын үзэж байгаагаар бол31 авианы хэл яриа (членораздельная речь) бий болсноор урлаг үүссэн боловч үгийн урлаг нь өгүүлбэрзүйн нарийн бүтэц бүхий хэлний хөгжлийн өндөр түвшнийг шаарддаг учраас аман зохиолын гарал урлагийн бусад зарим хэсгүүдээс хожуу үед хамаарна.  Хамгийн урьдаар манай эриний өмнөх 25000 жилийн өмнө дээд чулуун зэвсгийн үед хадны зураг зэрэг дүрслэх урлагийн хэлбэр үүссэн юм.  Түүнчлэн европ тивд ах дүү гурвын хэмээн алдаршсан нэгэн агуйд буй чулуун зэвсгийн үеийн хамаарал бүхий хадны зурагт бугын эвэрт баг өмссөн хүний зураг байдгийг тэр үед зан үйлийн зориулалттай ангуучны бүжиг байсны гэрч гэж эрдэмтэд үздэг билээ. Театрчилсан тоглолтын нэг хэлбэр болсон бүжиг нь эрт үеэс аливаа зан үйл, ёслолын салшгүй хэсэг болсоор ирсэн билээ. Монголын олон ястны дунд зан үйлийн бүжгийн ул мөрийг хадгалсан зүйл цөөнгүй байдаг. Тухайлбал,  «Тогорууны бүжиг», «Хун шувууны бүжиг», «Харцага бөднийн бүжиг»,  «Буга согооны бүжиг» зэрэг бидний үед уламжлагдан иржээ. Харцага бөднийн бүжигт бөднө гэдэг шувууг нэг эмэгтэй дүрслэн, нэгэн залуу харцага шувуу болон түүнийг тойрон маш догшин ширүүн бүждэг байсан бол хонь хурга хариулж яваа хүүхдүүд тогоруу шувуу дэгдэхийг хармагц, 

	 

	«Тогоруу сайхан

	Тоодог муухай

	Тогоруу тогоруу, 

	Цам харай

	Цангаа цохиж өгье дөө

	Дэгэнц догонц

	Дээлээ тайлаад өгье» 

	 

	хэмээн аялан дуулж тогорууны хөдөлгөөнийг дуурайн бүжиглэдэг нь эртний зан үйлийн бүжгийн ул мөрийг хадгалсан зүйл мөн. 

	Бас гэрийн буурь мэт хөхрөн ургасан ногоотой мөөг ургадаг хүрээг монголчууд «Тэнгэрийн хүүхдийн наадам» гэж нэрлэдэг байсан нь бас л тэр эртний бөөгийн бөгөөд ертөнцийг үзэх үзлийн үүднээс гарсан нэр байгаа нь монгол бүжгийн түүхтэй холбогдож «тэнгэрийн хүүхэд» тойрон бүжиж тийм хөх хүрээ бий болгосон гэсэн санаа заалт болно. Тэр нь монголчууд эрт цагаас бүжиг бүждэгийн гэрч болно. Ингэж «Тэнгэрийн хүүхдийн бүжиг» гэж мөөгний хүрээг монголчууд нэрлэж байгаатай бусад улсын угсаатны зүйд хайгаад үзвэл, нэг жишээ энд дурдахад хожуул тойрон ургасан нэгэн зүйлийн мөөгийг германчууд «Хексенринг» гэж нэрлэдэгтэй төстэй санаа болно. Германаар хексенринг гэсэн тэр нэр бол айсхийн хүрээ гэсэн үг болно. Айсихь гэдэг монгол нэр бол даруй германы хексе гэсэн үгтэй яг дүйх бөгөөд, оросын «ведьма» гэсэн үгтэй таарна. Автай живтэй, идтэй шидтэй эм хүн гэсэн үг. Германы тэр хексенринг буюу монголчилбол, айсхийн хүрээ гэсэн нь бас л эртний айсихь гэдэг шидийн чадалт эмсийн шөнө хожуул мод тойрон бүжсээр ор мөрөөр нь мөөг хүрээлэн ургасан гэсэн бодлоор өгсөн нэр бөгөөд эртний герман бас л мод тойрон бүждэг байсны гэрч нь манай монголчуудын эрт цагт ганц саглагар мод тойрон бүждэгтэй адил заншил байгааг илтгэн буй гэрч болно32. Монгол ардын бүжгийн дууг нэг хүн дуулан бүжиглэх бүжгийн дуу, олуул дуулан бүжиглэх бүжгийн дуу гэж хоёр хуваан ангилж болно. Ардын найрт уртын дуу дуулж түүний айзам аялгуунд нийтээр бүжих явдал нэлээд түгээмэл бөгөөд «Ач төгс», «Хантарган» зэрэг дууг аялж бүжиглэх, биелгээ хийх ёс монголчуудын дунд сүүлийн үе хүртэл байжээ. XIX зууны 2 дугаар хагаст Дорнод монголын нутагт To вангийн санаачлан байгуулсан «Хөгийн найман багачуудын дэг» гэдэг бүжгийн сургуулийнхан уртын дууны аяар бүжгийн сургууль хийж байсан байна. Эдгээр нь олныг хамарсан дуут бүжгийн зүйл юм. Харин халх ардын дунд түгээмэл дэлгэрсэн «Шаргын говийн ялаа», «Шанх наах» зэрэг бүжгийн дуу нь нэг хүн дуулан бүжиглэхэд зориулагджээ. Уг дуунд монгол хүн «нум сум хэрэглэж хэт цахиураар гал асааж явсныг дурдсанаас үзэхэд нум сумаар ан гөрөө хийж явсны эртний үеэс уламжлалтай бөгөөд, 

	 

	«Бор л тойрмын говь нь зээ хүү яа, хүү яа

	Бүгчим халуун нь айхтар юм арьяа, арьяа яа

	Будран будран салхилахаар нь зээ хүү яа, зээ хүү яа

	Бутуул цантмаар хүйтэн байна арьяа яа, арьяа яа...» 

	 

	гэж говь нутгийн зуны халуун нар, өвлийн тэсгим хүйтнийг хүний сэтгэлийн хөдөлгөөнтэй холбон үзүүлж, улмаар загийн арвин, хулангийн олныг бахдан Монгол орны говь нутгийн үзэмж, байгалийн баялгийг магтан дуулжээ. Тэгвэл «Шанх наах» бүжгийн дуунд:

	 

	«Шанх наах

	царай нь гоёлоо хө. 

	Царайны сайхан

	биеийн гоёлоо хө...» 

	 

	хэмээн дуулж шанх наах дүрслэлт хөдөлгөөнөөр бүжиглэн монгол эмэгтэйчүүдийн үс самнах үйлдлийг дүрслэн харуулдаг33. 

	Баруун монголын дөрвөд, баяд, торгууд зэрэг ястны жүжиг наадмын урлагийн өвөрмөц нэгэн зүйл нь бий (биелгээ) хэмээх бүжиг юм. Тухайлбал, "Цацал", «Елхэндэг». «Жороо морины явдал» хэмээх биелгээ байдаг бөгөөд дөрвөдүүд голдуу хоёр гараа дарж биелдэг бол баядууд цацаж биелнэ. Ийнхүү биелэхдээ эмэгтэйчүүд үс самнах, сүлжих, цай самрах,  сүү самрах, үнээ мал саах, эрэгтэйчүүд сур элдэх, бөх барилдах, морь бугуйлдах, нум сум харвах зэрэг хөдөлгөөнийг дүрслэн үзүүлдэг. Эдгээр нь хөдөлгөөний хувьд аажим удаан бол «Жороо морины явдал» хэмээх биелгээ нь огцом түргэн хөдөлгөөнтэй бөгөөд биеийг түргэн түргэн сэгсэрч хоёр гарыг ээлжлэн толгой дээрээ савлан авчирч хааяа толгой хөдөлгөн биелдэг. Эдгээр нь дуутай хосолсон байх нь цөөнгүй.  Торгууд ардын зан үйлтэй холбогдсон «Цацал» гэдэг бүжгийн дуунд:

	 

	«Тодхон харагдах өндөр Алтай

	Толь шиг мөнгөн цастай даа

	Цацлын есөн нүдээ

	Цагаан сүүгээ өргөе...» 

	 

	хэмээн дуулж уул усанд цацал өргөх үйлдэл хөдөлгөөнийг дүрслэн бүжиглэдэг нь Алтайг магтсан гол агуулгатай бөгөөд эх нутгаа хайрлан хүндлэх ардын зан үйлийг тусгасан дуут бүжиг юм. Торгууд ястны найран дээр нийтээр дуулж бүжиглэдэг дуу бол «Агсал» бөгөөд үүнд агсан жороо хул морьтой баатар эрийн тухай магтан дуулдаг. Тухайлбал, 

	 

	«Агсан хул морь нь байдаг

	Наян тохой бие нь байдаг...  

	Өрхөөр гарам бие нь байдаг

	Өндөр сайхан халбан (малгай) байдаг... 

	Хээнцэр торгон хийлэн (цамц) байдаг...»

	 

	хэмээн олуул хоёр тийшээ найган дуулж биелэн баатрын сүр хүчин,  хувцас өмсгөлийн үзэмжийг магтдаг бол, 

	 

	«Унаган цагтаа уян жороо

	Улам хойноо хурдан жороо

	Дааган цагтаа далбан жороо

	Даамай хойноо хурдан жороо...»

	 

	гэж дуулан бие гарын хөдөлгөөнийг улам хурдасган бүжиглэж жороо морины явдлыг дүрсэлдэг ажээ. Үүгээрээ уг дуу монгол эрийн цог золбоо, сайн мориороо бахархах сэтгэлийг илтгэж байна34. Буриад ястан дуут бүжгээр маш баялаг билээ. Ялангуяа залуусын дунд зохиогддог «Их шөнийн наадам» хэмээх цэнгээний үед түүдэг гал тойрон «Ёохор», «Хатир», «Ниргэлэг» зэрэг бүжиг бүжин дуулдаг уламжлалтай. Их шөнийн наадам хийхдээ хоёр хэсэг түүдэг асаан, бүжигт оролцох залуус цугларан хүрээлэн зогсоно. Анх эхлээд түүдэг галын хурц гэрэлд тойрон зогссон залуусаас хэн нь эхэлж дуулахыг шийдэж ядан байтал хэн нэг эмэгтэй:

	 

	«Галы манай носохо 

	Гайхамшигтай гэлсэгшэ. 

	Ганса, нэгээр дуулаха

	Эшэртэй бэрх гэлсэгшэ» 

	 

	гэж гоцлон дуулахад хүрээлэн зогсогсод залган авч буриад бүжгийн дууны түгээмэл дахилт болох, 

	 

	«Айхор, яахор, яахорья

	Яахоржа байжа наадья...35» 

	 

	гэсэн үгээр бүжиглэцгээдэг байна. Тэгэхдээ эхлээд хоёр басган нэг хөвгүүнийг дундаа хийн гал тойрон бүжиглэж дуулж наадах ба сүүлдээ нийт залуус хоёр хэсэг болон тойрог үүсгэн гар гараасаа барилцаад наран зөв тойрон, найган ганхан, дуу дуулан бүжиглэцгээдэг ажээ. Энэ үед дуулах дууг «Хатарай» буюу «Нааданай дуу», «Ниргэлгийн дуу» гэж нэрлэнэ. Эдгээр дуу нь бүжгийн хөдөлгөөний айзам хэмнэлийг зохицуулах зориулалттайн зэрэгцээ их шөнийн наадамд оролцогсдын сэтгэл санааг илэрхийлэх үүрэгтэй. Тэгэхдээ бүр эртний үед зөвхөн хөг аялгууны зориулалттай саланги тусгай үгсийн давтамж байснаа үгийн урлагийн шинж нь ихсэн хөгжсөн биз ээ. Хуримлах ёсонд бэрийг үдэх их шөнийн наадмын үед «Хатир», «Ниргэлэг» зэрэг бүжиг бүжин тус тусад нь тохируулан дуу дуулдаг. Өөрөөр хэлбэл, эл хоёр бүжгийн хослол байдаг боловч «Ниргэлэг» нь голлодог. Ниргэлэг бүжиг нь «Ёoxop», «Хатир» зэргээ бодвол нэлээд удаавтар, намуун хөдөлгөөнтэй,  найган бүжих бүжиг бөгөөд үг нь ч үүндээ тохирсон «Баруун өндөр ууланд хүү-өөг» гэх мэтийн намуун дөлгөөн айзамтай шүлэг байдаг. Ниргэлгийн бүжгийн үед дуулах дуу нь «Ёохор», "Хатир" зэрэг бүжгийн дуугаа бодвол харьцангуйгаар цөөвтөр юм. 

	Буриадын аман зохиолыг судлагч Д. С. Дугаров «Буриад ардын дуу» гэдэг бүтээлдээ 1961 онд буриад нутгаас «Нэрьеэн» гэдэг нэрийн дор хэдэн дуу бичиж авсан тухайгаа дурдаад эл үгийг Нэрьеэхэ - «поднимать шум, гремет» гэж үгчлэн орчуулаад «веселится»36 гэж утгачлан тайлбарлажээ. Иймд түүний тайлбар ёсоор бол ниргэх буюу нэрьеэх гэдэг нь ниргэн нижигнэн хөл нийлүүлж хөгжилдөн бүжиглэх гэсэн утгатай байна. Их шөнийн наадамд хөгжилдөн бүжиглэхдээ залуус эрэгтэй эмэгтэйгээрээ ялгаран талцан дуулах дуу,  нийтээрээ хамтран найган бүжих үеийн дуу гэж байдаг бололтой. Тухайлбал, 

	 

	«Навтгар дээр гарч

	Наран гартал бүжиглэе. 

	Намжир бардам хөвгүүдийг

	Номхортол нь бүжиглэе» 

	 

	гэж хүүхнүүдийн тал дуулахад харчуул хариуд нь:

	 

	«Тэвхгэр цагаан одныхоо

	Тэгширтэл нь наадъя. 

	Тэнэг бардам басгадыгаа

	Тэмтэртэл нь наадъя» 

	 

	гэж талцан бүжиглэж байхдаа харилцан мэтгэлцэн дуулж байсны ул мөр байгаа бол

	 

	«Баруун өндөр ууланд хүү-өөг

	Барын тухай шилүүс-өөг

	Бас л цаана нь харахад хүү-өөг

	Баглагар зандан шиниус хүү-өөг...»37 

	 

	гэх мэтээр дуулдаг эл дууг нийтээр нэгдэн найган бүжиглэхдээ дуулдаг байжээ. Эдгээрийн бадгийг ажиглахад тухайн үед хийх бүжгийн байдалтай дууны аяны айзам, хэмнэл зохицож байсан байдал харагдаж байна. Тухайлбал, эр эмээрээ талцан харилцан мэтгэлцэж дуулах дээрх дууг хурдан хөдөлгөөнт бүжгийн үед дуулж болох бол нийтээр дуулдаг болов уу гэмээр сүүлийн дуу удаан хөдөлгөөнтэй найган бүжих бүжгийн хөдөлгөөнд зохицсон нь илт байна.  Мөн «ээ хөөг» хэмээн бөөгийн яруу найргийн сүүл холбох аргыг ашиглан зохиогдсон энэ дуу ниргэлгийн дууны нэлээд эрт үед хамаарах нь лавтай. Д. Дугаров ниргэлгийг Буриадын хөгжим дууны нэн эртний төрөл зүйл ба агуулгаараа эртний эцгийн эрхт овогт нийгмийн анчин аймгийн ертөнцийг үзэх үзлийг тусган илэрхийлжээ38» гэж үзсэнийг дашрамд дурдъя. 

	Үнэхээр ч:

	 

	«Харганайн найгалтаар найгаяа 

	Хандгайн хатараар хатараяа

	Бургааhанай найгалтаар найгаяа

	Бугын хатараар хатарая...» 

	 

	гэх зэргээр өгүүлэн буй эл дуут бүжиг анчин овог аймгийн дунд үүссэн байж болох юм. Буриадын аман зохиолыг судлагч М. Н. Хангалов «Хатир» бүжгийн хөдөлгөөнийг монголчуудын ан агнах үеийн ёс журамтай харьцуулаад «Энэ бүжиг бол эртний үеийн нийтийн ан зээгт авын ёс журмыг үйл хөдлөлөөр хуулбарлан тусгасан39» болохыг тодруулсан билээ. 

	Тэгвэл бүжигт ан агнуурыг үйл хөдлөлөөр дүрслэх явдал нь эрт үед их ав хоморгын өмнөх дасгал сургууль байсан төдийгүй ангийн олз омог нэмэгдүүлэх зориулалттай зан үйлийн чанартай үйл хөдлөл байснаа хөдөлгөөний урлагийн шинж нь дээшлэн хөгжсөн билээ. Буриад хуримын эл бүжгийн дуунд, 

	 

	«Үзүүр зүлэг ногоог

	Үлтэртэл бүжиглэе. 

	Үе султай хөвүүдийг

	Үгүй болтол наадъя. 

	Хажуу зүлэг ногоог

	Хагдарштал наадъя. 

	Хартай бардам хөвүүдийг

	Харштал наадъя40» 

	 

	гэж гарч буйг Монголын нууц товчооны 57, 117 дугаар зүйлд «Монголын жаргалан» болсон «бүжиг хуримын» тухай «Саглагар модны дор сайхан хурим үйлдэж «хавирга газрыг халцартал, өвдөг газрыг өлтөртөл» сайтар бүжиглэн жаргаж буй тухай дурдсантай зарим талаар төстэй юм. Эртний монголчууд саглагар модыг зан үйлийн зориулалттайгаар шүтэн түүнийг тойрон янз бүрийн тайлга ёслол үйлдэн бүжиглэж дуулдаг байсан билээ. Энэ нь уг бүжгийн эртний уламжлалтайг гэрчлэхийн зэрэгцээгээр зөвхөн буриад төдийгүй нийт монголчуудын түгээмэл байсныг харуулж байна. Зан үйл, тоглоом наадам бүжгийн дуу нь театрчилсан тоглолт, драмын элемент бүхий боловч үйл явдлын шугам, зөрчил, уран сайхны тодорхой дүр үгүй билээ.  Үүгээрээ хожим үед нийгмийн амьдралын зөрчил тэмцэл, ард олны амьдралыг уран сайхны дүрээр тусган зохиогдсон харилцаа дуунаас ялгардаг. Уран сайхны харилцаа дуу нь ард түмний амьдрал, нийгмийн зөрчил, тэмцлийг тусган зохиогдсон үйл явдал, үйлчлэн гарах тодорхой дүр бүхий бөгөөд дуулалт жүжгийн хэмжээнд дөхөж очсон бүтээлүүд юм. Өөрөөр хэлбэл, харилцаа дуу нь үг, ая, үйл хөдлөл хослуулан хэд хэдэн дүрийн хувь заяа, үйл явдлыг дүрслэн утга санаагаа илэрхийлдэг. Иймд уран сайхны

	харилцаа дуу нь ардын жүжгийн үндэс болсон бөгөөд нэг хүн харилцаа ролиор ганцаар дуулах хоёр буюу түүнээс дээш хүн харилцан дуулах хоёр үндсэн хэлбэртэй. Үүний эхнийхэд ганц дуучин голлон дуулах боловч гарч буй дүрүүдийн зан чанар, намба төрхөд хувилан жүжиглэдэг бол сүүлийнхэд хоёр буюу түүнээс дээш хүн харилцан дуулж тус бүрийн зан чанар,  үзэл бодол, анги нийгмийн хамаарлыг ялгаруулан гаргадаг байна.  «Монголчууд харилцаа дууг дуулан жүжиглэхдээ тусгай тайз, баатар нэг бүрийн хувцас чимэглэлийг хэрэглэхгүй, эсгий гэрийн дотор үзэгчдийн хамт хоёр буюу хэдэн хүн өөp өөрийн төлөөлөх ролийн зан төрх,  үзэл санааг нүүрийн хувирал, нүдний харцаар үйл хөдлөл оруулан (илэрхийлэн) дуулна. Түүнийг дуулахад бусад уянгын дууг дуулахаас илүү биеийн хөдөлгөөн, жүжиглэх чадварыг шаардахаас гадна эерэг ба эсрэг баатрын дуулахад цөм адилхан нэг аялгуу байдаг учраас тэдгээр нь өөрсдийн өвөрмөц шинжийг үгийн утга, үйл хөдлөлөөр харуулах онцлогтой юм41. Ийм учраас тусгай тайз засал, хувцас өмсгөл шаардахгүйгээр цөөн хүмүүс харилцан дуулж жүжиглэх энэ авсаархан хэлбэр бол монголын нүүдэлчин аж байдалд зохицсон бөгөөд манай үндэсний театрын уламжлалын өвөрмөц онцлогийг харуулах зүйл мөд. Монгол ардын харилцаа дуу нь агуулгын хувьд уянга, гүн ухаан, эмгэнэл, хошин шог зэрэг олон өнгө аястай.  «Алтан орны үйсэн дээрх бичиг», «Зээргэнэтэйн шил» зэрэг 13 дугаар зууны үеийн харилцаа дууны холбогдолтой зүйлс бидний үед уламжлагдан ирснээс үзэхэд монгол ардын харилцаа дуу уран сайхны хэв төлөвөө хамгийн наад зах нь энэ үед бүрэн олж ардын жүжиг наадмын сонгодог дурсгал болсон байсны гэрч юм. Алтан ордны үйсэн дээрх бичиг нэрээр монголын эртний уран зохиолын түүхэнд орсон энэ дурсгалт бичиг нь нутагтаа үлдсэн эх, цэрэгт мордож хол газар очсон хүү хоёрын бие биеэ мөрөөдөж дуулсан харилцаа дууны хэлбэрээр зохиогдсон бөгөөд 13—14 дүгээр зууны үеийн жинхэнэ ардын уянгат дуулал болсон цэвэр ардчилсан чиглэлийн бүтээл юм. Өөрөөр хэлбэл,  тэр үеийн олонх зохиолд гардаг шиг хаад ноёдын дүр гарахгүй харин энх амгалан амьдралыг хүссэн хөдөлмөрийн хүмүүс малчин эх хүү хоёр гол баатар болж буй нь тэмдэглэх зүйл мөн. Эх хүү хоёрын харилцсан дуулал гэж нэрлэж болохуйц 100 орчим мөр шүлгээс бүрдэж буй энэ зохиолд «чагаа (хүү) минь» хэмээн хүүгээ энхрийлсэн үг бүхий эхийн сэтгэлийг илэрхийлсэн хэсэг шүлэг, «элбүр минь» (элбэрэлт эх минь) гэж эхээ өрөвдөж нутгаа санагалзсан утга бүхий хүүгийн дууллын хэсэг ээлжлэн гарч харийн гүрэнд цэргийн албанд дээд ноёдын аяыг дагаж одсон харц ард, хүүгийнхээ хойноос санааширсан эх хоёрын бодол сэтгэлийг тусгасан байна. Уг бүтээл эхийн үгээр эхэлж (орчин цагийн хэлнээ хөрвүүлбэл)

	 

	Ачит эзэндээ захирагдахад хүрэхдээ

	Арга (үгэн) доор нь дагалдаж яв.  

	Арга доор нь дагалдаж явлаа гэж

	Аливаад эргэлзэж гоморхох хэрэг юун 

	 

	хэмээн хэдий хүүгээсээ салан хоцроход хүнд боловч дарлагч эзний зарлигийг зөрчиж хориглон саатуулах тэнхэлгүй буйг харуулжээ. Энэ нь тэр үед монголын жирийн иргэд цэргийн алба хаах хатуу зарчимд баригдаж энэ нь тэдний амьдралд хэчнээн хүнд дарамт болж байсныг тусгасан зүйл мөн. Эх нь цэргийн албанд эзний зарлигийг даган явахыг хүүдээ хэдий захиж буй боловч энэ нь түүнийг сайшаасандаа бус харин хэрэг төвөгт орон цаазад өртөхөөс нь болгоомжлон өрөвдсөндөө хэлсэн гэдэг нь тодорхой. Ийм ч учраас

	 

	Өвчүүний чинь үсийг

	Цул алт болгоё гэж хүссэн юм. 

	Өвчин зовлон бүү тааралдаасай, 

	Дэгдээхэй хүү цахилуур минь. 

	Толгойн чинь үсийг

	Тувт алт болгоё гэж хүссэн юм.  

	Тотгор ад бүү тааралдаасай,  

	Дэгдээхэй хүү цахилуур минь. 

	 

	гэх зэргээр хүүдээ хандан дуулж байна. Хүү нь феодал ноёдын аяыг дагаж зарлигийн хүчинд автан бусад улс орныг түрэмгийлэх цэргийн албанд мордсон боловч элбэрэлт эх, төрсөн нутгаа санан мөрөөдөж харь холд уйтгарлаж явахдаа дайн түрэмгийллийг жигшиж байна. Энэ нь эх нутаг, элбэрэлт эхдээ очих санаагаа илэрхийлж, 

	 

	Өлөнгийн өвс шимжиж (ховор болж) 

	Өнөр садан хүмүүс нутагтаа зорилоо.  

	Өөрийн нутагтаа буцъя даа, 

	Эх элбэрэлт минь ээ 

	 

	гэснээс илэрхий. 

	«Алтан ордны үйсэн дээрх бичиг» зохиолд «Монголын нууц товчооны» адилаар дайн байлдааныг бичсэнгүй, харин алс холд эзний зарлиг дагаж дайн байлдаанд мордсон цэрэг эр, гэр орон, эцэг эхээ мөрөөдөж эх нутагтаа харихыг хүсэж дуулсан байна. Түүнийг үдэж мордуулсан эх нь хүүгээ амьд мэнд, сайн явахыг ерөөсөн байна. Жинхэнэ хөдөлмөрчин малчин ард бол хаад ноёдын үүсгэсэн булаан эзлэх дайныг талархахгүй харин орон нутагтаа малаа маллаж энх амгалан амьдрахыг хүсэж байсан42» нь эл зохиолд тусжээ.  Өөрөөр хэлбэл, уг зохиолд эзэрхэг ноёд, энгийн ард хоёрын хүсэл эрмэлзэл харилцан адилгүй, эсрэг тэсрэг байгаа нь илэрчээ. Феодалын уран зохиолд дээрмийн дайныг эрхэмлэсэн хаад ноёдын эрмэлзэл туссан байдаг бол энэ харилцаа дуунд нутаг орондоо мал сүргээ хариулан эцэг эхээ асран энх амгалан аж төрөхийг хүссэн жирийн ард олны санаа сэтгэлийг илэрхийлсэн байна. Хол замд явах хоёр морины харилцан ярьсан байдлаар зохиогдсон «Зээргэнэтэйн шил» хэмээх дуу XIV зууны үеийн утга зохиолын дурсгалт бичиг болох “Хоёр загалын тууж”-ын үйл явдалтай зарим талаар холбогдож байна. Уг дууны талаар судлагсад «Их бага хоёр шарга (загал) морь харь хол зарагдаад... хүний газар жаргалтай байвч эх нутгаа санаж гүйж ирсэн тухай43» өгүүлсэн гэх буюу «эзнээсээ зугтан харь газар явсан хоёр морины дүрээр эх нутгаа эрхэмлэх үзэл санааг илтгэн гаргахад чиглэгджээ44, гэх мэтийн санал тавьжээ. 

	Гэвч эдгээр саналыг батлах баримт эл дуунд үгүй бөгөөд ялангуяа «Харь газар явсан морины дүрээр эх нутгаа эрхэмлэх үзэл санааг илтгэсэн» гэсэн нь үндэслэл муутай буюу зөрчилт утгыг илэрхийлсэн санаа юм. «Зээргэнэтэйн шил» дуу, «Хоёр загалын тууж» зохиолын үзэл санааг давтан илэрхийлсэн нэг хувилбар бус нь мэдээж боловч уул шилд дайжин гарсан хоёр морины дүрээр эрх чөлөөг эрмэлзэх үзэл санааг тусгасан гарал үүслийн хувьд нэг зүйлээс үндэслэсэн юм. 

	Энэ нь уг дуунд: 

	 

	Бор бялзуухай жиргэхээс урьдтай

	Богд эзнийг дээшлэхээс урьдтай

	Суга товч товчлохоос урьдтай

	Сувийн хүнийг босохоос урьдтай 

	 

	хэмээн өгүүлсэн нь «Хоёр загалын тууж» зохиолд хоёр морийг буцаж ирэхэд хаан ихэд баярлан «нэг ханцуйгаа түргэн өмсөж гарав45» гэсэнтэй зарим талаар холбоотой дурсгал байж магадгүй.  Мөн, 

	 

	Их загал байз

	Ижилдээ юунд хоргодов

	Бага загал байз

	Балай юунд яарав 

	 

	гэж буй нь туужид гардаг их бага хоёр загал морины дүрийн үндсэн шинжтэй тохирч байна. Мөн, 

	 

	Зэрэгцүүлэн өсгөсөн

	Хоёр загал морь

	Жавартай талдаа сойно

	Жаргалтай талдаа унана

	Хөлстэй тохмоор холхиулна

	Хүйтэн амгайгаар хайруулна 

	 

	гэж гарч байгаа нь харьд худалдагдаад хүний газар жаргалтай байсан тухай бус харин багаас нь эзэн нь хайр гамгүй харьцаж байсныг харуулсан дүрслэл юм. Түүнчлэн, 

	 

	«Зээргэнэтэйн эхэн шилд

	Зэрлэг буга урамдана...»

	 

	гэж буйгаас үзвэл эл хоёр морь эзнээсээ зугтан дайжихдаа харь газар явсан биш, нутгийнхаа зээргэнэ ургасан зэрлэг бугын бэлчээрт зэлүүд ууланд шиг очсон бололтой

	 

	«Уулын цас ханзраг

	Улс ах дүү минь ойртог...» 

	 

	хэмээн уг дуунд гарч буй нь харь нутагт очоогүйг давхар баталж буй бөгөөд харин урин цаг ирж зусланд айлууд буухад ойрхон нутаг болохыг харуулж байна. Энэ бүхнээс үзэхэд "Зээргэнэтэйн шил" дуунд гардаг хоёр морь харьд худалдагдаад нутаг руугаа гүйсэн бус, харь нутагт дайжсан ч бус, харин эзний ширүүн хандлагаас зугтан өөрийн нутаг орныхоо зэлүүд уул шилд очсон гэх үндэстэй юм. Энэ нь зөвхөн хоёр загал морины тухай өгүүлсэн зүйл биш ангит нийгмийн үед зарц ядуу хүмүүс феодал эздийн харгислалаас зугтан дайждаг байсныг тусгасан бололтой. Өөрөөр хэлбэл, хоёр морины эзнээсээ зугтааж буй нь феодалын албыг орхин нутаг дайжин оддог байсан ардын тэмцлийн тусгал гэж үзэх бүрэн үндэстэй. Хувьсгалын өмнө «Монголын ардууд феодал ноёдтой тэмцэхдээ зугтах зайлах аргыг их л хэрэглэдэг байсан. Ардууд феодал ноёдын дарлалд тэсэхгүй болохдоо муу ноёноос зайлаад сайн ноёныг эрэн дагах, сайн ноён олдохгүй учраас цагаачин болж тэнэх, сайн эр болж ууланд амьдрах ба лам болон ноёны мэдлээс гараад сүм хийдийн шар феодалын дарлалд орохгүйн төлөө бадарчин болж хэсүүчлэх зэрэг явдал олон байсан46. 

	Зээргэнэтэйн шил дуу нь дүр, үйл явдлын хувьд хоёр загалын туужтай зарим талаар холбоотой боловч утга санааны хувьд бие даасан бүтээл мөн. Хоёр загалын туужид хоёр морь нутгаа санаад эргэж ирснээр төгсдөг бол «Зээргэнэтэйн шил» дуунд ийм үйл явдал байхгүй.  Хоёр морь эзнээсээ зугтах замдаа:

	 

	«Айлын адуунд орлоо шүү

	Азарга үрээ нь хазлаа шүү

	Ноёны гадуур орлоо шүү

	Нохой хүүхдэд нь хөөгдлөө шүү» 

	 

	гэх зэргээр бэрхшээлийг туулж, 

	 

	«Хүйтний нуруу нугараагүй

	Хөвчийн цас ханзраагүй» 

	 

	цагаар бугын бэлчээр уул шилд очсон боловч

	 

	«Ус гэж тунгалаг

	Өвс гэж сортой (газарт)

	Хөлстэй тохом тохоогүй

	Хүйтэн зуузай зуулгаагүй

	Үдшийн жавраар сойгоогүй

	Үүрийн жавраар бариагүй» 

	 

	буюу эзний ширүүн харьцаанаас чөлөөтэй амьдралд орж байна. Энэ бол тэмцэн байж эрх чөлөөгөө олно гэсэн санаа мөн. Ийнхүү адгуусан амьтны тухай өгүүлсэн мэт боловч нийгмийн асуудлыг тусган, тэмцэлд уриалан дуудах үзэл санааг илэрхийлсэн харилцаа дуу цөөнгүй бий. Тухайлбал: Феодалын нийгмийн ноёрхол хэмжээгүй эрхт ноёд баядын дарлалыг хүлээж тэдэнд элдвээр хавчигдан эх үрс салан өнчрөх буюу хайр дурлалт хүмүүс хагацан салсан, эрх чөлөөгүй байдлаа тухайн үед шууд хэлж болохгүй байсан учраас «Өнчин цагаан ботго» гэдэг дуунд баян эзний уршгаар эхээсээ салсан өнчин ботго, «Бодь цагаан гөрөөс» гэдэг дуунд Арзаг ноёнд эхийгээ алуулан өнчирсөн янзагануудаар төлөөлүүлэн ноёд баядын эсрэг тэмцэж байгаа ардын ангийн санааг илэрхийлжээ47. Эдгээр дуунд адгуусан амьтны дүрээр нийгмийн харьцааг тусгасан бол «Өвгөн шувуу хоёр» дуунд хүн ба адгуусан амьтны дүрийг хослон гаргаж байгаль нийгмийн амьдралын учир утгыг эргэцүүлсэн гүн ухааны санааг илэрхийлжээ. Тухайлбал, 

	 

	«Жаргалтай дэлгэр зуныхаа сард нь

	Гадаад их далайнхаа тэртээгээс ганганаж...

	 

	дэвсээр... юухандаа ирдэг... зорьж ирсэн нууртаа зусаад зоргоороо амарч цэнгэж жаргаад зохистой намрынхаа дулаан цагт жигдлэн дэвсээр юундаа буцдаг» зэргийн учрыг өвгөн асуухад: 

	 

	«Эргэж байх дөрвөн цагийн дотроос

	Эрчимтэй зуныхаа (цэцэгт) сард нь 

	Эртний тавигсан өрөөлийн хүчээр

	Энэ сайхан нутагтаа эргэж ирдэг.

	Үүл цасан будраад ирэхэд

	Өнөд сэрүүн болно хэмээн

	Өссөн дулаахан нутагтаа буцдаг» 

	 

	гэх мэтээр байгалийн эрхшээлийг даган амьдардаг учраа жигүүртэн шувууд өгүүлээд өвгөний өтөлсний учрыг хариу асуухад

	 

	«Өтөлнө гэж өтөлсөнгүй

	Өнгөт ертөнцийн жамаар өтлөв» 

	 

	хэмээн орчлонгийн эрхийг ёсчлон дагаж өвгөрөн харьдгийн учрыг өгүүлээд, 

	 

	«Нийгэм хорвоогийн нийлж салах замыг

	Нийт замнаж замнагч хүндэтгэнэ.

	Харин тэгэхдээ ханадаггүй шуналтай нь

	Хальж халтирах нь хаа нэг байх юм» 

	 

	хэмээн сургамжилж байна. Энэ нь байгаль нийгмийн юмс үзэгдэл цөмөөр зүй тогтоолтой бөгөөд тэр нь хүний сэтгэл хүслээс тусгаар зохирсон тохирсон нөхцөл байдлын дотор харилцан бие биетэйгээ нөхцөлдөн холболдон улирч хувьсаж, ургаж шинэрч байдаг48 гэсэн гүн санаа юм. Монголчуудын дунд тодорхой хувь заяа, зан чанар бүхий хүмүүсийн дүрийг тод харуулсан «Ах дүү хоёр гөрөөчин»,  «Шалзат баахан шарга», «Сумьяа ноён», «Ванлий», «Алигэрмаа»,  «Наян настай Намсан гуай», «Тоорой банди», «Эрүү цагаан болжмор»,  «Данаабал», «Тиана хүүхэн» зэрэг харилцаа дуу зохиогдож тархсан нь эмгэнэлт, хошин шог, аж байдлын зэрэг олон өнгө аястай юм. Эдгээрт тодорхой зан чанар бүхий олон дүр, эхлэл, өрнөл, төгсгөл бүхий үйл явдал гарч буйгаараа бараг дуулалт жүжгийн хэмжээ, нд дөхөж очсон юм. Эдгээрийн дотор «Ах дүү хоёр гөрөөчин», «Шалзат баахан шарга» гэдэг дуу бол ах дүү хоёр гөрөөчинд тохиолдсон эмгэнэлт үйл явдлыг өгүүлж буйгаараа ялгарч байна.

	Уг харилцаа дууны эхэнд эмгэн өвгөн хоёр хоёр хүүгээ анд үдэж:

	 

	«Шалзат баахан шаргаараа

	Шаргын говийг туулаарай.

	Салаа эвэртэй бугыг

	Шархдуулалгүй намнаарай» 

	 

	хэмээн сургаал захиагаа хэлж явуулна. Амьтныг шархдуулалгүй агнах тухай захиас бол ардын хүнлэг энэрэнгүй үзлийн илрэл юм. Хөвчид очоод ах нь отоонд сууж байснаа ан үргээж явсан дүүгээ андуу хараад намнаж эмгэнэлтэй байдалд ордог. Ингээд ах нь:

	 

	«Зэрэглээ ихтэй газар

	Зээр гөрөөсийг намнаж явлаа. 

	Зээрэн дээлтэй дүүгээ би чинь 

	Зэрвэс хараад намнаж орхилоо. 

	Зэрэгцүүлэн өсгөсөн аав ээж хоёртоо

	Ах чинь юугаа хэлдэг билээ?

	...Шагайж харвасан нүдийг минь 

	Шаазгай тонших нь ч яав даа. 

	Угзран татах гар минь

	Хатаж унах минь ч яав даа» 

	 

	хэмээн харамсан дуулахад дүү нь:

	 

	«Ус нь үгүй газар

	Улиас яагаад ургав?

	Улс нь үгүй газар

	Хоёулаа юунд ирэв дээ?

	Марлан арьстай малгай минь

	Магад аминд минь хүрэв үү?» 

	 

	хэмээн золгүй хувь заяандаа халагласнаа эр хүний уужим ухаанаар:

	 

	«Ган төмөр хэтийг минь

	Ганц хүүд минь өгөөрэй.

	Цусан зээрд морийг минь

	Цулбуурыг нь бүү чиргүүлээрэй. 

	Цустай цагаан цамцыг минь 

	Ээжид битгий үзүүлээрэй.

	Айлын хүн ажигч шүү, 

	Аятайхан явж очоорой.

	Гэрийн хүн гэгэлгэн шүү.

	Гэнэт битгий дуулгаарай.

	Улаан цурав хүүхдэд минь

	Увуу цувуу дуулгаарай» 

	 

	хэмээн захиж нас эцэслэж байна. Урлаг судлаач эрдэмтэн Э. Оюун ах дүү хоёр гөрөөчний дүрийн талаар «Энэ хоёр зээр аргалын арьсан дээлтэй, марал гөрөөсний арьсаар хийсэн малгайтай юм. Энэ нь ноёдын дарлалаас зугтаж хүнгүй говьд суурьшаад хувцас хийж өмсөхөөс өөр аргагүй болсон мэт» гэсэн дүгнэлт хийжээ49. Гэтэл уг дуунд хоёр хүүгээ үдэхдээ эцэг эх нь ан хэрхэн агнах талаар сургаал захиагаа хэлэн буй болон дүүгийн үгэнд ард хоцорсон гэр орных нь тухай гарч байгаагаас үзвэл ах дүү хоёр нутгаасаа зугтан гарсан биш, харин хол газар анд явсан нь тодорхой.  Зээр аргалын арьсан дээл, марал гөрөөсний арьсан малгайн хувьд бол энэ нь амьтанд сэжиг төрүүлэн үргээхгүйн тулд ан амьтны арьсаар өмсгөл хийж өмсдөг заншил монголчуудын дунд байсантай холбоотой юм.  Энэ талаар зөвлөлтийн эрдэмтэн К. В. Вяткина «Монголд тарвага агнахад цагаан өнгийн өмсгөл, урт босоо чих бүхий малгай өмсөн сарлагийн сүүлэн даллуур хэрэглэн тарваганы анхаарлыг төөрүүлдэг тухай дурдаад «урьд цагт нэг хүн чоно буюу марлын арьсаар хийсэн ийм малгай, хувцастай тарвагачилж явахад өөр анчин түүнийг андууран алснаас хойш ийм баг өмсгөл хэрэглэхээ больсон домогтой50» гэж бичжээ. Гэхдээ эл дууны ах дүү хоёр гөрөөчин бол ангийн хишгээр гэр орныхноо тэжээж амьдарч байсан хувьсгалын өмнөх үеийн анчин гөрөөчин хүмүүсийн дүр гэдэг нь маргаангүй. Тэд олз ашиг хайж эсвэл зугаа цэнгэл хөөсөндөө биш,  улаан цурав (нялх балчир) хүүхдээ харж үлдсэн хань ижил, өндөр настай эх эцгээ тэжээхийн тулд их говь, хөндийг туулан анд явж байна. 

	Ах дүү хоёр нэгийгээ санамсаргүй хөнөөсөн нь ах нь андуу харсан болгоомжгүй явдлаас болсон мэт боловч золгүй явдлын гол шалтгаан нь ийм хувь заяанд хүргэсэн ядуу зүдүү байдал юм. Золгүй явдалд учраад ах нь харамсан халаглахаас цаашгүй байгаа бол дүү нь ахыгаа зэмлэсэнгүй, харин нэгэнт тохиолдсон явдлыг ухаалгаар ойлгон алс хэтийг бодсон үгээр ахыгаа сургамжилж байна. Өөрөөр хэлбэл, тэр амь насаа алдаж байгаа боловч золгүй хувь заяаг аялдан дагалдагч биш амьдралд идэвхтэй хандсан дүр юм. 

	Монгол ардын зарим харилцаа дуу нь шог инээдмийн аястай бөгөөд «Сумьяа ноён», «Ванлий», «Наян настай Намсан гуай» зэрэг харилцаа дуунд хайр сэтгэлийг эд хөрөнгө, эрх ямбаар далайлган авах гэдэг дарлагч ноёд, баяд лам нарын ёс суртахууны доголдлыг хурцаар илчлэн шүүмжилжээ. Тухайлбал, «Сумьяа ноён» гэдэг харилцаа дууны утгыг товч өгүүлбэл: шалиг завхай Жууяар хэмээх бүсгүй нэгэн ламтай хайр сэтгэлийн холбоо тогтоон үлэмжхэн бэлэг сэлт авсан байснаа Сумьяа ноёнд сэтгэлээр урван нөхөцсөнд лам хордон уурлаж, 

	 

	«Дурдан гэмээр дурдан юм сан даа

	Дундаа хээтэй дурдан юм шүү дээ. 

	Дур болоод сэтгэл чинь Сумьяа ноёнд очсон бол хө

	Дурдан юуг минь эргүүлээд өгнө байгаа» 

	 

	хэмээн бүх бэлэг сэлтээ буцааж авахаар нэхнэ. Жууяар уг бэлэг сэлтийг нь өгөлгүй шунаг, харамчийг нь дооглоно. 

	 

	«Дурдан хэмээх дурданг чинь би мэднэ ээ хө

	Дур болоод сэтгэлийг минь хуурч байгаад өгсөн шүү чи. 

	Дурдангийнхаа хойноос дурсаж гомдоод байвал

	Духаа цоортол мөргөж байгаад авбал аваарай» 

	 

	гэж дуулан хөөдөг. Харилцаа дууны төгсгөл хэсэгт Сумьяа ноёныг ирэхэд Жууяар:

	 

	«Буурал морь чинь хөлстэй байна хө. 

	Булгийн айлаар бууж мордоод хөлөргөө юу даа хө?

	Бууны чинь оосор шив шинэхэн байна хө. 

	Буцмал авгай чинь оёж шидээд өгөө юу даа хө?» 

	 

	хэмээн хардан дуулахад Сумьяа ноён:

	 

	«Буурал морины минь хөлсийг асуувал

	Буга согоо намнаад хөлөргөсөн юм хө.

	Бууны минь оосор шив шинэхнийг асуувал

	Буурал эжий минь оёж шидээд өгсөн юм»...

	 

	гэх зэргээр учирлан байснаа 

	 

	«Хайртай ламыгаа хөөж явуулаад харин намайг дарлан суух нь уу» 

	 

	гэж уурлан хаяад явдаг ба зарц хүүхэн нь Жууяарт хандан:

	 

	«Эд хөрөнгөнд шунасаар байгаад

	Эрхэм хүмүүстээ хаягдах нь энэ. 

	Эргэцүүлэн та бодож үзээч дээ. 

	Эцэст нь ганцаараа хоцрох нь энэ байжээ» 

	 

	хэмээн сургамжлан дуулдаг. Энэ нь хайр сэтгэлийг эд хөрөнгөөр худалдан авч болдог арилжаа наймааны зүйл мэт үздэг феодалын нийгмийн ёс суртахууныг шоглон шүүмжилсэн дүрслэл юм. Монгол ардын харилцаа дуу нь ард түмний амьдралыг өргөн хамарсан баялаг сэдэвтэй бөгөөд феодалын нийгмийн үеийн алба дайчилгаа нь гэр бүлд хагацал авчран ядуу олны амьдралд нэрмээс болж буйг «Алигэрмаа», «Тиана хүү» зэрэг дуунд харуулсан бол харц олноо өмгөөлж ноёдын эсрэг ганцаар тэмцэл хийж байсан сайн эрийн дүрийг «Тоорой банди», «Данаабал» зэрэг харилцаа дуунд тусгажээ. 

	Баатарлаг драмын хэлбэртэй харилцаа дуунууд байдгийн нэг жишээ нь «Тоорой банди» бөгөөд

	 

	«Хорь гуч нь баяжаад

	Хотлоор хоосрох ёсгүй. 

	Хойд төрлөө наманчлаад

	Хүлцэж суух хэрэггүй» 

	 

	хэмээн ноёд лам нарын дарлалыг сөрөн боссон «зоригтой, юуны төлөө тэмцэж буйгаа сайн мэддэг, олон түмэн, эцэг эх, эх орондоо хайртай» ардын сайн эр Тооройн дүрийг урласны зэрэгцээ

	 

	«Гав дөнгө зүүлгүүлээд

	Гасланд байсан Тооройгоо

	Гарт нь зэвсэг бариулаад

	Гаргаад авсан миний бие» 

	 

	хэмээн нөхрийнхөө хойноос (дэмий) уйлан гасалсангүй харин аврах туслах арга сүвэгчилж Тооройгоо зоригжуулж байгаагаараа бусад харилцаа дууг бодвол...  тун ухаантай эрэлхэг зоригтой тэмцэгч эмэгтэйн дүр гарч байна51. 

	Ийнхүү монгол ардын жүжиг наадам нь овгийн байгууллын үеийн төрөлжин ялгараагүй байсан урлагаас зан үйлийн харилцаа шүлэг дууны хэлбэрээр уг үндсээ авч өнгөрсөн түүхийн урт хугацаанд тоглоом наадам, уран сайхны бүтээлийн янз бүрийн хэлбэр агуулгаар баяжиж хөгжиж ирсэн юм. Ардын жүжиг наадмын хөгжлийн явцад мэргэжлийн театрын урлагийн анхны бүтээлүүд гарч ирсэн байна. Тухайлбал, монголчуудын дунд өнгөт сүүдрийн жүжиг, хүүхэлдэйн жүжиг буй болж манай үе хүртэл уламжлагдаж иржээ. «Илгэн арьсан дээр хүн амьтдын дүрсийг гаргаж түүнийг янз бүрийн өнгөөр гэрэлтүүлэн тэдгээрийн хөл гарыг хөдөлгөн тоглодог өнгөт сүүдрийн жүжиг дэлгэрснээс гадна» хүрээ хийдийн газар тосон балин, цаас даавуу модоор хийсэн хүүхэлдэйн жүжиг гарч байсан баримт буй52. Мөн «Саран хөхөө» хэмээх дуулалт жүжгийн эх зохиол ба дууг 1830-аад оны үед шүлэгч Д. Равжаа зохиож өөрөө найруулан тоглуулж байсан үеэс эхлэн энэ жүжгийг 1920-иод он хүртэл тоглосоор иржээ53. 

	Мөн ардын жүжиг наадмын аман зохиол нь манай шинэ үеийн театрын урлаг үүсэн хөгжихөд баялаг уламжлал болсон билээ. Тухайлбал,  «Олон түмэнд хувьсгалын шинэ үзэл санааг урлагийн аргаар хүргэх чухал үүргийг хэрэгжүүлэхийн тулд анхны уран сайханчид маань хувьсгалын өмнөх үеийн ардын театруудын жижиг хэлбэрүүдийн туршлагад түшиглэн юуны өмнө харилцаа дуу «Сумьяа ноён», «Ах дүү xoёp гөрөөчин» зэргийг тусгай тавцан дээр тайз заслын тойм тавьж тусгай хувцас өмсөж тоглох буюу эсвэл «Өнчин хүү», «Хоньчин хүүхэн» зэрэг яриа-дуу хосолсон жүжгийг өөрсдөө шууд зохиож найруулан хувьсгалын утга бүхий ухуулгын аястай жүжигт ардын дуунаас оруулан дуулах зэргээр жүжиглэж54 байсан ба их зохиолч Д. Нацагдорж манай үндэсний анхны дуурь «Учиртай гурван толгой»-г зохиохдоо ардын Юндэн гөөгөө болон түүний холбогдолтой «Үйлийн гурван толгой»-н домгийн зарим дүрийн үйл явдлаас сэдэвлэн ардын харилцаа дууны хэлбэрийг дуурайлгасан байна. Ер нь харилцаа дууны нөлөө монгол дуурийн гол онцлогийг тодорхойлох үндсэн шинж болсоор байгаа билээ. Энэ бүхэн нь монгол ардын жүжиг наадмын аман зохиолын уламжлал, шинэчлэлийн түүхэн хөгжлийг харуулж байна. 

	 


ЗАН ҮЙЛИЙН ХАРИЛЦАА ШҮЛЭГ

	СҮЙ БЭЛЭГ ХЭЛЭЛЦЭХ ҮГ

	 

	А. Хувилбар:

	Бэрийн тал: 

	Улиралт орчлонгийн газар дэлхий униартан байх

	Холбоот уул усны байгаль учрал шиг

	Ерөөлт дэмбэрэлт таны болоод

	..... гуай бидний

	Урьдын сайхан ерөөлийн хүчээр 

	Худ ураг, элгэн бололцдог чинь 

	Эртнээс нааш зохиосон

	Ёс журмыг дагуулсан болох учир

	Холыг ойртуулдаг морин эрдэнэ 

	Хоёр этгээдийг худ ураг болгон нийлүүлсэн

	Хоёр үрийг минь язгуурын заяа буян дэлгэрч

	Өнөд сайхан зохицох болтугай!

	 

	Хүргэн тал: 

	За эрхэм хүндэт...... гуай таны

	Өргөн үүдийг чинь нээж

	Өндөр босгыг чинь алхан бараалхаад

	Эрж хүссэн эрдэнэ

	Сураглаж ирсэн сувдыг

	Авахыг зөвшөөрсөн тул

	Алтан сүй бэлгийг амлуулахыг хүснэ. 

	 

	Бэрийн тал: 

	Алаг сайхан үрийгээ хайрлахгүй өгч

	Хамаг олны төрийн ёсоор

	Худ ураг бололцож байгаа тул

	Арван цагаан буян

	Алт мөнгө зэргийг

	Авдар сав дүүртэл өгөх биз!

	 

	Хүргэн тал: 

	Амраг хоёр үрээ

	Хослон нийлүүлж

	Худ ураг болох хэрэгт

	Эд мал мөнгө хөрөнгийг

	Эрхбиш хоёр талаас

	Найртай сайн сайхан

	Явж ирснээ бодож

	Зохистой тоогоор

	Айлдаж хайрлана уу. 

	 

	Бэрийн тал: 

	Алаг сайхан үрээ

	Аль нэгэн хүнд өгөх байтугай

	Хайртай сайн эд малаа

	Үнэ цайнд хүргэхийг хичээдэг юм даа. 

	Хайртай цагаан ембүү... 

	Хавчиг залуу морь... 

	Сонгодог сайн атан тэмээ... 

	Шар үхэр

	Ирэг хонь илүү дутуугүй

	(Төд төдийг) өгвөл яах вэ дээ

	 

	Хүргэн тал: 

	Амлаж айлдсан тоог сонсов. 

	Хамаг олны ёсоор

	Хайртай үр хүүхдээ

	Хамтруулан зохилдуулж

	Хадам хүргэн болгохын төлөөнөө

	Уулын чинээ дуудсан боловч

	Хонин чинээ татаж

	Бага болгох ёсоор

	Дахин хасахыг давтан гуйя. 

	 

	Бэрийн тал: 

	Адгуус малаа худалдахад хүртэл

	Анхны хэлсэн үгэндээ хүргэхийг бодох байтал

	Амраг хайртай хонгор үрийгээ өгөхөд

	Амласан бэлэг үнэнээсээ

	Хэрхэвч татаж хасмааргүй байна. 

	Гэвч яах вэ, 

	Худ ураг бололцохын төлөө

	Хайртай цагаан ембүү... (төд)

	Сонгодог агт морь... 

	Залуу шүдний сайн атан тэмээ... 

	Иргэн хонь

	Шар үхэр тус бүр... болгоё. 

	 

	Хүргэн тал: 

	Буян язгуур ихтэй

	Хонгор хоёр хүүхдээ

	Нийлүүлэх гэж зорьсон

	Энэ зүйл дээр

	Нарийлаад юу хийх вэ. 

	Хэлсэн ёсоор болтугай гэнэ. 

	 

	лонхтой архи хадгийн хамт барьж:

	Бэрийн тал

	Өндөр их заяатай

	Өргөн их буянтай

	Хан тэнгэр язгууртай

	Хас эрдэнэ угсаатай

	Хайртай хоёр үр хүүхдийн

	Үйлс явдал нь үеийн үе

	Төрөл тутамд

	Түгээмэл сайхнаар

	Дэлгэрэн явах болтугай!

	 

	ШУА-ийн Хэл зохиолын хүрээлэнгийн аман зохиолын хөмрөгт буй төв халхын хуримлах ёсны тэмдэглэлээс авав. 

	 

	Б. Хувилбар:

	Сүй бэлэг хүргэхээр ирэх үед бэрийн тал ах дүүсээ цуглуулан найр хийж байхад хүргэн хүү нум саадаг агсаж, хэсэг хүмүүс нөгөө талд ирж үүднээс цааш үнснээс нааш хөсөр сууна. Тийнхүү сууж байхад бэрийн талаас «Тэр хэсэг хүмүүс юун улс вэ? Асууж мэдээд ир!» гэж нэгэн хүнийг зориуд зарж явуулна. Тэр хүн уг хүмүүсийн дэргэд очиж:

	 

	Та нар чинь

	Арын олон ах дүү нар

	Төрлийн олон хүмүүс

	Төв сайхан

	Баясгалангийн найр хийж байхад

	Юунд ирээд байгаа улс вэ?

	Намайг марталгүй асуугаад 

	Дутагдуулалгүй мэдээд ир гэсэн юм 

	 

	гэж асуудаг. 

	Хүргэн тал: 

	 

	Дуу найрын төвшин дээр

	Дугараа хундаганы дүүрэн дээр 

	Бараалхаж ирлээ. 

	 

	Бэрийн тал: 

	Дуу найр цэглээгүй

	Дугараа хундага чилээгүй байхад

	Дур зоргоороо юунд ирсэн хүмүүс вэ?

	 

	Хүргэн тал: 

	Төрийн олон түмнээс

	Түгээмэл олон найр цэнгэл хийж байхад

	Түүнд багтаж ядахаар

	Бараалхаж ирээд байна. 

	 

	Бэрийн тал:

	Асар шаах гэсэн газар

	Майхан юунд шаав?

	Агт уях гэсэн газар

	Морио юунд уяв?

	 

	Хүргэн тал: 

	Асартай тэнцэх

	Майхантай болоод шаасан юм. 

	Агттай тэнцэх

	Морьтой болоод уясан юм. 

	 

	Бэрийн тал: 

	Ардаа нум саадаг агссаныг чинь үзвэл

	Анчин гөрөөчин бололтой, 

	Тийм бол уул хадаар явалтай юм. 

	Аянчин жинчин бол

	Өргөн их замаар явалтай юм. 

	Адуу малын эрэлчин бол

	Айл аймгаар буултай юм. 

	Идээ жимс

	Өмнө тавьсныг чинь үзвэл

	Айлчин гийчид бололтой. 

	Гэтэл үүднээс цааш

	Үнснээс нааш буудаллан, 

	Айлын гадна

	Ам цагаан эсгий дэвсэж суусан

	Та нарын ахлагч тэргүүлэгч нарын 

	Алдар нэр хэн хэн гэдэг, 

	Оршин суудаг нутаг чинь хаана вэ? 

	Алсын юманд зорив уу?

	Амин хувиараа яваа юу? 

	 

	гэж намайг найрын ахлагч нараас дутагдалгүй асуугаад марталгүй мэдээд ир гэсэн юм. 

	 

	Хүргэн тал: 

	Хамаг олны ёсоор

	... аймгийн

	... хошууны

	... гуайн хүү гэрлэх гэж

	Асар мэргэн зурхайч нараас

	Асууж айлдсанд

	Учрал ивээл жил нь бүрдсэн

	Элгэн ургийн

	Үүрдийн хайртай

	Амраг авхайг

	Наран ургах зүгт

	Явж байтал

	Навч цэцэг дэлгэрсэн

	Тунгалаг сайхан усны хөвөөнд

	Үзэсгэлэнт сайхан дэнжийн дэргэд

	Өргөн их мал сүргээр баян

	Хүүхэд багачуудаар өнөр олон

	Хот айлуудын дотор

	Мөнгөн цагаан өргөөнд

	Түгээмэл олноороо

	Төв сайхан найр цэнгэлийг

	Хийж байх үед

	Тэр айлд

	Эрж олддоггүй эрдэнэ

	Сураглаж олддоггүй сувд шиг

	Заяаны чинь хань үр

	Гэрийн чинь тэнд бий гэж

	Зааж өгсөн билээ. 

	 

	Тэр ёсоор үүрдийн үр үндсийг бататгах гэж эрхэм ... гуай таны хайрт хүүхэн ... чинь бэр болгон авахаар бэлэг сүйгээ тогтоогоод үүний урьд өдөр сараа болзоод өнөөдөр гэсэн ёсоор энхрий бага хүргэн хүүг чинь хадам аав ээжийн алтан босгыг алхуулан ахуй шүтээнд нь мөргүүлж ах дүү нарт нь танилцуулан бараалхуулахаар ирсэн билээ. Эл учрыг эрхэм танаас уламжлахын хамтад үүднээс эхлээд үнсээ хүртэл новшоо цувуулдаг хэний зарцын муугаас болсон юм бэ? Бид л хамаг журмыг дагаж хатавчин хажууд харилан сууж байна. 

	 

	Бэрийн тал: 

	Энхрий бяцхан хүргэн хүүг ирсэнд баярлав. 

	Холоос ирсэн бие чинь зүдрэв үү?

	Холбож! суусан хоёр хөл чинь чилэв үү?

	Худ ургийн газраас авчирсан

	Бэлэг сүй юү билээ?

	 

	Хүргэн тал: 

	Хүлцэх сэтгэл чинь зовниж

	Нүд хүрэхүйц газраас харуулдав уу?

	Харин худ ургийн газраас

	Хүргэж ирсэн бэлгүүд бол

	Цагаан тэмээ цалин мөнгөн буйлтай

	Бэлгийн хээр морь бэх мөнгөн молцогтой

	Андуу төвөдийн оронд бүтээсэн

	Ариун үнэртэн хүж

	Ар монголд айраг гэж нэрийдсэн

	Асар тунгалаг сархад

	Хан хурмастын зоог болсон

	Халзан цагаан хонины зум

	Аав эжийд нь барих алт мөнгө, 

	Ах дүүд нь хүргэх

	Оюу номин, шүр сувд

	Хот мандлын шинжтэй хорь арван ембүү хүртэл

	Есөн ес наян нэгэн

	Бэлгүүдийг дутуугүй гүйцэд

	Дундгүй дүүрэн цөмийг авчирсан билээ. 

	 

	Бэрийн тал: 

	Есөн ес наян нэгэн

	Бэлгийн тэргүүн болох

	Ган төмрөөр үйлдсэн шагай

	Галууны сүүгээр шахсан бяслаг байна уу?

	 

	Хүргэн тал: 

	Дутуугүй дүүрэн

	Дундгүй гүйцэд гэж

	Нэгэнт хэлсэн тул

	Дахин давтан юунд асуусан юм бэ?

	 

	Бэрийн тал: 

	Чулуу цавчих илд байна уу?

	Чоно гүйцэх хурдан хүлэг байна уу? 

	Барс арслан барих баатар эр байна уу? 

	Сүүжээ даахгүй шар байна уу?

	Сүүлээ даахгүй хонь байна уу?

	 

	Хүргэн тал: 

	Харин сүүжээ даахгүй шар

	Сүүлээ даахгүй хонь

	Тийм муухай зовлонтой мал

	Манайд байхгүй, 

	Харин танай тэнд байдаг юм уу? 

	 

	гэхэд 

	— За тийм бол эрхмүүд минь морилцгоо гэхэд цөм орцгооно. Ороход гэрийн эзнээс:

	— За! Энэ ирсэн улсуудад том аягаар товолзуулан айраг долоо долоо, арз архи ес есийг барь гэнэ. Ийнхүү айраг архийг гүйцэтгэн барьсны дараа гэрийн эзэн нэгэн хүнийг тусгайлан томилж уул бэлэг сүйн юмыг хүлээн авхуулна. 

	Тэр хүн уул зүйлүүдийг бүрэн хүлээн аваад бэрийн тал нэг морийг голж, хүргэний тал түүнийг магтан харилцан цэц булаалдана. Үүнд. 

	 

	А. Хувилбар

	Бэрийн тал: 

	Энэ чинь амраг ургийн холбоо байгуулах 

	Алтан сүй бэлгийн зүйлд авах байтугай 

	Амандаа хялгана даах шүдгүй 

	Алхаандаа алхах тэнхээгүй

	Хэрээ цохих зовлогогүй

	Хэншүү тавих биегүй

	Арьс ширэнд хучаастай

	Шөрмөсөн хэлхээ

	Судсан уяа болсон

	Энэ муу морийг чинь

	Манайх хүлээж авахгүй, 

	Харин танай уясан морийг авъя аа. 

	 

	Хүргэн тал: 

	Манай энэ морь

	Унаж явахад урамтай

	Урагшаа алхахад дөхөмтэй

	Давхихад давамгай

	Барихад бахтай, 

	Найртай газар унадаг 

	Наадамтай газар уядаг

	 

	Ийм янз бүрийн явдал ихтэй сайн морийг та харин таньж авахгүй юм бол манайх дуртайяа буцааж авъя. 

	 

	Бэрийн тал: 

	Ээ мэдэхгүй, 

	Харахад харчгар

	Үзэхэд үрчгэр

	Амьтан байна. 

	Ийм их эрдэмтэй

	Амьтан юм уу?

	 

	Хүргэн тал: 

	Манай энэ морь бол

	Дэлхий дэргэтэл хатирдаг

	Дэлээн сагсалзтал алхалдаг

	Айл үзээд тэмүүлдэг

	Адуу үзээд цовхчдог

	Чоно үзээд хөөдөг

	Ган дөрвөн туурайтай

	Гал бутартал гишгэлдэг

	Арван хоёр шүдэндээ

	Арвай эргэм цөгцтэй

	Тийм сайхан морийг

	Та чухам юуг нь хараад

	Ингэж байгаа юм бэ? 

	 

	гэхэд бэрийн тал:

	«Ээ тийм үү?Авъя» гээд дотогш ороход найр эхэлж «Түмний эх»,  «Эртний сайхан» гэдэг уртын олон түрлэгтэй дуунуудыг дуулж нийтээр түрнэ. 

	 

	Б. Хувилбар

	Хүргэн тал: 

	Муу хүн унадаггүй

	Муруй шонгоос уядаггүй

	Цөөн адуунд тогтдоггүй

	Цөөрөм ycнaac уудаггүй

	Ганзага болсон чихтэй

	Гархи болсон нүдтэй

	Заамал зургаан хүзүүтэй

	Заан дөрвөн соёотой

	Оломгүй ооныг гүйцдэг

	Хударгагүй хуланг гүйцдэг

	Уулан дээгүүр гараад ирэх нь

	Усны долгио шиг

	Тал дээгүүр гараад ирэх нь

	Тас шувуу шиг

	Сүүлээсээ үргэж

	Сүүдрээсээ бусгадаг

	Тийм морь билээ. 

	 

	Бэрийн тал: 

	«Нүүрэндээ үсгүй хүний үр аваад

	Нүүрэндээ үстэй адууг өгөхдөө

	Муу морь өглөө» 

	 

	гэх буюу

	 

	«Уул харах нүдгүй

	Лууль даах шүдгүй

	Барьж мордох дэлгүй

	Батгана үргээх сүүлгүй

	Бүрэнхийд үзэгдэхгүй

	Бүдэг зүстэй

	Харанхуйд үзэгдэхгүй

	Хачин зүстэй

	Хэнгэрэг болсон гэдэстэй

	Хэрээ болсон толгойтой,

	 

	гэх мэт голсон үг хэлдэг. 

	 

	Өмнөговь аймаг Сэврээ сум, 3 дугаар бригад 66 настай Донжилын Довжироос 1961 онд тэмдэглэжээ. 

	 

	Түүнчлэн Сайн ноён хан аймгийн Заяын шавьд

	 

	«Эвэр туурай нь эрвэлзсэн

	Саваг сүүл нь сагсалзсан

	Сайхан монголын шараар сүй хүргэлээ. 

	Цэргийн майхан биетэй

	Цэл залуу шүдтэй

	Цэнхэр бор морь нэг» 

	 

	гэж сүйний малыг магтдаг. 

	Үүнийг нөгөө тал нь голж, 

	 

	Туг сүүлийг нь

	Тугал зажилсан

	Туух нуруугаа барсан

	Эдэлгээ даахгүй

	Хөгшин морь авахгүй

	Үхэр мөргөх эвэргүй

	Ямаа үргээх сүүлгүй

	Тэрэг ачаа даахгүй

	Хөгшин шар авахгүй...» 

	 

	гэх мэтээр голж хариу үг хэлдэг байв. 

	 

	В. Хувилбар;

	Бэр буулгахын өмнөх хэдэн сар буюу эсвэл нэг хоёр хоногийн өмнө хүргэний талынхан бэрийн талд очиж найр хийдэг бөгөөд үүнийг «Тахил тавих» гэдэг. Үүнд хүргэн төрөл садны ба найз, танил хүмүүсийг дагуулж майхан хөсөгтэй их хөл болон очдог байна. Цагаан тэмээ цалиман мөнгөн буйлтай, цагаан морь хар булган молцогтой, тарган сайн эр хонины зум, бас бус зүйлийн бэлэг авч очно. Хамт очсон хүмүүс нь хадмынх нь гэрийн гадаа асар майхнуудаа шааж буудаллана. Ийнхүү очиход нь бэр болох хүүхэн төрөл садныхаа буюу сайн танил айлд очиж нуугддаг ёстой. Хүргэний талынхан гэрт орохоор очиход нь бэрийн талын ахлагч болох хүн гэрийн үүдийг ацтай хусан баганаар арлуулж хөндлөн дараад:

	 

	Ахлагч ах дүү нарын

	Амар мэндийг асуун эрж

	Унаа морьд чинь зүдэрсэнгүй

	Уршиг барцад тохиолдсонгүй

	Хуурай худгийн ховоо шиг

	Хулсан домбоны бариул шиг

	Бээжинд очсон тайлаг шиг

	Бэл алдсан хятад шиг бэгийж

	Аргалын цаана атийгаад

	Үнсний цаана өтийгөөд

	Үүр шөнөлөөд хаана очиж явна вэ?

	Амь бие чинь сульдсангүй

	Амархан морилж ирэв үү?

	Үхэр мал хотноосоо гараагүй

	Хүн амьтан ор дэвсгэрээсээ босоогүй

	Үүрийн харанхуй бүрэнхийгээр

	Яаран сандран ирдгийн

	Явдал учир юу вэ? 

	 

	гэж асуухад хүргэний талын ахлагч:

	 

	Сайн морьд зүдэрсэнгүй

	Саадтай явдал гэж тохиолдсонгүй

	Садан ургийн газартаа

	Сайн явж ирлээ. 

	Төр улсаа цогцлон байгуулсан

	Түмэн олондоо алдар цуутай баатар эр

	Буянтай монгол орондоо мандаж

	Арван найман сүүдэр золгох цагтаа

	Аяа гайхамшигт сайхан авхайг

	Анх хатан болгож буулгах цагт

	Ар монголдоо тараасан зан журмыг дагаж

	Энх сацрал төгс бүрдсэн

	Эрхэм сайхан хүргэн хүү чинь

	Алаг цоохор адуун сүргээс

	Ам цагаан хүлгээ барин унаж

	Артай мяндсан хувцсаа өмсөж

	Арвин их талыг туулж

	Арван ах дөрвөн дүүгээ дагуулж

	Асар их ордонд чинь бараалхаж ирэхэд

	Байцаан асуугаад оруулахгүй 

	Баганаар үүдээ дардгийн учир юу вэ?

	Яртай модоор үүдээ дардаг нь

	Ямба уу, ёс уу?

	Янз уу, маяг уу? 

	 

	гэж хариулна. Ингээд дараах байдлаар ярилцана,

	 

	Бэрийн тал: 

	Цуут их баатар ч гэсэн. 

	Чин улаан хатнаа залахад

	Арслан барс хоёр хүчтэнээр

	Arap зандан гэрийн үүдийг даруулж

	Хадам ургийнхаа өмнөөс

	Хариу хэдэн үгээ хэлж байсан нь

	Чи бид хоёрын жам биш, 

	Цугаар олны жам аа. 

	Бар чихтэй луу

	Баруун тийшээ хараад байхад

	Багана гэдгийн учир юу вэ?

	 

	Хүргэн тал: 

	Ой модноос огтлон авсан

	Оготор цагаан баганыг

	Огторгуйд байдаг луу

	Орчлонд байдаг бар гэдэг

	Ураг худ гэтэл 

	Уршиг таримаар улс байна

	Үг хэлээ олохоо больсон

	Үүд хаалганы бөглөө болсон

	Элий балай хүмүүс байна

	Эндээс хурдан зайл 

	 

	гэнэ. Ингээд гэрт ороход бэрийн талын ахлагч «Авчирсан бэлгийн түрүү юу вэ?» гэж асууна. Хүргэний талын ахлагч, 

	 

	Хотноос барьсан

	Хониноос шилсэн

	Хоёр найман мөчтэй

	Хорин зургаан хавиргатай

	Бүдүүн эp хонины

	Бүхэл зум нэг ээ. 

	Молор эрдэнийн шинжтэй

	Монгол хүний хүлэг

	Соёо нь гүйцсэн

	Цагаан морь

	Сор нь гүйцсэн

	Булган молцогтой, 

	Гүнж лхам бурханд хүлэг болсон

	Гүйцэд мөнгөн буйлтай

	Ангир цагаан тэмээ

	Алтан мяндсан бурантагтай, 

	Өнгө өнгийн торго дурдан, 

	Үнэт эрдэнийн зүйл зүйл, 

	Настанд барих амтат сархад, 

	Бурханд өргөх зул хүж

	Есен ес наян нэгэн

	Бүрэн гүйцэд бэлэг ирлээ 

	 

	гэнэ. Ингээд бэлэг сэлтээ барьж хүргэн хүү голомтод нь мөргөөд авчирсан архинаас мөнгөн аяганд хийж хадгийн хамт хадам эцэгтээ барина. Хадам эцэг нь түүнийг суугаагаараа авч уугаад босоод ийнхүү ерөөнө,

	 

	Мөнх тэнгэрийн өнгө лугаа адил

	Мяндсан торгон хадгийн хамтаар

	Амт шимээр төгөлдөр

	Ариун тунгалаг сархдыг

	Өргөн дэвшүүлж барьсанд

	Төр улсдаа нэртэй

	Түмэн олондоо хүндтэй

	Өлзийтэй сайхан жаргалыг

	Өнө удаан эдлэхийг epөөe. 

	 

	ШУА-ийн Хэл зохиолын хүрээлэнгийн аман зохиолын хөмрөгт буй Дарьгангын хуримлах ёсны тэмдэглэлээс авав. 

	 

	 

	Г. Хувилбар

	(Цэцэн хан аймаг Түдэн засгийн хошуунд Хүргэний талаас сүй бэлэг хүргэн ирэх үед угтан гарч хэлэлцдэг байв). 

	 

	Бэрийн тал: 

	Үндсэндүү заягаатай

	Баатар түмэн цэрэг

	Мянган жавхлан цацрагсан

	Манай дээд ноёд түшмэд

	Өчүүхэн биесийг

	Үүд хаалганы гаднаас

	Зорин илгээсний учир бол

	Агдар55 хол газраас морилон ирсэн

	Ахмад түшмэдээс

	Айлтгаж асуугаад

	Лавлаж дуулаад ир гэсэн учир болбол

	Аль хаадаас үүсэж гарсан

	Ямар омог язгууртай

	Ноёд түшмэд вэ?

	Агуулан суугаа нутаг чинь хаагуур вэ? 

	Аль хэн гэгч нэртэй хошуу вэ?

	Ахалж яваа түшмэдийн чинь

	Алдар нэр хэн гэдэг вэ?

	Аль хол газраас

	Зорьж ирсэн зориг чинь хаана вэ?

	Айлын гадна суусан учир чинь юу вэ? 

	Архад хар саадгийг арандаа агсаад

	Арга бэлгэ бүрийдэгсэн

	Хүрэн эрээн нумыг

	Хормогчиндогоо дүрж явахыг чинь үзвэл 

	Анчин гөрөөчин бололтой шиг

	Анчин гөрөөчин болбол

	Буу замгаа барьж явалтай билээ

	Алж бэлтгэсэн иргэн хонины шүүс

	Амтат идээний шим бүрийдэгсэн

	Рашаан тунгалаг сархдыг нь

	Элдэв дээдийн саванд

	Хийж өрөөд байхыг чинь үзвэл

	Айлчин гийчин бололтой шиг

	Айлчин гийчин болбол

	Айлдаа ороод суултай билээ

	Айсан улс шиг алхаж ядаад

	Ичсэн улс шиг ирж ядаад

	Хүн хүний царай харж

	Хүлэг морины тоосонд дарагдаж

	Улс улсын царайг харж

	Унага дааганы тоосонд дарагдаж

	Үүднээс баруун тийш

	Үнснээс наахна

	Үхэр хонины бaacaн дотор

	Дөрвөлжинхөн тавьсан дэвсгэр дээр

	Төвлүүлэнхэн суусан учир юу вэ? гэж

	Асуугаад ир гэсэн билээ. 

	 

	Хүргэн тал: 

	Хан Хэнтий уулын

	Халх Цэцэн хам аймаг

	Хатгин, Төв засгийн хошуу

	Агуулан суугаа нутаг болбол

	Өвс ногоо нь ургагсан

	Өнгийн цэцэг дэлгэрсэн

	Өлзийт учрал бүрийдэгсэн

	Амгалан хотол төгсөгсөн

	Аливаа өлзий бүрийдэгсэн

	Авралтай мэргэд нь сайшаагсан

	Аймаг хошуугүй алдаршигсан

	Алдартай ... байна. 

	Ахалж яваа түшмэдийн

	Алдар нэр нь болбол ... гэдэг

	Айлтгаж байгаа миний нэр

	... гэдэг байна. 

	Алс хол газраас ирсэн зориг минь бол

	Ээж аавд нь айлтгаад

	Ивээл жилийг нь нийлүүлээд

	Хунил хуанли зурхайд үзүүлээд

	Хувьтай өдрийг нь сонгоод

	Энэ л өдрийг нь эрхлээд

	Ээж аавд нь айлтгагсан

	Өгье гэж тогтоогсон

	Өлзийтэй сайн өдөр гэж

	Өнөөдөр биш урьд хэдэн удаа

	Учрыг айлтгагсан билээ. 

	Одоо хүргэн түүнийг бараалхуулж

	Хүүхэн түүнийг богтолж авахын тухайд

	Ураг төрлийн эрхээр бараалхаж ирсэн.

	Үүднээс чинь цаагуур суудаг чинь

	Эртнээс тогтоосон дүрэм хө

	Үнс хогоо ойрхон хаядаг чинь

	Ахмадынх нь сургамжийн муугийнх гэж айлтгаж байна 

	 

	гэж хэлээд гэрт орно. Энэ хоёр хүн ороод буцаж гарч ирээд хэлэлцэх нь,

	 

	Бэрийн тал: 

	Эрхэм олон гийчдээ

	Энхрий бяцхан үрээ дагуулаад

	Бараалхаж ирсэнд маш их баясаж гэнэ ээ!

	Алсаас ирсэн биес чинь зүдэрч байна. 

	Ачиж суусан хоёр хөл чинь чилж байна. 

	Холоос ирсэн биес чинь зүдэрч байна. 

	Холбож cyycaн хоёр хөл чинь чилж байна. 

	Хуучны дээдсийн үед

	Хорьж асууж байсан удаатай

	Хэлэлцэж асуугаад

	Гэртээ оруулж байсан

	Удаа журмыг дагуулж

	Асууж байгаа нь энэ ээ!

	За энхрий бяцхан хүргэн хүүгийн

	Авч ирсэн бэлэг юу билээ гэж

	Асууж ир гэсэн билээ. 

	 

	Хүргэн тал: 

	Цагаан морь булган молцогтой

	Цагаан тэмээ мөнгөн буйлтай

	Тасаршгүй алд мяндсан бурантагтай

	Хонгор56 туулдаг

	Хурдан сайн морь

	Чулуу цавчдаг

	Хурц сайн илд

	Сор нь гүйцсэн булга

	Соёо нь гүйцсэн буур

	Аав эжийд чинь барих

	Амьд чандмань эрдэнэ

	Ах дүү нарт чинь барих

	Алтан мөнгөн хундага

	Авгай хүүхдэд нь барих

	Алтан мөнгө, шүр сувд

	Оюу номин биндэрьяа

	Ийм зүйлийг авч ирсээн. 

	За тэгээд!

	Амдуу төвөдийн оронд хийсэн

	Аригуун цагаан хадаг

	Уран төвөдийн оронд хийсэн

	Улаан шар хүж

	Энх төрд чимэг болсон

	Иргэн хонины шүүс

	Хот мандлын шинжтэй

	Хорь арван цайны хамт

	Шахаж хийсэн бяслаг гэнэ

	Салаалж хийсэн ээзгий гэнэ

	Барьж тавьсан хурууд гэнэ

	Базаж тавьсан ааруул гэнэ

	Эдгээр зүйлүүдийг цөм

	Дундгүй дүүрэн

	Дутуугүй гүйцэд

	Авч ирсэн гэж

	Айлтгаж байна аа. 

	 

	Үүнийг сонсоод гэрт буцаж орно. Ийнхүү орж гарсаар гурав асуудаг ёстой. 

	 

	Бэрийн тал: 

	Агар зандан мод тарих гэж байгаа газар

	Асар майхнаа юунд шаав?

	Арслан заан сойх гэж байгаа газар

	Агт морио юунд сойв?

	Асуугаад ир гэсээн. 

	 

	Хүргэн тал: 

	Нарны туяа туссан газар гэж

	Майхнаа шаасан юм

	Навч цэцэг нь дэлгэрсэн газар гэж

	Морио сойсон юм

	Явдлын хүнд өлзийтэй газар гэж

	Манай хүмүүс хэлэхэд

	Олноороо зөвлөөд суусан нутаг юм гэж байна. 

	 

	Бэрийн тал: 

	Анх түрүүн галбыг

	Аль бурхан сахиж вэ?

	Алтан сүмбэр уул нь

	Алин дээр тогтож вэ?

	Аугаа их далай

	Алиныг тойрон урсаж вэ?

	Алтан саньж мод

	Алин дээр нь ургаж вэ?

	Асуусан дөрвөн ёсыг

	Алдал үгүй таниад

	Асын57 худад морилж орцгоо гэж байна. 

	 

	Хүргэн тал: 

	Анх түрүүн галбыг

	Хоргоомжиг58 бурхан сахив гэдэг

	Алтан сүмбэр уул

	Сүн далай дээр тогтов гэдэг

	Аугаа их далай

	Сүмбэр уулыг эргэн тойрон урсав гэдэг

	Алтан саньж мод

	Маапан59 хун далайн дээр

	Намьяа чуулган нь дэлгэрч

	Түмэн шоголтой, буман бичигтэй

	Алтан саньж тэр дээр нь ургав гэдэг 

	Асуусан дөрвөн ёсыг чинь

	Алдалгүй тайлсан нэг нь

	Асын худад бараалхах боллоо. 

	 

	М. Гаадамба, Д. Цэрэнсодном. Монгол ардын аман зохиолын дээж бичиг, УБ., 1967, 85—86 дахь талаас авав. 

	 


ҮҮДЭН ДАРЛАГЫН ҮГ

	 

	А. Хувилбар

	Бэр буулган шинэ гэрт оруулж цайлсны дараа хадам эцэг эх тэднийг гал голомтонд мөргүүлэхээр түүнийг хоёр бэргэн сугадан хөтөлж авч явахад ахлагчийнхаа хамт бэрийн талынхан цөм хамт очно. Энэ үед хадам эцгийн үүдийг ацтай баганаар дараад: 

	 

	Хүргэн тал: 

	Агаар тэнгэрээс салхин үгүй

	Асар хурмастаас хургүй

	Агт морь эцэж зүдэрсэнгүй

	Амь биес чинь сульдсангүй

	Ах дүү нартаа

	Амархан морилж ирэв үү? 

	 

	гэж асуухаас гадна, 

	 

	Заан их хүлгийн уяанаас

	Морь уядгийн учир юу вэ? 

	Зандан их хотын дэргэд 

	Майхан шаадаг учир юу вэ? 

	Магадлан сайн асуугаад 

	Марталгүй хэлж ирээрэй гэж 

	Манийг томилж гаргасан билээ. 

	 

	Бэрийн тал: 

	Хурмаст тэнгэрээс хур орсонгүй 

	Хурдан морьд зүдэрсэнгүй 

	Хувьтай явдал саатсангүй

	Худ ургийн газраа

	Хурдан түргэн бараалхаж ирлээ. 

	Үг хэлээгүй байхад

	Үүд юу гэж дарав?

	Учир хэлээгүй байхад

	Угтаж юу гэж дарав?

	Танай энэ үүд чинь

	Урьдын дардаг үүд үү?

	Ураг биднийг ирэхээр дардаг үүд үү?

	Өдөр болгон дардаг үүд үү? 

	Өнөөдөр биднийг ирэхээр дардаг үүд үү?

	Ордог гардаг үүдийгээ 

	Оньтой баганаар дардаг нь 

	Ямба уу?

	Ёс уу?

	 

	Хүргэн тал: 

	Арван хорын үндсийг таслагч

	Анжаа мэргэн Гэсэр хаан ч

	Уран гоо нэрт хатнаа

	Урьж залж буулгахдаа

	Хар зандан хаалгатай

	Улаан зандан уньтай

	Хамба торгон хаяавчтай

	Панс торгон хөшигтэй

	Асар их зандан гэрийн үүдийг

	Ацтай шүрэн баганаар

	Арлан дарж байсан

	Алтан ацтай мөнгөн баганаар

	Аяслан дарж хариу хэдэн үгээ хэлэх чинь

	Чи бид хоёрын жам биш

	Чингэсийн үеийн жам аа. 

	Урьдын ёсыг дагаж

	Ургийн холбоог барьж

	Тоонотой гэрийн үүдийг

	Тостой хусан баганаараа дарж

	Хадам ургийн та нарт хандаж

	Хариу хэдэн үгийг хэлэх чинь

	Хэн хүний дур биш

	Хавтгай монголын жам аа. 

	 

	Бэрийн тал: 

	Эрхэмсэг ураг тандаа

	Эртний журмыг сануулж

	Энд айлтгах үг байна. 

	Түгээмэл хүчтэй баатар

	Төр ёсыг тогтоож

	Наран гэрэл нэрт хатныг

	Анх залж буулгахад

	Найман түмэн хүнээр хүрээлүүлж

	Найман барс жанжнаар даалгаж 

	Дөрвөн түмэн хүнээр хүрээлүүлж

	Дөрвөн барс жанжнаар даалгаж

	Асар их ордондоо

	Асуултгүй оруулж байсан

	Жам журамтай сан билээ

	Тэр үеийн өвгөд дээдэс

	Тэнэг болоод тэр, үү?

	Манай үеийн биднүүс

	Мэргэн болоод энэ үү?

	 

	Хүргэн тал: 

	Асар тэнгэр хоёр

	Анх ураг төрлийн ёсыг

	Андгайлан байгуулах цагт

	Агуу монголын өвгөд

	Асруун их сүжиглэлээр

	Алдаршгүй бат журмыг дагаж

	Байцаан асууж оруулдаг чинь

	Байдаг нэгэн ёс билээ. 

	Эдүгээ энэ журмыг

	Эрхэмлэн дагаж

	Ханатай гэрийнхээ үүдийг 

	Хайсан модон бaганaap

	Хажуулдан дарж

	Хариу хэдэн үг хэлэхийг

	Буруу гэж хэлнэ үү та. 

	Буцаад ор гэж өчнө үү та. 

	Согтуу хүн шиг салганасан

	Coxор хүн шиг хөтлүүлсэн

	Ямар хүн ирсэн юм бэ?

	Явдал учраа айлтгана уу?

	 

	Бэрийн тал: 

	Сарын сайныг саатан хүлээж 

	Өдрийн сайныг 

	Өнжин хүлээж

	Аль зохистой өдрийг тааруулж

	Алтан худ ургийн газар

	Алаг сайхан үрийг чинь 

	Ариун хатавчийг нь

	Алхан оруулж

	Аав эжийд нь мөргүүлье гэж 

	Арван ах, дөрвөн дүүгээр нь

	Аяслан хүргүүлж ирээд

	Асар их ордонд орох гэтэл 

	Ацтай модоор арлан хөшиж 

	Асуун байцаадаг чинь

	Аль газрын жам билээ?

	Танай энэ үүд чинь

	Cap болгон дардаг үүд үү, 

	Сая биднийг ирэхээр дардаг үүд үү. 

	Хоног болгон дардаг үүд үү.  

	Худ биднийг ирэхээр дардаг үүд үү?

	Энэ өдрийн эндүү юү. 

	Эрхэм нөхдийн солио юу?

	 

	Хүргэн тал: 

	Эртний түүхээс эргэн санаж

	Эрхэм ургийн нөхдөөс

	Энэ хэдэн зүйлийг асууя. 

	Анх тэргүүн галбыг

	Аль төр эзэлсэн бэ?

	Алтан сүмбэр уул

	Аль талд нь тогтсон бэ?

	Анамад мөрөн далай

	Аль талаар нь урссан бэ?

	Агар зандан мод

	Аль талд нь ургасан бэ?

	Наад үгийнхээ учрыг

	Надад хэлж өгнө үү?

	 

	Бэрийн тал: 

	Эзэлсэн төрийг асуухдаа та

	Энэ галбаас осолдов уу?

	Эрдэнэ сүмбэр уулыг асуухдаа

	Эх нутаг чинь давчдав уу?

	Арван хоёр зандан модыг асуухдаа 

	Аргал түлш чинь дутагдав уу?

	Анамад мөрөн далайг асуухдаа

	Ухсан худаг чинь ширгэж

	Ус ундаар ядрав уу?

	 

	Хүргэн тал: 

	Галгүй буцалдаг тогоо хэдтэй ирэв?

	Гадаад далайг гаталгах

	Ган шаахай хэдтэй ирэв?

	Галуун сүүгээр шахсан

	Хатсан бяслаг хэдтэй ирэв?

	 

	Бэрийн тал: 

	Галгүй буцалдаг тогоо гэгчийг

	Халхын дөрвөн аймаг, шавь тав. 

	Өвөр дөчин есөд сонсоогүй ээ. 

	Галтаатайн рашаан гэдэг харин

	Галгүй буцалдаг тогоотой адил гэдэг

	Ямбатай хүмүүн буюу

	Ямтай хүн ордог гэдэг

	Та ямар нь билээ?

	Галуу гэдэг шувуу чинь

	Хатсан бяслагийн сүү байтугай

	Гарсан өндгөө дарж өсгөдөг юм. 

	Эндэх ургийн минь газар

	Ээдэм сүүгээр их гачигдуу байгаа бол 

	Эргэлтийн хүмүүнээр явуулъя. 

	Гадаад далайг гатлах

	Ган шаахай авч ирье гэтэл

	Энхрий хоёр хүүхдэдээ

	Эмгэг зовлон удах болов уу гэж

	Эмээн зовоод авч ирсэнгүй ээ. 

	 

	Хүргэн тал: 

	Ураг худ гэтэл

	Уршиг таримаар улс байна. 

	Анчин гөрөөчин гэтэл

	Буу саадаг чинь хаана байна? 

	Аргалчин түлээчин гэтэл

	Араг савар чинь хаана байна?

	Могой цаг нь өнгөрсөн

	Морин цаг нь боллоо. 

	Улсын өмнө бөглөө болсон

	Ургийн өмнө чигжээ болсон

	Урагшгүй харчуул зайлцгаа 

	 

	гээд өврөөсөө хадагт боодолтой 50 лангийн ембүү гаргаж,

	 

	Гүйдэл ихт нь гүй. 

	Хүч ихт нь булаа

	Ам ихт нь ангай, 

	Алга ихт нь тос

	Тавин лангийн ембүүг

	Таж торгон хадагтай

	Танд өгье гэсэн

	Та даахгүй, 

	Гэр даана 

	 

	гэж хэлээд түүнийгээ гэр дээр нь тавиад орно. 

	 

	П. Ядамсүрэн. Дарьгангын хуримлах зан үйлээс Музей судлал, I боть, УБ., 1968 он. 71—76 дахь талаас авав. 

	 

	Б. Хувилбар

	Зүүн цахарт бэр болох бүсгүйг аваачихаар хүргэн хүү дагалт хүмүүсийн хамт ирэхэд «Төрийн дөрвөн бэргэн» гэж нэрлэгдсэн бүсгүйчүүл гэрийн баганыг ташуу хөндлөн барьж хадмын гэрийн үүдийг дарж саатуулан ёслол үйлдэнэ. Энэ үед хүргэн бэрийн талаас хэлмэрч гэж нэрлэгдсэн нэг нэг хүн гарч үүдэн дарлагын үг хэлэлцэнэ. Үүнд:

	 

	Бэрийн тал: 

	Агаар тэнгэрийн үүл мэт үргэлжилсэн

	Алтан дэлхийн үндэс мэт жигдэлсэн

	Асрал ба журам хоёрыг ариун сайтар сахигсан

	Алтан сайхан ураг таны

	Сүлд бие тань амархан уу?

	Сүрэг мал чинь мэнд үү?

	Аав ээжийн чинь

	Хуучин шар сайн уу?

	Гэр хотлоороо мэнд үү?

	Гэргий хүүхэд чинь амгалан уу?

	Их насны өвөгчүүд

	Идэр насны багачууд

	Ирсэн худ нарын

	Түмэн амгаланг айлтгая!

	 

	Хүргэний тал: 

	Урсгал голын усан мэт үргэлжилсэн

	Ургаа модны үндэс мэт хэлхэгдсэн

	Сүүлт цагаан одны үүдэнд

	Сүлжилдэн байх ургийн

	Сүлд бие чинь амгалан уу?

	Сүрэг мал чинь мэнд үү?

	Өршөөлт та бүхний

	Алтан лагшин тунгалаг уу?

	Өвгөд настны чинь

	Хуучин шар сайн уу?

	Аймаг хотлоороо мэнд үү?

	Ар өврөөрөө амгалан уу?

	 

	Бэрийн тал: 

	Баатар түмэн сүр, мянган жавхлан бүрдсэн 

	Манай дээдэс өвгөд

	Өчүүхэн намайг гарган асуух нь болбол

	Тогос галбингаа шувуу боловч

	Тооно дээгүүр нисэж гардаггүй

	Туг хиураа барьсан жанжин түшмэд боловч

	Тулан ирж буудаггүй

	Аглаг үүлэнд хүнгэнэгч луу боловч

	Асрын дээгүүр нүүж гардаггүй

	Аугаа хүчит арслан барс боловч

	Алс зайлан гарахыг мэдэх байтал

	Ам хэлээ мэдэх хүн байгаад

	Аймшиггүй тулан буух ёсон үгүй билээ. 

	 

	Хүргэн тал:

	Огторгуй дахиныг гийгүүлэгч

	Наран саран хоёр хэдий зайтай боловч

	Цаг мөчийн холбоотой билээ

	Хөвөлзөгч үүлний дунд

	Хүнгэнэн явагч луу хийгээд

	Хөвчин дэлхий дээр

	Донгодон нисэгч тогос хоёр

	Тэнгэр газрын хооронд хүрэх боловч

	Хүслийн дуугаар холбоотой билээ. 

	Хүний эрхт богд хаан хийгээд

	Хөвчин олон бид нар хүртэл

	Яс язгуурын ялгалтай боловч

	Асрал журмын холбоотой билээ. 

	Аймаг садан улс

	Алс хол суувч

	Охин үрээ холбох

	Аман хишгийн холбоотой гэнэ билээ.  

	Уг ёсоо хүндэтгэн дагаж

	Охин үрээ сүйгээ нэхэж

	Уpагтaa ирсэн минь энэ билээ. 

	 

	Зүүн цахарт бэрийг хадмынд ирэхэд мөн үүдэн дарлагын үг хэлэлцэх ба зарим газар «Найман бэрх тайлах» гэж хоёр талын хэлмэрч ихээхэн тэмцэлдэх удаа ч бий. Үүнд, 

	 

	Бэрийн тал: 

	Агаруу зандан хаалгаа нээж хайрла,

	Алхчилж ширсэн үүдээ сөхөж хайрла

	Таваг зандан хаалгаа, нээж хайрла.

	Тагнайчилж ширсэн үүдээ сөхөж хайрла

	Хар морийг чинь сэтэрлэе гэсэн

	Хаяандаа байхгүй

	Хайлсан баганыг чинь сэтэрлэе. 

	Улаан морийг чинь сэтэрлэе гэсэн

	Уяандаа байхгүй. 

	Улайсан баганыг чинь сэтэрлэе.

	 

	Хүргэн тал: 

	Хурмаст тэнгэрийн

	Хувилгаан баатар

	Эргүү догшныг номхотгосон

	Энх төвшнийг дэлгэрүүлэн явах тэр цагт

	Эгүүдэгсэн ёс болбол

	Бор морины зүс үл танигдах газраас

	Булга торгыг дэвсээд

	Бүртгэлжин хатныг түүн дээр залан буулгасан гэдэг. 

	Боол маны ёс бол бор тэргүүт хонин дэвсгэр дээр буулгадаг ёс тодорхой билээ. 

	 

	Бэрийн тал: 

	Эртний журмыг эрэхгүй

	Богдын журмыг бодохгүй

	Болгоомжтой хэлэхгүй

	Эрт дээдийн тогтсон тэр ёсыг дурдвал:

	Артаашидий номуун хаан зохиосон

	Ацан салаат эрдэнийн багана бол

	Арван газрын алсаас анхилдаг

	Алс газрын үзүүрээс гэрэлтдэг

	Таны энэ баганыг үзвэл

	Тал газрын бургас

	Тайрсан модны өөдөс

	Элсэн газрын хайлс

	Эрэг газрын шигдэс байна. 

	Эрхэм заяа буян ерөөлөөр учирсан

	Энхрий хайрт үрээ угтан авахгүй

	Эрт урьдын ёсыг хэлэлцэх дуртай юу?

	 

	Хүргэн тал: 

	«Үзсэнгүй хүний нүд балай

	Сонссонгүй хүний чих дүлий» гэж үнэн ажээ. 

	Манай энэ мод болбол

	Энэ орны мод биш

	Энэтхэг орны мод

	Үүрд дэлгэрэн урсагч

	Ганга мөрөн далайн

	Өр дундаас үндэслэж

	Наян жил навчилж

	Мянган жил дэлгэрсэн

	Талив арваасан мод гэгч энэ буй. 

	Ац дээш хандсан

	Хоёр салааны учир болбол

	Агаар тэнгэрийн орноос

	Урсах салхи ирвэл

	Салж зайлж оддог

	Алтан ордныг халдагч

	Атаат дайсан ирвэл

	Аяндаа сүрдэн буудаг, 

	Самуун улс ирвэл

	Салаагаар нь жанчиж хөөдөг, 

	Садан ураг ирвэл

	Сая авч хэрэглэдэг, 

	Жинхэнэ хаадын ёс болбол

	Зээрд морины зүс танигдахгүй газраас 

	Зэрэгцэн бууж бараалхахдаа

	Загалт морь тэргүүлэн

	Малын сүрэг ес ес,

	Залаат малгай тэргүүлэн

	Хувцас гутал ес ес. 

	Цагаан сувд тэргүүлэн

	Эрдэнийн аймаг ес ес барьж

	Харилж бэрлэхийн ёсон

	Тодорхой байтал

	Эдгээр бэлэг ёсыг

	Эс гүйцэтгэхийг үзэхүл

	Эд бэлгээ бэлтгэж ирсэндээ сандарч байна уу?

	Эргүү мунхагтаа эс мэдэж ирсэндээ ичиж байна уу?

	 

	Бэрийн тал: 

	Үлгэрлэшгүй заяа буянт

	Мөнх дөрвөн тивийн

	Хүнд журам, гүн суртлыг дагаж

	Таван өнгө дөрвөн харийн

	Хөх Монгол улсын

	Үрээ харилцан барилдуулахын

	Tэp журмыг дагаж

	Ирсэн билээ бид

	Түмний ёс нэг адил

	Төвлөн дагах нь

	Нийтийн зан. 

	 

	Хүргэн тал: 

	Манай Монгол оронд

	Арван хоёр өчүүхэн хаад төрөөд

	Амьтныг их зовоох тэр цагт

	Асар бадрангуй баатар

	Арван найман насандаа хатан буулгах цагт

	Улсад тогтсон есөн бэрх

	Таван чухал, найман цагааныг тайлж

	Өргөн их үүдээ нээж

	Өндөр бат хатавчин дээгүүр алхуулсан билээ.

	 

	Бэрийн тал: 

	Шувууг гүйцэх морь бол

	Хүйтэн шөнө төрсөн

	Хөлдөж эс үхсэн

	Сансар дахиныг өргөх чадалтай

	Сайн цагаан морь билээ. 

	Үүнийг олох нэг бэрх

	Хадыг цавчих илдийг

	Дархны сайн давтаж

	Далан нөхдөөрөө хавсарч

	Сонгийн60 орноос хөөрөгдүүлж 

	Соронзон хүдрийн уулнаас төмөр татаж 

	Шөнө өдөргүй давтан хийсэн тэр илд 

	Багваахай цогцолсон ууланд буй гэнэ билээ

	Түүнийг авах байтугай хэлэхэд бэрх ээ... 

	... Салхин хийгээр шүүн дэгдэгч

	Нар сарны гэрэл нэг цагаан

	Сансраас захидалтай

	Сав ертөнцөд буудаг

	Цас нэг цагаан

	Эвдэрч задаршгүй бат

	Элэгдэж муудашгүй мөнх

	Энэ төрийн эд болсон

	Эсгий нэг цагаан... 

	Буянт үрээ буулгадаг нь

	Бүх нийтийн ёс оо

	Чи бидний ёс биш

	Их гүрний ёс оо

	Галдаа мөргөдөг нь буруу юу, 

	Гадаа зогсдог нь зөв үү

	Бурхандаа мөргөдөг нь буруу юу. 

	Буцаад явдаг нь зөв үү?... 

	 

	ШУА-ийн Хэл зохиолын хүрээлэнгийн аман зохиолын хөмрөгт буй Зүүн цахрын хуримлах ёсны тэмдэглэлээс авав. 

	 

	В. Хувилбар

	Бэрийн тал: 

	Асралтай гэрийнхээ үүдэнд

	Аслан61 хүрч ирээд

	Ацтай цагаан баганыг

	Арандаа бариад зогссон

	Асар мэргэн түшмэд таны 

	Амь бие чинь амар уу?

	Адгуус мал чинь мэнд үү?

	 

	Хүргэн тал: 

	Асар баахан хурмастаас хургүй

	Агаар тэнгэрээс салхингүй

	Амь бие чинь зүдрэлгүй

	Агт морь чинь гомдол үгүй

	Асын худын үүдэнд

	Амархан сайн явж ирэв үү!

	 

	Бэрийн тал: 

	Сайн явж ирлээ

	Ариун буян ерөөлийн

	Хүчин иеэр барилдагсан

	Ач үр хүүхдийн чинь

	Аймаг болон бүхий бээр

	Хүрээлэн хороолон дагаж

	Өргөн их эгүүдийн дээж

	Өндөр их худын газраас

	Даньж62 шүтээнд нь мөргүүлээд

	Дагаж ирсэн аав ээжид нь бараалхуулж

	Мөргүүлээдэхье гэхэд

	Ацтай xyc баганыг

	Арандаа бариад

	Асар олон үгийг хэлдэг чинь

	Аль хаадын үед

	Асууж гарюан жам бэ?

	Хэн хаадын үед

	Хэлэлцэж гарсан жам бэ?

	 

	Хүргэн тал: 

	Эрхэмсэг ураг тан дагаан

	Эртний журмыг санал болгон айлтгая. 

	Эрт урьд цагт

	Хөдөлшгүй хөх монгол

	Хүндэт журмыг тогтоож

	Шилжишгүй баатар

	Шинэ журмыг тогтоогсон

	Шинэ бэргэдийн ёс нь бол

	Халиун морины зүсэн

	Үл танигдах газраас

	Хар тэрэгнээс бууж

	Халиун нударганыхаа омгийг дарж

	Хариулах бэлгийн ёсыг барьтал

	Харилт үгүй хаалгачид тулж ирдэг чинь 

	Хаанах газрын ёс вэ?

	 

	Бэрийн тал:

	Мэнгэ хөлийг нь нийлүүлж

	Мэргэ цэцдэд нь айлтгаж

	Эрдэмтэн мэргэдэд нь үзүүлж

	Эцэг эхийн зөвшөөрсөн санааг дагуулж

	Цаг ивээл жилийг нь нийлүүлж

	Цаглашгүй голомтод бараалхуулах гэхлээр 

	Цагаан модон баганаар үүдээ дараад 

	Салшгүй олон үгийг хэлдэг чинь

	Аль хаадын үед

	Асууж гарсан журам бэ?

	 

	Хүргэн тал: 

	Есөн өнгийн солонго

	Татагсан мэт өнгөтэй

	Үелж зэргэлсэн олон ах нар

	Авгай нар хүүхдээр хүрээлүүлж

	Хүргэж морилж ирсэн

	Эрхэм ургууд тан дагаан

	Эртний журмыг сануулан айлтгая. 

	Жагар бэрд хааныг

	Залуу дүртэй байхад

	Замбалжин хатныг

	Залж буулгахын үед

	Шинийн cap мэт

	Дэтвэглэн гарч ирээд

	Ацтай цагаан баганыг

	Араараа дарж байсан

	Тэр журмыг дагуулан

	Монгол гэрийн хаалгыг

	Модон баганаар дарж байна.

	 

	Бэрийн тал: 

	Жил цагийг нь тохиолдуулаад

	Жинхэнэ өдрийг эрхэмлээд

	Жигуулчлан учрагсан хоёр хүүхдүүдийн

	Жаргалт төрийн ёсыг гүйцэтгүүлье гэхлээр

	Эсрэг тэсрэг хэлэлцсээр байгаад

	Эхлэх цагийнх нь хэмжээ мөч

	Эндэж хожимдох юм биш үү гэж

	Эрхэм урагт сануулъя.

	 

	Хүргэн тал: 

	Хурмаст тэнгэрийн хөвүүн гэнэ

	Хувилгаан нэртэй хагаан гэнэ

	Хурын цагаан үүлнээс

	Хуйлран буужуу ирэхдээ

	Монгол орныг эзэлмээр

	Мужийн орныг тэтгэмээр

	Морилон бууж ирэхдээ

	Шааз зурхайг татуулаад

	Сайн өдрийг үзүүлээд

	Түгээмэл хувцсыг өмссөн

	Түмэн нэртэй түшмэд нь

	Төмөр модон баганаараа

	Түргэн дараад зогссон

	Төрд тогтсон журам аа хө.

	 

	Бэрийн тал: 

	Их хотын хаалгаар ороход ч бол

	Элдэв төвөггүй орж гардаг байтал 

	Бэрээчүүдийгээ бэргээд ирэх дээр 

	Бэрхтэй олон үгийг хэлээд

	Оруулахгүй зогсоод байдаг чинь

	Хаанах газрын ёс вэ?

	 

	Хүргэн тал: 

	Ариун ерөөлүүдэд нь

	Амар бодлоо тогтоогоод

	Алтан сайхан худ нарыгаа

	Айсуй гэхийн бараагаар

	Агуужим хотын үүдийг

	Ацтай шүрэн баганаар

	Арлан дараад зогсдог

	Авга өвгийн үеийн

	Алдаршиж гарсан жам аа хө

	 

	Бэрийн тал: 

	Хот суурины хаалгаар ороход ч бол

	Хоёр гурван үгийг ярилгүй

	Орж гараад байдаг байтал

	Хувьтай сайхан ашир үрийг чинь

	Аав ээжид нь бараалхуулья гэхлээр

	Хуучин хааны гурим журмыг дурдаад

	Хувхай хусан модыг ардаа бариад

	Хорьж зогсоод байдаг чинь

	Хаанах газрын ёс вэ?

	 

	ШУА-ийн Хэл зохиолын хүрээлэнгийн аман зохиолын хөмрөгт буй Цэцэн хан аймгийн Түдэн засгийн хошууны хуримлах ёсны тэмдэглэлээс авав. 

	 

	Г. Хувилбар

	Бэрийн тал: 

	Хуар мэт жигдэрсэн

	Хулс мэт найгасан

	Худ ургуудын бие амгалан байна уу?

	Сүр жавхлан тань сайн уу?

	Сүрэг мал тань мэнд үү?

	 

	Хүргэн тал: 

	Заа сайн байна аа

	Хадыг давж

	Хагдыг нугалж

	Уулыг давж

	Усыг гаталж ирсэн

	Айлчин ургуудын бие

	Амгалан байна уу?

	 

	Бэрийн тал: 

	Заа, сайн байна аа

	Ярайж байгаа худ нар

	Ямбаа эдэлсэн ахлагч нараас

	Ярих хүн тань хэн сэн билээ?

	 

	Хүргэн тал: 

	Би байна аа

	Хэрээлхэж ирсэн худ нараас

	Хэлэлцэх хүн тань хэн сэн билээ?

	 

	Бэрийн тал: 

	Би байна аа

	Туурт морь харайж хүрэхгүй

	Тогос шувуу нисэж хүрэхгүй алсаас

	Өчүүхэн баахан үрээ

	Үүр шөнөөр мордуулан

	Үер болтол уйлуулж

	Өндөр шилийг давуулж

	Өргөн хоолойг зүсүүлж

	Үрээ морийг шалгаж

	Өдрийн өлзийт, сарын сайнд

	Өндөр цагаан өргөөнд нь

	Үүдийг нь татаж оруулъя.

	Өвгөн буурал аавд нь

	Өөхийг хаяж мөргүүлье гэж ирэхэд 

	Өндөр хөх модоор

	Үүд даран зогсдог

	Үнэн учрыг тань дуулах уу. 

	 

	Хүргэн тал: 

	Чи бид хоёроос урьд

	Цуут нэгэн баатар

	Цэцэн гоо хатныг

	Цээлийн говиор залан ирэхэд

	Шижир алтан дээвэртэй

	Шилвэр мөнгөн туургатай

	Ага ясан уньтай

	Арү зандан хаалгатай

	Ариун сайхан өргөөний үүдийг

	Биндэрьяа нэрт баатар

	Билгүүн хурц илдийг

	Аран дагаан сувьдаад

	Яшил зандан баганаар дарж байсан

	Түүний журмыг дагуулан

	Хусан баганаар дарж байна. 

	 

	Бэрийн тал: 

	Хайртай жаахан үрээ

	Хар үсийг нь хагалж

	Ханцуй богино дээлийг нь өмсгөж

	Хавчиг татуургыг нь зүүлгэж

	Харанхуй шөнөөр мордуулж, 

	Хадам аав ээж хоёрт нь мөргүүлье гэж ирэхэд 

	Хаалга босго хоёроо

	Хам нийлүүлэн дардаг чинь

	Хамгийн ёсонд таарах уу?

	 

	Хүргэн тал: 

	Наад л ууланд ургасан

	Нагарваа зандан модны гуа сайхан мөчир сөн билээ. 

	Наран дүгрэг тоононд нь

	Тулгуур болгон зохиосон

	Наадмын түрүү тануусыг оруулахгүй гэж санаагүй, 

	Найрамдалт хэдэн ерөөлийг тань сонсьё уу гэж дарж байна. 

	 

	Бэрийн тал:

	Хадтай сүмбэр уул хэдийгээр өндөр боловч

	Хангарди шувуу түүн дээгүүр нисэн гардаг билээ. 

	Хайртай баахан үрээ

	Хадам аав ээж хоёрт нь мөргүүлье гэж ирэхэд

	Хар хусан баганаар

	Хаалгаа даран зогсдог тань

	Хамгийн ёсонд таарах уу?

	 

	Хүргэн тал: 

	Цаад л ууланд ургасан

	Цагаан зандан модны гуа сайхан мөчир сөн билээ

	Саран дүгрэг тоононд нь тулгуур болгон зохиосон

	Сайдын түрүү тануусыг оруулахгүй гэсэн санаагүй, 

	Сайхан хэдэн ерөөлийг тань

	Сонсъё уу гэж дарж байна. 

	 

	Бэрийн тал: 

	Эрэгт сүмбэр уул хэдийгээр өндөр боловч

	Эрээн өдтэй тогос шувуу түүн дээгүүр нисэн гардаг билээ. 

	Энхрий баахан үрийгээ

	Ээж аавд нь мөргүүлье

	Эндэх гал голомтод нь алхуулъя гэж ирэхэд

	Энтэй дөрвөлжин үүдийг

	Энгэрийг нь зөрүүлэн дардаг чинь

	Эртний ёсонд таарах уу?

	 

	Хүргэн тал: 

	Хойд л ууланд ургасан

	Холбоо зандан модны гуа сайхан мөчир сөн билээ. 

	Хонин дүгрэг тоононд нь тулгуур болгон зохиосон

	Холын ургууд тануусыг оруулахгүй гэсэн санаагүй, 

	Хошин хэдэн ерөөлийг тань сонсъё уу гэж дарж байна. 

	 

	Бэрийн тал: 

	Төдөт сүмбэр уул хэдийгээр өндөр боловч

	Тогос нэртэй шувуу түүн дээгүүр нисэн гардаг билээ. 

	Тогтуун баахан үрийгээ

	Тоонотой гэрт нь оруулъя, 

	Тухайд хүнд нь мөргүүлье гээд ирэхэд

	Тооно тулдаг баганаар

	Тотгоо даран зогсдог

	Тогтоол хаанаас гарав?

	 

	Хүргэн тал: 

	Урд л ууланд ypгacaн

	Улаан зандан модны гуа сайхан мөчир сөн билээ

	Урьхан дүгрэг тоононд нь тулгуур болгон зохиосон

	Ургууд та нараа ирэхэд оруулахгүй гэсэн санаагүй. 

	Учиртай хэдэн ерөөлийг тань сонсъё уу гэж дарж байна. 

	 

	Бэрийн тал: 

	Зурхайн ёсонд нийцсэн

	Зургийн дээд өдөр

	Зул хүжийг бариулан

	Зунхов, майдар бурханд нь мөргүүлье гэж ирэхэд

	Зулзаган баганаа аван гарч даран зогсдог

	Журам хаанаас гарсан бэ?

	 

	Хүргэн тал: 

	Зуун мянган шидээр бүрийдсэн

	Зулын гэрлээр дагинасыг залаагүй байхад

	Зургаан ханатай гэрийн үүдийг дарж байсан

	Түүний ёсыг барин дарж байна. 

	 

	Бэрийн тал: 

	Саран дүгрэг тоононд нь

	Сахимжийг нь сахья гэж

	Сахиус бурхан шүтээнд нь

	Зул хүжийг нь өргөе гэж 

	Сан буурал аав ээжид нь

	Өмсгөлийг нь өмсгөе гэж ирэхэд

	Саатуулж дардаг

	Санаатай нөхөр хэн бэ?

	Хөлгүй мөрөн далай байвч

	Завь онгоцыг тавиад гарч орж болдог сон. 

	Хүн орж гарсаар байсан гэрийн үүдийг 

	Хөөтэй хөх модоор

	Хөндлөн дардаг чинь

	Хүний ёсонд таарах уу?

	Гарч оршгүй мөрөн далай байвч

	Завь онгоц тавиад

	Гарч орж болдог сон. 

	Гарсаар орсоор байсан гэрийн үүдийг

	Газрын хөх модоор даран зогсдог тань 

	Аль хааны журам бэ?

	Оёоргүй мөрөн далай байвч

	Онгоц салыг тавиад

	Орж гарч болдог сон. 

	Орсоор гарсаар байсан гэрийн үүдийг

	Оньтой хөх модоор даран зогсдог тань

	Аль хааны журам бэ? 

	 

	гэх зэргээр харилцан үүдэн дарлагын үг хэлж бие биеийн өмнө гарах гэж цэц булаалдаж байгаад заримдаа муу муухай хор шар маажсан үг түүн үгээр дайралцах нь ч байдаг. Жишээ нь.

	 

	Хүргэн тал: 

	Мананд төөрсөн бол чигийг чинь зааж өгье,

	Манайд ирсэн бол учрыг тань сонсъё.

	Буданд төөрсөн бол чигийг чинь зааж өгье.

	Бууж яваа бол учрыг тань дуулья.

	 

	Бэрийн тал: 

	Хулгайгаар харсан нүд тань

	Хус модны бахь адил

	Худад хэлсэн үг чинь

	Хууль ёсонд таарахгүй

	Хууль ёсонд таарахгүйгээ мэдвэл

	Хувилгаад өөр хүн авчирч хэлэлцүүлье.

	Чигээс харсан нүд чинь

	Шинэс модны адил

	Шидэж хэлсэн үг чинь

	Шинж ёсонд таарахгүй

	Шинж ёсонд таарахгүйгээ мэдвэл

	Шилж нэг авчраад хэлэлцүүлье.

	 

	Хүргэн тал: 

	Хүрээ булгаар хүзүүтэй

	Үхрийн сүүлэн гэзэгтэй

	Хүнээс муухай амьтан

	Хүнийг хэлээд яах юм бэ?

	Магад булгаар хүзүүтэй

	Малын сүүлэн гэзэгтэй

	Маниас муухай амьтан

	Max, архинд эргэлдэв үү?

	 

	Бэрийн тал: 

	Хот орсон тэмээ шиг,

	Хонжоо алдсан хүн шиг

	Хорчийн зогсоод яах вэ

	Хойшоо түргэн зайлж өг.

	 

	Энэ мэтээр дайралцах нь бэлгэ дэмбэрэлгүйд тооцогдох тул тэгж ингэсхийгээд зогсдог. Ингээд бэрийг шинэ гэрт оруулахдаа

	 

	Ацлаад байсан баганын нь өмсгөл

	Айраг цэгээний өмсгөл

	Арслан шинжит нохойн өмсгөл

	Аав ээжийн нь өмсгөл

	Гүйхийн эрдэнэ төгссөн ногоон морь эрдэнэд

	Хүзүүвчийн таван зүйлийн бэлгийг

	Хүлээн авч гүйцтэл хэлэлцэн оруулъя 

	 

	гэхэд

	— Та орогтун гээд баганаа бэрийн талд өгнө. 

	 

	Хөдөөгүүр гүйдэг

	Хүрэн халз нохой

	Хөрөнгөний сааль

	Хүдэр хусан баганад нь хүзүүвчин гурван өмсгөлөө өмсөг өө 

	 

	гээд хадгуудаа баганад нь уяж гэрт орохдоо, 

	 

	Бат мөнх хаалгатай

	Бадма яргуй тоонотой

	Босоо зандан уньтай

	Богино зандан ханатай

	Дамба торгон дээвэртэй

	Хамба торгон хаяавчтай

	Өлзий магнаг өрхтэй

	Хилэн хөвөө мөшгөөртэй

	Хивч зангиа оосортой ийм сайхан өргөөнд ирэхдээ

	Зүг зүгээр нь тойруулаад

	Зүүхэн урд, наран гарах өмнө зүгээс

	Хайчийг нь татан

	Хаалгыг нь нээлгэн оруулъя. 

	Баруун ууланд ургасан

	Бадма яргуй модны

	Гуа сайхан мөчир сөн билээ. 

	Бариул дээрээ сийлбэртэй

	Бар хоёр чихтэй

	Багана нэртэй тулгуурыг

	Байгуулсанхан довжооны дээгүүр алхуулсаар оруулъя

	 

	гэж хэлж байхад бэр босгон дээгүүр алхан орж ирнэ. Ингээд

	 

	Баталсанхан цагаан ордны

	Баруун хойд талаас нь тулан бараалхъя 

	 

	гээд багана тулахад ерөөл төгсөх учиртай. 

	 

	(ШУА-ийн Хэл зохиолын хүрээлэнгийн аман зохиолын хөмрөгийн шинэ баргын хуримлах ёсны тэмдэглэлээс авав). 

	 

	Д. Хувилбар

	Бэрийг хадмын талд хүрэлцэн очиход хүч чадал бүхий хэд хэдэн эрчүүд, орох гэрийн үүдийг ацтай баганаар дарж хориглон саатуулна.  Бэрийн талаас «Арван ханатай алаг цоохор сүүн цагаан өргөөний дотроос гарч үүдний өмнө зогссон арслан мэт сүр жавхлан мандсан баатар цог жавхлан төгөлдөр эрхэм та нөхдийн алдар нэр хэн хэн гэдэг вэ? 

	— Мянган тоот мал сүрэг чинь тэгш сайхнаар өсөж, дэлгэрч нэмэгдэж байна уу? гэхэд үүдэн дарлагын үг хэлэлцэнэ.

	 

	Хүргэн тал: 

	Миний нэр... 

	Зуун хүнийг хойноо дагуулж

	Зум шүүсийг өмнөөс барьж

	Маяг сүр нь бадарсан

	Манхан далайн цэцэг мэт

	Мяралзагч цог зол ихтэй

	Манлай түрүүнд зогсож байгаа та нар болон

	Айсан мэт алхаж ядан

	Ичсэн мэт ирж ядан

	Хүн хүний царай харж 

	Хүлэг морины тоосонд дарагдаж

	Улс улсын царай харж 

	Унага дааганы тоосонд дарагдаж

	Эргэн эргэн харсаар ирсэн

	Эрхэм хүндэт та нөхдийн

	Нутаг ус чинь хаана вэ? 

	Тунгалаг сайхан биеийн чинь

	Цогц махбод чинь

	Мэнд сайн байна уу?

	Хүлэг олон сүргүүд чинь

	Гарз гайгүй мэнд үү?

	 

	Бэрийн тал: 

	Нутагладаг нутаг минь

	Удамт монголын уужим хангай

	Ногоо ус дэлгэрсэн

	Өнгө бүрийн цэцэг ургасан

	Бат шинж нь бүрдсэн

	Баялаг бүр нь оршсон

	Баян төгс гэдэг хангай нь

	Баруун өмнө ... гэдэг усанд

	Олноо алдаршсан цол минь ... гэдэг

	Аав ээжийн өгсөн нэр нь ... 

	Манай сүрэг мал минь

	Гаслант ган зуд

	Гамшигт өвчин тахалгүй

	Өргөн уужим хангайн баялаг

	Ногооны шимээр гарз хохиролгүй

	Онц сайн байна. 

	 

	Хүргэн тал: 

	Хамаг олны ёс бол

	Халиун морины зүс танигдахгүй газраас

	Хатиртай мориноос бууж

	Халиу нударганы омгийг дарж

	Харилцан бараалхаж ирдэг байтал

	Хаалга хатавчинд шууд тулж ирдэг чинь

	Хаанах газрын ёс вэ?

	 

	Бэрийн тал: 

	Буянтай дээдэс минь бэр буулгахад

	Боож саатуулалгүй оруулж байсан тул

	Бодитой гэрийн үүдийг

	Богино баганаар дардаг чинь

	Аль газрын ёс вэ?

	 

	Хүргэн тал: 

	Ариун удамт өвөг дээдэс

	Анх бэр буулгах цагт

	Асар их хотын үүдийг

	... дайчин түшмэд гарч

	Алтан уньтай шүрэн баганаар

	Дарж байсан гэдэг. 

	Түүний зан журмыг дагаж

	Монгол гэрийн үүдийг

	Модон баганаар дарж байна. 

	 

	Бэрийн тал: 

	Хамаг олны гарсаар орсоор байдаг

	Ханатай гэрийн үүдийг

	Хамаагүй дараад байдаг чинь

	Хаанах газрын ёс вэ?

	 

	Хүргэн тал: 

	Алдарт манай дээдэс

	Анх хатан болгон богтлохдоо

	Арван найман түшмэлээс

	Шилэн гэрийн үүдийг

	Ширмэн баганаар дарсан гэдэг. 

	Түүний журмыг дагаж

	Дараад байна. 

	 

	Бэрийн тал: 

	Эвлэлдэн хэлэлцэж авсан

	Энхрий бага үрийг чинь

	Эрхгүй харанхуй шөнөөр мордуулаад

	Элэг зүрхийг нь догдлуулаад

	Аав ээжийн чинь гал голомтод мөргүүлэхээр

	Аваад ирэхэд

	Элдэв үгээр эсэргүүцэж

	Ээрч хориод байдаг чинь

	Аль газрын ёс вэ?

	 

	Хүргэн тал: 

	Ханатай гэрийн үүд

	Хаалгыг дарна гэдэг

	Хамаг олны ёс юм. 

	Харин тэр журмыг дагаж

	Хаалга үүдээ дараад байна. 

	 

	Бэрийн тал: 

	Хайрт бага үрийг чинь

	Харанхуй шөнөөр мордуулаад

	Харах нүүрийг нь халхлан

	Хамаг биеийг нь догдлуулаад

	Хар үсийг нь хагалж

	Ханжтай дээлийг нь өмсгөөд

	Хадам аав ээжийн

	Гал голомтод мөргүүлэх гэж

	Харин аваад ирэхэд

	Хаалга үүдээ дараад

	Хавьтуулахгүй байх чинь

	Хаа газрын ёс вэ?

	 

	Хүргэн тал: 

	Уньтай гэрийн үүдийг

	Урт модоор дарна гэдэг

	Уламжилж бидэнд ирсэн

	Урьдын тогтоосон журам юм. 

	 

	Бэрийн тал: 

	Авъя гэж айлтгаад

	Өгье гэж өршөөгөөд

	Өдөр сарын болзоо тогтоон

	Ивээл учрал бүрдсэн

	Энэ өдөр ингэж аваад ирэхэд

	Амьтан бүгдийн орсоор гарсаар

	Байсан гэрийн үүд хаалгыг

	Ацтай модоор дараад байдаг чинь

	Аль газрын ёс вэ?

	 

	Хүргэн тал: 

	Босго үүдийг дарна гэдэг чинь

	Булт олны ёс юм. 

	Болдоггүй юмыг үлдээсэн биш

	Буруу юмыг үйлдсэн бус

	Бултын ёсыг дагаж

	Ингэж дарж байна. 

	 

	Бэрийн тал: 

	Өчнөөн төчнөөн явдал гаргаж

	Үүрдийн хүн болгосон үрийг чинь

	Үүрийн шөнөөр мордуулаад

	Үс гэзгийг нь хагалаад

	Үүдэнд чинь ирэхэд

	Үй түмэн үгээр

	Үглэж хориод байхад чинь

	Үр болсон бэрийг чинь

	Хаагуур нь оруулах юм бэ?

	 

	Хүргэн тал: 

	Хаалга үүдээ дарсан нь

	Хамаг олны ёс юм. 

	Хариас ирсэн та нарт

	Хамгийн ёсыг дагаж

	Хаалга үүдээ дарж байна. 

	 

	Бэрийн тал: 

	Ёроолгүй мөрөн далайд хүртэл

	Онгоц, салыг тавиад гардаг байтал

	Үргэлж олны орсоор гарсаар ирсэн

	Үүд хаалгыг хөөтэй, хусан баганаар дараад

	Оруулахгүй байдаг чинь ямар ёс вэ?

	 

	Хүргэн тал: 

	Булт олны

	Бор морины зүс

	Бодитой танигдахгүй газраас

	Булган нударганы омгийг дарж

	Бууж бараалхаж ирдэг ёстой байтал

	Босго хатавчиндаа шууд тулж ирдэг чинь

	Аль газрын ёс вэ?

	 

	Бэрийн тал: 

	Хөлгүй их мөрөн далайд ч бол

	Гүүр салыг тавиад гардаг байтал

	Хүн бүгдийн орж гарсаар байдаг

	Үүд хаалгыг хөөтэй модоор

	Хөшиж дараад байдаг чинь

	Аль газрын ёс вэ?

	 

	Хүргэн тал: 

	Цэнхэр хөх ногоо ч бол

	Чийгээ дагаж ургадаг юм. 

	Чи хэдий мэргэн ч бол

	Чухам журмыг дагадаг юм. 

	Тэгээд дарж байна. 

	 

	Бэрийн тал: 

	Хамгийн ёс гэж

	Хариуцан хөөгөөд байхад чинь

	Хариас ирсэн бид нар

	Хайртай үрийг чинь

	Хаагуур оруулах юм бэ?

	 

	Хүргэн тал: 

	Ургах ногоо ч бол

	Ус чийгээ дагаж ургадаг юм. 

	Улс хэдий мэргэн ч бол

	Урьдын журмыг дагадаг юм. 

	Энэ учраас дарж байна.

	 

	Бэрийн тал: 

	Угсаатай халх монголын заншил гэж

	Удам дурсаж учиртай хариуцаад байхад чинь

	Ураг элгэн болсон хөөрхий

	Үрийг чинь хаагуур оруулах юм бэ?

	Хоёр талын холбоог байгуулж

	Хонгор хоёр үрээ

	Хослон нийлүүлэх гэхэд

	Хооронд нь холбоо үгээр мөргөцөлдүүлэн

	Бараалхах цагийг хожимдуулж байна уу?

	Чи үг горьдож үүдээ дарав уу?

	Мөнгөө өгчхөөд

	Мөн гэж танихгүй байна уу?

	Хадгаа тавьчхаад

	Хадмаа гэж танихгүй юу?

	Малаа өгөөд

	Манай гэр гэж таньсангүй юу?

	Бараалхах цаг нь хожимдлоо. 

	Хадаг горьдож байгаа бол

	Арван алд хадгаар

	Гэрийг чинь орооно. 

	Мөнгө горилж байгаа бол

	Таван зуун лангийн ембүү

	Тэргэнд чинь хаялаа. 

	Хариугаа бушуу хэл. 

	 

	Хүргэн тал:

	Огторгуйн чимэг юу вэ?

	Орчлонгийн оосор юу вэ?

	Сүмбэр уулын бүслүүр юу вэ?

	Сүмбэр уул юун дээр тогтсон бэ?

	Сүн далай хаанаас оргилсон бэ?

	Энэ хэдийг тайлаад орцгоо. 

	Эс чадвал даруй буцацгаа. 

	 

	Бэрийн тал: 

	Чамайг хүлээвэл цаг хожимдлоо. 

	Намайг зарвал нар шингэлээ. 

	Алцайж зогссон биесүүдээ

	Аварга заан гэж санав уу?

	Ардаа барьсан ацтай модоо

	Аварга могой шиг санасан уу?

	Үүнийг ав, түүнийг цааш 

	 

	гэж барьсан баганыг шууд мулт татан авч хүч түрэмгийлэн орцгооно. 

	 

	ШУА-ийн Хэл зохиолын хүрээлэнгийн аман зохиолын хөмрөгт буй Төв халхын хуримлах ёсны тэмдэглэлээс авав.

	 


ТОГЛООМ НААДМЫН ХАРИЛЦАА ШҮЛЭГ

	 

	ХУУРЧДЫН ГАРТААХ ҮГ

	 

	Хуураа бариад суулаа

	Хуруугаараа дараад хөглөлөө. 

	Холбоо шүлгийн учраа

	Холбож тандаа хэлье. 

	Ижү Жинжү дален хе63

	Хотын холбоог сонсоно уу?

	Иргэн, монгол хоёрынхоо

	Улсын холбоог сонсоно уу?

	Өмнө хойдыг заадгаас 

	Эрдэмтний холбоог сонсоно уу?

	Үнэн худлыг ялгадаг 

	Түшмэлийн холбоог сонсоно уу?

	Үлгэр түүхийг хэлдэг юм гээд

	Хуурч миний холбоог сонсоно уу?

	Өлмий хөлөө цохилдог

	Мужааны холбоог сонсоно уу?

	Төмөр зэсээ балбадаг

	Тэ жангийн64 холбоог сонсоно уу?

	Тэг л зургаан зурдаг 

	Хуажангайн65 холбоог сонсоно уу?

	Үйл л утсыг оёдгоос

	Урчуудын холбоог сонсоно уу? 

	Элдэв олон холбоогоо

	Эгүүн дээр ч яриад барныдаа.  

	Эрхэм олон та нартаа

	Өөрийн сурснаа өчье!

	Өмнөх улсынх нь явсан гэж

	Үлгэр түүхийнх нь ажил байж 

	Өөрийнхөө биеийн сурснаа

	Үүнээн холбоо болгож ярья даа. 

	— Газар юун дээр тогтов оо? 

	Галбыг ягуу эзлэв ээ?

	Тэнгэр юун дээр тогтов оо?

	Төвийг хэн чинь эзлэв ээ? 

	Галбарагча зандан мод газрын хаанаа ургав аа?

	Галандагаа шувуу чинь

	Аль л салгаанд эгүүрлэв ээ?

	Гурван цагаан өндгийг нь

	Ямар хортон соров оо?

	Гулдыгаад хэвтсэн биеийг нь

	Ямар богд нь харвав аа?

	Гурван алд махыг нь аа

	Аль л богд зооглов оо?

	Сүмбэр уулын орой дээр

	Ямар юм нь нутаглав аа?

	Сүн далайн оройгоос

	Юуны нь гал хөгжив өө?

	Хөгжөө тэхсэн галанд нь

	Ямар арслан оршив оо?

	Оршоо тэгсэн арсланг нь

	Ямар бурхан хөлөглөв өө?... 

	— Газар усан дээр нь тогтов оо 

	Галбыг Шагжимуни эзлэв ээ.  

	Тэнгэр хүдэн дээр тогтов оо

	Төвийг нь Махаранз эзлэв ээ.  

	Галбарагча зандан мод

	Газрын хүйсээс ургав аа. 

	Галандагаа шувуу чинь

	Дунд л салаанд нь үүрлэв ээ.  

	Гурван цагаан өндгийг нь

	Хортой мангас соров оо. 

	Гулдыгаад хэвтсэн биеийг нь

	Гэсэр богд нь харвав аа. 

	Гурил адил махыг нь

	Чингис богд нь зооглов оо. 

	Сүмбэр уулын орон дээр

	Тэнгэр нар нь нутаглав аа. 

	Сүн л далайн ёроолоос

	Сандлы661 гол нь хөгжив өө 

	Хөгжөөдөхсөн галанд нь

	Хөх л арслан оршив оо. 

	Хөх л зогдорт арсланг нь

	Бясман бурхан хөлөглөв өө... 

	 

	Монгол ардын аман зохиолын дээж бичиг. 1978 он, 82—83 дахь талаас авав. 

	 


ДАЙРАЛЦААН

	 

	Зэ! Хүү минь, тийм үү дээ, 

	Хөөе чи хүлээж бай, 

	Хүний хэлэхийг сонсож бай. 

	Аа чи ажиглаж бай, 

	Ахынхаа хэлэхийг сонсож бай.  

	Миний хэлэх шүлгийг

	Мэлхий сонсвол мэгжмээр

	Мөн тэндээ үсэрмээр

	Үүлэн бурхан өндиймөөр

	Үхэр сүүлээн өртиймөөр

	Цонхон бурхан сочмоор

	Чоно сүүлээн өртиймөөр

	 

	Зэ! Хүү минь, тийм үү дээ,  

	Дайралцвал дайралцъя, 

	Даалин хутгаа тавилцъя.  

	Хэлэлцээвэл хэлэлцье, 

	Хэт хутгаа тавилцъя. 

	 

	Зэ! Хүү минь, тийм үү дээ.  

	Дайралцана гэсээр байгаад даа 

	Дайган гэвэл муухай, шүү

	Дааман67 сүүдэр даагаадаа

	Дутаачихвал муухай шүү

	Хэлбэн хэлбэн алхаж байж

	Хэтээ гээвэл муухай шүү 

	Хэтэрхий арвин мэднэ гээд 

	Хэлэгдчихвэл муухай шүү. 

	 

	Зэ! Хүү минь тийм үү дээ, 

	Баруун гол нь үерлэжээ, 

	Бансар хөөрөг тавья, 

	Багаа дүү минь ирсэн тул

	Шүлгээр хөөрөг тавья

	Зүүн гол нь үерлэжээ

	Жүнгэр хөөрөг тавья. 

	Зүйтэй дүү минь ирвэл

	Шүлгээр хөөрөг тавья

	 

	Зэ! Хүү минь, тийм үү дээ, 

	Дээр байхаас дэнжийн гол

	Дөрвөн далай усны зам

	Андуу, Гүмбэн зуугийн зам

	Алалдаан тулалдаан цэргийн зам 

	Аль орноос хэлэлцэнэ вэ дээ!

	 

	Зэ! Хүү минь, үнэхээр тийм үү дээ,  

	Тал талын хөвөөн дээр

	Таш (?) наагаад хэлэлцэнэ үү?

	Тан улсаас аваад

	Түүх татаад хэлэлцэнэ үү?

	Гол голын хөвөөн дээр

	Гоош68 татаад хэлэлцэнэ үү?

	Гурван улсаас аваад

	Түүх татаад хэлэлцэнэ үү?

	 

	Зэ! Хүү минь, тийм үү дээ,  

	Зурмантааны нүхэнд нь

	Зургаан салаа байна уу даа? 

	Зулзаган чиний цээжинд нь 

	Зургаан шүлэг байна уу даа? 

	Алаг дааганы нүхэнд нь

	Арван салаа байна уу даа?

	Анаа69 чиний цээжинд нь

	Арван шүлэг байна уу даа?

	 

	Зэ! Хүү минь, үнэхээр тийм үү дээ,  

	Сарыг харваад алдвал

	Саадаг бариад юу хийнэ!

	Чамтай хэлэлцээд гартвал

	Шүлэг холбоод юу хийнэ!

	Мэлхий харваад алдвал

	Мэргэнд ороод юу хийнэ! 

	Мөнөөхөн чамд гартвал

	Холбоо булаалдаад юу хийнэ!

	 

	Зэ! Хүү минь, тийм үү дээ, 

	Арван тавны сарыг

	Ар дээр гартал хэлэлцье. 

	Адуу үхэр хоёрыг

	Бэлчээрт гартал хэлэлцье. 

	Хорин тавны сарыг

	Хойд дээр гартал хэлэлцье. 

	Хонь ямаа хоёрыг

	Бэлчээрт гартал хэлэлцье. 

	Зэ! Хүү минь, тийм үү дээ, 

	Гүн нуурын усанд нь

	Гүлмэн үзүүр автаагүй

	Гүйгээд ирсэн чамаа мууд

	Шүлгэн үзүүр автаагүй. 

	Тохой тойрмын усанд

	Тохмон үзүүр автаагүй

	Тоглоод ирсэн чумуумууд

	Шүлгэн үзүүр автаагүй. 

	Зэ! Хүү минь, тийм үү дээ, 

	Гүү морийг унаад

	Гүвээ давж чадна уу даа. 

	Гүзээн толгойлж ирээд

	Надтай хэлэлцэж чадна уу даа.  

	Дааган морийг унаад

	Даваа давж чадна уу даа. 

	Давсан толгойлж ирээд

	Надтай хэлэлцэж чадна уу даа. 

	Зэ! Хүү мииь, тийм үү дээ, 

	Ооно гүйгээд ирвэл

	Ормыг нь заагаад өгьс. 

	Ороолон гүйгээд ирвэл

	Чамайг заагаад өгье.

	Зээр гүйгээд ирвэл

	Жимийг нь заагаад өгье. 

	Чөтгөр гүйгээд ирвэл

	Чамайг заагаад өгье. 

	 

	Зэ! Хүү минь, тийм үү дээ, 

	Дээгүүр гарах галуунд нь

	Дээс хаяад хүрнэ үү дээ?

	Дээлээ даахгүй чи чинь

	Шүлэг хаяад хүрнэ үү дээ?

	Урдуур гарах галуунд нь

	Уурга хаяад хүрнэ үү дээ?

	Ууцаа даахгүй чи чинь

	Шүлэг хаяад хүрнэ үү дээ?

	 

	Зэ! Хүү минь, тийм үү дээ, 

	Эрээн эрээн илжиг чинь

	Эмээлтэйгээ мэнд үү дээ?

	Илжиг саадаг суулга чинь

	Ёроолтойгоо мэнд үү дээ?

	Ногоон ногоон илжиг чинь

	Ногттойгоо мэнд үү дээ?

	Нохой саадаг суулга чинь

	Ёроолтойгоо мэнд үү дээ?

	Алаг алаг илжиг чинь

	Амгайтайгаа мэнд үү дээ?

	Аалз саадаг суулга чинь

	Ёроолтойгоо мэнд үү дээ?

	 

	Зэ! Хүү минь, тийм үү дээ, 

	Цагаан цагаан нохой чинь, 

	Царман дээрээ галзуураг!

	Цагаан өвгөн бурхан чинь

	Гүнгэрваандаа галзуураг!

	Хар халтар нохой чинь

	Хаяан дээрээ галзуураг!

	Хаянхярваа бурхан чинь

	Гүнгэрваандаа галзуураг!

	 

	Зэ! Хүү минь, тийм үү дээ, 

	Уулан дээгүүр явдаг

	Улаан халтар хэнийх вэ?

	Хадан дээгүүр явдаг

	Хар халтар хэнийх вэ?

	Хамгаас түрүү дуугардаг

	Тэр золбин хэнийх вэ?

	 

	Зэ! Хүү минь, тийм үү дээ, 

	Уулан дээгүүр явдаг

	Улаан халтар манайх аа. 

	Улсаас түрүү дуугардаг

	Тэр золбин танайх аа. 

	Хадан дээгүүр явдаг

	Хар халтар манайх аа. 

	Хамгаас түрүү дуугардаг

	Тэр золбин танайх аа. 

	 

	Монгол ардын аман зохиолын дээж бичиг. 1978 он, 83—84 дэх талаас авав. 

	 


СҮМБЭР УУЛ

	 

	А. Хувилбар. 

	Энэ тоглоомоор тоглоход Сүмбэр уул байгуулж байгаа хүн зүүн гарын чигчий хуруун дээр баруун гарын чигчийг өндгөөр нь тохож дараа нь зүүн гарын дунд хуруу, ядам хуруу хоёр дээр баруун гарын мөн хоёр хурууг чигчийн доогуур оруулж давхарлан тавьж эцэст нь зүүн гарын эрхий, долоовор хоёр хурууг баруун гарын долоовортой уулзуулан дээш шовойлгож уул хэлбэртэй болгоно. Дараах зүйлийг асууж, хариулж тоглоно. 

	 

	Сүмбэр уул

	3-зүүн гар, Б-баруун гар

	1-эрхий хуруу, 2-долоовор хуруу

	3-дунд хуруу, 4-ядам хуруу, 5-чигчий хуруу

	 

	1. Энэ юу вэ? (3—1) 

	Шаварт унасан шарга даага. 

	2. Энэ юу вэ? (Б—5, 3—5) 

	Холбоотой хоёр бяруу

	3. Энэ юу юм бэ?

	Ноён хатан хоёрын ор дэр буюу олбог, түшлэг. 

	4. Энэ юу юм бэ?

	Ноён хатан хоёр. 

	5. Энд юу байдаг юм бэ?

	(баруун, эсвэл зүүн алганы хонхор)

	Мянган адууны зогсоол. 

	6. Энд юу байдаг юм бэ?

	(зүүн гарын алганы хонхор)

	Түмэн хонины хороо. 

	7. Энэ юу юм бэ? (Б—1)

	Алтан багана. 

	8. Энэ юу юм бэ? (Б—2)

	Мөнгөн багана. 

	9. Энэ юу юм бэ? (3—2)

	Шүрэн багана. 

	10. Энэ юу юм бэ? (Б—1-ийн үе)

	Шар нохой. 

	11. Энэ юу юм бэ? (3—2-ын үе)

	Халтар нохой. 

	12. Энэ юу юм бэ? (Б—2-ын үе)

	Хар нохой.

	13. Энэ юу вэ? (Б—1-ийн хумс)

	Чогчиго шувуу. 

	14. Энэ юу вэ?

	Бялзуухай шувуу. 

	15. Энэ юу вэ?

	Хараацай шувуу. 

	16. Энэ дээр юу суудаг юм бэ?

	Хангарди шувуу суудаг юм. 

	17. Үүгээр орж болох уу? (Б—1 ба Б—2-ын хоорондох зай)

	Болохгүй, бух мөргөнө. 

	18. Үүгээр орж болох уу? (Б—2 ба 3—2-ын хоорондох зай)

	Болохгүй, буур тийрнэ. 

	19. Үүгээр орж болох уу? (Б—1, 3—2-ын хоорондох зай)

	Болохгүй, азарга тангарна. 

	20. Энэ юу вэ? (Б—2 ба 3—5-ын арын зай)

	Шар нохойн хэвтэр. 

	 

	Гал хаанаас авах вэ? гээд тохой, шуу бугуй заахад «Болохгүй» гэсээр байгаад шар нохойн хэвтрийг заахын хамт «Хав» гээд ядам хурууг барьж аваад

	 

	Хөрөө авах уу?

	Хутга авах уу?

	Шөвөг авах уу?

	 

	гэж асуухад цаад хүн нь аль. нэгийг нь авна гэнэ. Тэгээд хөрөө авна гэсэн бол тэр хурууг хөрөөдөх маяг үзүүлнэ. Шөвөг авна гэсэн бол шөвөгдөх, хутга авна гэсэн бол огтлох маяг үзүүлж баална. 

	 

	Б. Хувилбар. 

	Энэ тоглоомоор тоглоход зүүн гарын чигчий хуруун дээр баруун гарын чигчийг өндгөөр нь тохож, дараа нь зүүн гарын дунд хуруу, ядам,  хуруу дээр баруун гарын мөн хоёр хурууг чигчийн доогуур оруулан давхарлан тавьж, эцэст нь зүүн гарын эрхий долоовор хоёрыг баруун гарын долоовортой өндгөөр нь нарийхан мод чимхэн уулзуулна.  Хомхой хуруу баригч хүн нэг дэх нүхнээс

	— Гал авъя гэхэд нөгөө хүн:

	— Хар буур хавшаад хөөнө гэнэ. Ингэхлээр хомхой хуруу баригч хоёр дахь нүхнээс

	— Буулах70 авъя гэхэд нөгөө тал (2 дугаар хаалгыг зааж)

	— Эмгэн эдрэнгээ71 бариад элдэнэ гэж хэлнэ. Дараа нь хомхой хуруу баригч гурав дахь нүхийг зааж

	— Давс авъя гэхэд нөгөө хүн:

	— Хар нохой хуцаад хөөнө гэж хэлэхэд хомхой хуруу баригч хүн чимхээстэй модыг зааж

	— Модны онго дээр чинь бууна гээд модны ёроолоос нь үзүүрийг хүртэл дараалан асууна. 

	Хомхой хуруу баригч хүнийг

	— За энэ дээр чинь бууна гэхэд

	— Утаан гарна аа гэнэ. Мөн жаахан ахиулаад

	— Энд бууя гэж асуухад

	— Хонины хотон, үхрийн зэлэн, адууны зогсоол, тэмээний зэл гэж дараалан хариулахад хомхой баригч:

	— За тэгвэл энэ дээр чинь бууя гэж модны үзүүр дээр заахад

	— Бор богширго бон бон цохиж байна. 

	Хаж алдууч, харваж алдууч72 гээд баруун гарын хомхой хурууг барьж аваад асууж гарна аа. 

	— За нэг юу вэ?

	— Нэг гараар барьснаа юунд эс алдах вэ. 

	— Хоёр юу вэ?

	— Хоёр нүдээр үзсэнээ юунд эс андах вэ. 

	— Гурав юу вэ?

	— Гурван хаатай чөдөртэй хүн гунан морь чөдөрлөж эс унах уу?

	— Дөрөв юу вэ?

	— Дөрвөн цартай73 хүн тариа юунд эс хишиглүүлж идэх вэ?

	— Тав юу вэ?

	— Таван сайн хүүтэй хүн та бүгдээс айх уу?

	— Зургаа юу вэ?

	— Зургаан гүүтэй хүн зун цагийн чигээ74 яагаад исгэхгүй байх вэ?

	— Долоо юу вэ?

	— Огторгуйн долоон бурхан оройд гарахлаар үүр эс цайх уу?

	— Найм юу вэ?

	— Найман гэгээнийг уншуулахаар гэрийн гай барцад яагаад эс арилах вэ?

	— Ес юу вэ?

	— Есөн эрдэмтэй эрийг сайн эр биш гэж хэн хэлэх вэ?

	— Арав юу вэ?

	— Арван салаа эвэртэй буга албал ах дүүгийн ганзага юунд эс цустах вэ?

	— Арван нэг юу вэ?

	— Адгийн муу чамтай хэлэлцэшгүй гээд хуруугаа угзрахад цаад хүн хурууг нь тавихгүй. 

	— Чи адгийн надтай хэлэлцэхгүй хаанаас яваа хүн бэ? гэхэд

	— Хөх нуураас явна. 

	— Нуур биш шалбааг гэнэ билээ. 

	— Шалбааг нь шалбааг гэх боловч өглөөний улаан наран тусаж байхад урд хөвөөнөөс нь ниссэн хун цэн хоёр оройн нар тусаж байхад хойд хөвөөнд арай гэж гарч гэнэ билээ. 

	— Хун цэн хоёр биш хоёр муу бялзуухай байлгүй. 

	— Бялзуухай нь бялзуухай боловч буглаг чөмөг нь найман тэрэмтэй75 гэрт багана болдог юм билээ. 

	— Гэр биш дэглээ76 байлгүй. 

	— Дэглээ нь дэглээ боловч зүүн баруун хоёрт нь хуцсан Хасар Басар хоёрын дуун арайхан хүрдэг гэнэ билээ. 

	— Хасар, Басар хоёр биш хоёр муу хав гэнэ билээ. 

	— Хав нь хав боловч Алтайн даваагаар гүйж яваа туулайг ажиг сэжиггүй барьдаг гэнэ билээ. 

	— Даваа биш гүвээ байлгүй. 

	— Гүвээ нь гүвээ болов чиг сүүлийн тэмээний хоргол түрүү хүний малгай цохиж гэнэ билээ. 

	— Малгай биш тойв77 байлгүй. 

	— Тойв нь тойв боловч тош гэсэн хүйтэнд толгойн чих аваад гарч гэнэ билээ. 

	— Хүйтэн биш ийтэн байлгүй. 

	— Ийтэн нь ийтэн боловч хэлцэж ярьж байсаи хоёрын хэл ам эвдэрч гэнэ билээ. 

	— Хэл ам биш хэсэг бөөн мах байлгүй. 

	— Хэсэг бөөн мах боловч хэнтэй ч гэсэн хэрүүл заргаа аваад гардаг гэнэ билээ. 

	— Чи чинь хусан мод хэвтэй яасан хэдэр юм бэ?

	— Хусан мод хэнд муу болсон юм бэ?

	Ацтай нь багана болдог юм. 

	Арзгар нь цах78 болдог юм. 

	Урт нь уурга болдог юм. 

	Уртай нь аяга болдог юм. 

	Гэдгэр нь гээ79 болдог юм, 

	Бөгтөр нь бүүрэг болдог юм. 

	Хавтгай нь хавтас болдог юм гэж хэлнэ. 

	 

	Монгол ардын аман зохиолын дээж бичиг. 1978, 85—86 дахь талаас авав. 

	 


ДУНД ХУРУУ ОЛОХ

	 

	А. Хувилбар. 

	Баруун гараар зүүн гарын таван хурууг атгаж энэ дундаас дунд хурууг ол гэнэ. Ингээд дунд хурууг олж чадвал, хурууг тавилгүйгээр доорх зүйлийг шалгаан асуулцана. 

	— Хаана хонов?

	— Хааныд хонолоо. 

	— Юу зоовч?80

	— Өвчүү ууц зоолоо. 

	— Өвчүү ууцаа яалаа?

	— Хааны хар нохой ирээд дэрс рүү дэлд, хулс руу хулд гэчихлээ. 

	— Дэрс, хулс чинь яав?

	— Түймэр авлаа. 

	— Түймэр яав?

	— Хур бороо ороод унтраалаа. 

	— Хур чинь яав?

	— Наран гараад эгшээлээ. 

	— Нар чинь яав?

	— Үүлэн хаалаа. 

	— Үүлэн яав?

	— Хөх бухын хөндийгөөр орлоо. 

	— Хөх бух чинь яав?

	— Хааны хүүхдүүд хаа хуу гээд худаг руу түлхээд унагачихлаа. 

	— Хааны хүүхдүүд яав?

	— Аав, ээждээ аргал түүж өгөхөөр араг үүрээд явлаа. 

	— Хэзээ ирэв?

	— Бэлийн хонь бэлчиж, шилийн хонь шилгээж, Тором тэмээн тоглож Торгодын81 хүүхэд наадаж Бурс хайсан82 буцалж, булган малгай сэргээж Шинэ бэр босож, хуучин бэр хувцаслаж байх цагт ирлээ. 

	— Юу юу авч ирэв?

	— Турсан морины туруу, 

	Эцсэн морины элэг

	Үхсэн морины үнхэлцэг, 

	Арван хөхүүр арз, 

	Хорин хөхүүр хорз авч ирлээ. 

	— Авч ирсэн юмаа яалаа?

	— Атан тэмээ туйлаад

	Алтан хумс нь мулт тусаад цацлаа. 

	 

	Монгол ардын аман зохиолын дээж бичиг. 1978. 86—87 дахь талаас авав. 

	 

	Б. Хувилбар

	Дунд хурууг олохдоо баруун гараар зүүн гарын таван хурууг нийлүүлэн зөвхөн өндөгнүүдийн үзүүрийг цухуйлган атгаж дунд хурууг ол гэдэг! Дунд хурууг ологч тэдгээрээс нэг хурууг заагаад олж чадвал олсон дунд хуруугаа барьж зугаа үгсээ харилцан хэлэлцдэг байна.  Үүнд:

	— Дунд хуруу хаачсан бэ?

	— Хааныд очсон. 

	— Юу хийх нь вэ?

	— Хаанд хар хүрэм, хатанд ногоон хүрэм оёхоор очсон. 

	— Чамд юу өгөв?

	— Хайж хайж хар ямаа, боож боож бор ямаа өгсөн. 

	— Над юу тавив?

	— Өлгүүр дээр өвчүү цорой, өлөн гэдэстэй тавьсныг өлөгчин шар нохой аваад идчихсэн. 

	— Нохой чинь яасан бэ?

	— Ахыг дагасан. 

	— Ах чинь яасан бэ?

	— Адуунд явсан. 

	— Адуу хаачсан бэ?

	— Дэрс хулсны цаагуур орсон. 

	— Дэрс хулс яасан бэ?

	— Түймэрт шатсан, 

	— Түймэр яасан бэ?

	— Цасанд унтарсан. 

	— Цас яасан бэ?

	— Наранд хайлсан. 

	— Нар яасан бэ?

	— Навтгар уулын цаагуур орсон. 

	— Навтгар уул яасан бэ?

	— Хөх бухын хөөмийгөөр орсон. 

	— Хөх бух яасан бэ?

	— Үнээнд очсон. 

	— Үнээ яасан бэ?

	— Тугалд очсон. 

	— Тугал яасан бэ?

	— Зэлэнд очсон. 

	— Зэл яасан бэ?

	— Гадсанд очсон. 

	— Гадас яасан бэ?

	— Мунад очсон. 

	— Муна яасан бэ?

	— Муна мухардсан 

	 

	гээд гараа гэнэт татахад ологч маань олсон дунд хуруугаа алдчихвал ялагдал хүлээх ба эс алдвал яриа цааш үргэлжлэн хэн хэнийгээ цэцнээр давах гэж өрсөлдөнө. 

	— Нэр хэн бэ?

	— Бор. 

	— Нутаг хаана вэ?

	— Дор. 

	— Дор хаана вэ?

	— Билгүүн далайд

	— Далай биш шалбааг биз дээ?

	— Шалбааг нь шалбааг гэнэ лээ. Дээгүүр нь нисэж явсан хангарди унаж үхдэг юм гэнэ билээ. 

	— Хангарди биш болжмор биз дээ? 

	— Болжмор нь ч болжмор билээ. Богтос шагайтаар нь байшин сүмийн нуруу хийдэг юм билээ. 

	— Байшин биш үүвэн биз дээ. 

	— Үүвэн ч үүвэн гэнэ билээ. Үүдэнд нь дуугарч байгаа илжигний дуу хойморт нь дуулддаггүй юм билээ. 

	— Илжиг биш дудрай биз дээ?

	— Дудрай нь дудрай л гэнэ билээ. Ажиндайн даваагаар арван шуудай будаа даагаад ажиггүй давчихдаг юм гэнэ билээ. 

	— Даваа биш гүвээ биз дээ?

	— Гүвээ нь гүвээ л гэнэ билээ. Урд нь явсан хүний малгай хойно харагддаггүй юм гэнэ билээ. 

	— Малгай биш тоорцог биз дээ?

	— Тоорцог нь тоорцог л гэнэ билээ. Товхийсэн хүйтэнд толгой халхлаад байдаг юм гэнэ билээ. 

	— Хүйтэн биш хийтэн биз дээ?

	— Хийтэн нь хийтэн л гэнэ билээ. Хэлэлцэж байгаа хүний хэл хөлддөг гэнэ билээ.

	— Хэл биш хэлгэлзий биз дээ?

	— Хэлгэлзий нь ч (бассан хэллэг) хэлгэлзий гэнэ билээ. Хэлгэлзий ч гэсэн хэвийн зургаан (яам)-тай хэлэлцээд гарна гэнэ билээ. 

	— Хэвийн зургаан биш балчир хүүхэд биз дээ?

	— Балчир хүүхэд нь балчир хүүхэд гэнэ билээ. Байгаа мангадыг бархируулж цархируулаад мушгичихна гэнэ билээ 

	 

	гэснээр тоглоом зугаа үг дуусаж нөгөө хүний дунд хурууг олж ярилцах зэргээр үргэлжлүүлэн нааддаг байна. 

	 

	ШУА сэтгүүл 1974, № 1. Санжаагончиг. Дунд хуруу олох үгийн хувилбар. Үүнийг 1972 онд Хэнтий аймгийн Идэрмэг сумын Бат-Өрнөл нэгдлийн 84 настай өвгөн Дүнгүү-Юндэнгээс тэмдэглэжээ. 

	 

	В. Хувилбар

	Дунд хуруу чи хаагуур явав?

	Хааныд очсон. 

	Яах гэж очсон юм?

	Нум саадаг сэлбэх гэж очсон юм. 

	Тэгээд юу олж идэв. 

	Өвчүү, цорой, өлөн гэдэс идлээ. 

	Над юуг нь тавив?

	Өвчүүний бүдэрхий, өлөнгийн чацархай тавьсан. 

	Тэр чинь хаа байна?

	Өлөгчин шар нохой идчихлээ. 

	Нохой хаачсан

	Аргалчин хорголчин дагаад явсан. 

	Аргалчин хорголчин хаа байна?

	Дэрс хулсны цаагуур орсон. 

	Дэрс хулс хаа байна?

	Түймэрт шатсан. 

	Түймэр хаа байна?

	Цасанд унтарсан. 

	Цас хаа байна?

	Наранд хайлсан. 

	Нар хаа байна?

	Үүлэнд нуугдсан. 

	Үүл хаа байна?

	Хөх бухын хөөлбийгөөр орсон. 

	Хөх бух хаа байна?

	Үнээндээ очсон. 

	Үнээ хаа байна?

	Тугалдаа очсон. 

	Тугал хаа байна?

	Зэлэндээ очсон. 

	Зэл хаа байна?

	Гадсандаа очсон. 

	Гадас хаа байна?

	Газар доогуур орсон. 

	Хэзээ гаргаж өгөх вэ?

	Тэхийн эврийг

	Тэнгэрт тулахад

	Тэмээн сүүлийг

	Газарт хүрэхэд

	Гаргаж өгнө 

	 

	гээд дунд хуруугаа суга татан авдаг байна. 

	 

	Аман зохиол судлал. т-9, д-1-12, 1975, 103—104 дэх талаас авав. 

	 


АСУУХ НУРУУНЫ ҮГ

	 

	1. 

	— Энэ юуны шинжтэй байна?

	— Хангардийн далавч шинжтэй байна. 

	— Яагаад хангардийн далавч шинжтэй байдаг юм бэ?

	— Хурд хумилтгүй,

	Салхинд шарвалтгүй явдаг учраас 

	Хангардийн далавч шинжтэй. 

	 

	2. 

	— Энэ ямар шинжтэй юм?

	Алтай хангайн даваа шинжтэй. 

	— Яагаад Алтай Хангайн даваа шинжтэй юм?

	— Ардаа айраг тарагтай. 

	Өвөртөө өөх тостой учир. 

	 

	3. 

	— Энэ ямар шинжтэй юм?

	— Сайн морины соёо шинжтэй. 

	Яагаад гэвэл, 

	Оломгүй явж

	Ооно гүйцэж

	Хударгагүй явж

	Хулан гүйцдэг учир

	Сайн морины, 

	Соёо шинжтэй. 

	 

	4. 

	— Энэ ямар шинжтэй юм?

	Энэ уран хүний хумс шинжтэй, яагаад гэвэл, 

	Ирэх хааны ширээг угтан хийдэг, 

	Явах хааны ширээг даган хийдэг

	Учраас уран хүний хумс шинжтэй. 

	 

	5. 

	— Энэ ямар шинжтэй байна вэ?

	— Энэ Хөхрөөгийн хөндий шинжтэй. 

	Яагаад гэвэл, 

	Түмэн цэрэг

	Түгдрэлгүй давдаг, 

	Мянган цэрэг

	Мятрал үгүй цувдаг учир

	Хөхрөөгийн хөндий шинжтэй. 

	 

	6. 

	— Энэ ямар шинжтэй юм?

	— Сайн эрийн магнай шинжтэй. 

	Яагаад гэвэл, 

	Түмэн цэргийн

	Түрүү болж

	Мянган цэргийн

	Магнай болж явдаг учраас

	Сайн эрийн магнай шинжтэй байна. 

	 

	7. 

	— Энэ ямар шинжтэй байна?

	— Хатан хүний суудал шинжтэй байна. 

	Яагаад гэвэл, 

	Ирэх хааны ширээг угтуулан засаж

	Явах хааны ширээг дагуулан зассанаас тэр ээ

	 

	8. 

	— Энэ ямар шинжтэй юм?

	— Хон хэрээний хоншоор шинжтэй. 

	Яагаад гэвэл, 

	Далан жалгыг

	Давхар харж

	Наян жалгыг

	Нэвт харж

	Уул мэт

	Улай үзэж

	Далай мэт

	Даарь үзэж явснаас

	Хон хэрээний

	Хоншоор шинжтэй гэхэд асууж байгаа хүн:

	— Цугаараа нийлээд ямар шинжтэй юм? гэж асуухад:

	— Хэвтээ зааны

	Хэлбэртэй, 

	Байгаа зааны

	Байдалтай юм, 

	За цааш нь хая гэхлээр асуусан хүн:

	— Хаан хүн иддэг

	Харц хүн мөлждөг

	Хаалганы цаагуур шиддэг

	Хар нохой хэмлэдэг юм гээд шиддэг байна. 

	 

	Монгол ардын аман зохиолын дээд бичиг, 1978, 87—88 дахь талаас авав. 

	Тайлбар:

	Хэл зохиолын хүрээлэнгээс 1961 онд говийн гурван аймагт явж нутгийн аялгуу,  аман зохиол сурвалжлан цуглуулсан материалаас асуух нурууны үгийг авч бэлтгэв. 

	Хүн гэрийн эзнээс "Асуух нугалах уу?" гэж асуулгүй нугалбал "За та асуух нуруу яагаад асуулгүй нугалав? Энэ ямар шинжтэй юм?" гэж асуулт тавьдаг ёстой юм. Гэр зуураа ч гэсэн асуух нуруу идсэн хүн «Асуух нуруу нугалах уу?» гэж асуухад «Нугал нугал. нугасыг нь над өгөөрэй» гэдэг заншилтай ажээ.

	 


«ХЭЦҮҮ» ХЭМЭЭХ ЗУГАА ҮЛГЭР

	 

	За нэг туулай мөсөн дээр халтирч унаад хөлөө хугалжээ тэгээд, 

	— Мөс чи хэцүү юү? гэж, 

	— Би хэцүү гэж. 

	— Хэцүү юм бол наранд хайлаад яах гэж урсаж байдаг юм бэ? гэж, 

	— Нар хэцүү гэж. 

	— Нар аа, чи хэцүү юү? гэж. 

	— Хэцүү гэж. 

	— Хэцүү юм бол яагаад үүлний цаагуур далд ордог юм бэ? гэж. 

	— Үүл хэцүү гэжээ. 

	— Үүл ээ, чи хэцүү юү? гэж. 

	— Хэцүү гэжээ. 

	— Үүл хэцүү юм бол яагаад уулын цаагуур далд ордог юм бэ?

	— Уул хэцүү гэжээ. 

	— Уул аа, чи хэцүү юү? гэжээ. 

	— Хэцүү гэжээ. 

	— Хэцүү юм бол яагаад тарваганд ар өврөө хөндийлүүлдэг юм бэ? гэж

	— Тарвага хэцүү гэжээ. 

	— Тарвага чи хэцүү юү?

	— Хэцүү гэжээ. 

	—Тарвага чи хэцүү юм бол яагаад хар хүнд алагддаг вэ? гэж. 

	— Хар хүн хэцүү гэж. 

	— Хар хүн, чи хэцүү юм бол яагаад чөтгөр хэмээн сүрддэг юм бэ гэж. 

	— Чөтгөр хэцүү гэж. 

	— Чөтгөр өө, чи хэцүү юү? гэж. 

	— Хэцүү гэж. 

	— Хэцүү юм бол яагаад хэнгэрэг цангийн дуунаас айдаг вэ? гэж. 

	— Хэнгэрэг цан хэцүү гэж. 

	— Хэнгэрэг цан хэцүү юү? гэж

	— Хэцүү гэж. 

	— Хэнгэрэг цан хэцүү юм бол яагаад мухар толгойтой бандид ар өвөр үгүй нүдүүлдэг вэ? гэж

	— Мухар толгойтой банди хэцүү гэж. 

	— Банди аа, чи хэцүү юү? гэж. 

	— Хэцүү гэж. 

	— Мухар толгойтой банди хэцүү бол яагаад бурхандаа тонгон тонгон мөргөдөг вэ?

	— Бурхан хэцүү гэж. 

	— Бурхан, чи хэцүү юү? гэж

	— Хэцүү гэж. 

	— Бурхан хэцүү юм бол яагаад өвөр нь алт, ар нь шавар болдог юм бэ? гэж

	— Алт, шавар хэцүү гэж. 

	— Алт, шавар хэцүү юү? гэж. 

	— Хэцүү гэжээ. 

	— Хэцүү юм бол яагаад эхнэрийн чимэг, хүүхдийн тоглоом болдог вэ? гэж

	— Эхнэр хүүхэд хэцүү гэж. 

	— Эхнэр, хүүхэд ээ, чи хэцүү юү? гэж. 

	— Хэцүү гэж. 

	— Эхнэр, хүүхэд хэцүү юм бол яагаад өвдөхдөө ай ай гэж уйлдаг вэ? гэж. 

	— Өвчин хэцүү гэж. 

	— Өвчин, чи хэцүү юү? гэж, 

	— Хэцүү гэж. 

	— Чи хэцүү юм бол яагаад эмчийг ирэхэд эдгэдэг вэ? гэж

	— Эмч хэцүү гэж. 

	— Эмч чи хэцүү юм бол миний хугархай хөлийг эдгээж аль гэжээ.  Эмч туулайн хөлийг эдгээгээд ам самдаан амар сайхан жаргажээ. 

	 

	Монгол ардын аман зохиолын дээж бичиг, 1978, 88—89 дэх талаас авав.

	 


ДЭЛҮҮ

	 

	Дэлүү дэн дэн гэж явсаар мөсөн дээр очоод наалджээ. 

	Тэгээд мөснөөс:

	Мөс өө, мөс өө!

	Чи сайн уу, би сайн уу? гэж дэлүү асуужээ. 

	Мөс: Би сайн. 

	Чи сайн юм бол наранд яагаад хайлдаг юм бэ?

	Нар сайн. 

	Нар аа, нар аа!

	Чи сайн уу, би сайн уу?

	Нар: Би сайн. 

	Чи сайн юм бол үүлэнд яагаад халхлагддаг юм бэ?

	Үүл сайн. 

	Үүл ээ, үүл ээ!

	Чи сайн уу, би сайн уу?

	Үүл: Би сайн. 

	Чи сайн юм бол салхинд яагаад хөөгддөг юм бэ?

	Салхи сайн. 

	Салхи аа, салхи аа!

	Чи сайн уу, би сайн уу?

	Салхи: Би сайн. 

	Чи сайн юм бол ургаа модыг яагаад сугалж чаддаггүй юм бэ?

	Ургаа мод сайн.

	Ургаа мод оо, ургаа мод оо!

	Чи сайн уу, би сайн уу?

	Ургаа мод: Би сайн. 

	Чи сайн юм бол хөрөө, сүхэнд яагаад огтлогддог юм бэ?

	Сүх, хөрөө сайн. 

	Сүх, хөрөө, сүх хөрөө!

	Чи сайн уу, би сайн уу?

	Сүх хөрөө: Би сайн. 

	Чи сайн юм бол эзэндээ яагаад зарцлагддаг юм бэ?

	Эзэн минь сайн. 

	Эзэн, эзэн!

	Чи сайн уу, би сайн уу?

	Эзэн: Би сайн. 

	Чи сайн юм бол чөтгөрөөс юунд айдаг юм бэ?

	Эзэн уурлаж

	— Чөтгөр хаана байдаг юм бэ? гээд дэлүүг дэлбэ алгадахад дэлүү гүзээн дээр очоод наалджээ. 

	 

	Ц. Өлзийхутагийн эмхэтгэсэн Ерөөл магтаал, зугаа үг-үгэн тоглоом. УБ..  1983 номоос авав.

	 


ЦЭЦЭН ХҮҮХЭД

	 

	— Хүүхэд хүүхэд, хаашаа очих нь вэ?

	— Хөндлөнгийн гол руу явж байна. 

	— Гол биш шалбааг биз дээ?

	— Шалбааг нь шалбааг л даа. Шар шувуу нисээд гэтэлдэггүй л юм даа. 

	— Шар шувуу биш дэгдээхэй биз дээ?

	— Дэгдээхэй нь ч дэгдээхэй л дээ. Дунд чөмгийн ясаар нь байшингийн тулгуур хийдэг л юм даа. 

	— Байшин гэж өөвөн биз дээ?

	— Өөвөн ч өөвөн л дөө. Үүдэнд нь илжиг орилоход хойморт нь суусан хүн дуулдаггүй л юм даа. 

	— Илжиг биш дудрай биз дээ?

	— Дудрай нь ч дудрай л даа. Далан пүү ачаатай Дуутын давааг дажгүй л давдаг юм даа. 

	— Даваа биш гүвээ биз дээ?

	— Гүвээ нь ч гүвээ л дээ. Оройг нь харахад малгай унадаг юм даа. 

	— Малгай биш тоорцог биз дээ?

	— Тоорцог нь ч тоорцог л доо. Дүн өвлийн хүйтэнд дааруулдаггүй л юм даа. 

	— Хүйтэн биш хүйвэн биз дээ?

	— Хүйвэн нь ч хүйвэн л дээ. Хэлэлцэж байгаа хүний хэлний үзүүр хөлддөг юм. 

	— Хэл юм уу тэр чинь хэсэг мах биз дээ?

	— Хэсэг мах нь ч хэсэг мах л даа. Хэнтэй ч хэлэлцэхэд гартдаггүй л мах л даа. 

	 

	Ц. Өлзийхутагийн эмхэтгэсэн Ерөөл магтаал, зугаа үг-үгэн тоглоом. УБ..  1983 номоос авав.

	 


ТАРВАГАЦАХ

	 

	Энэ тоглоомд тарвага гэсэн хэсэг хүүхэд ба чоно гэсэн нэг хүүхэд байна. Тарвага хориос гучин метр зайтай хоёр нүхтэй бөгөөд тарваганы гүйдлийн дунд хэрд чигтэй түүнээс нэлээд зайдуу хонгилд чоно амьдарна. Эхлээд хоёр тарвага чононд очиж тамхилан дараах үгийг хэлэлцэнэ. Тарвага хоёр нүхнийхээ хооронд гүйлцэхэд чоно хажуугаас нь дайрч барина. Барьсан тарвагаа хонгилд аваачиж хадгална. Тарвагыг нүхэндээ орохын өмнө хөөж барих ба барьж чадахгүй нүхэнд нь оруулбал дахин гарч гүйхийг хүлээнэ. Тарвагыг бүгдийг барьж авснаар тоглоом дуусна. 

	— Чоно гуай, чоно гуай, тамхи!

	— Тарваганы заар ямар өмхий юм!

	— Тарвага гуай, тарвага гуай, тамхи!

	— Чонын шээс яасан шивтэр юм гээд хөөргийг шиднэ. 

	— Чоно гуай, чоно гуай, хэтээ өгөөч!

	— Хэтээр яах гэсэн юм бэ?

	— Гал түлье. 

	— Галаар яах гэсэн юм бэ?

	— Цавуу буцалгая.

	— Цавуугаар яах гэсэн юм бэ?

	— Нум сум наая. 

	— Нум сумаар яах гэсэн юм бэ?

	— Чонын толгойг хага харвая 

	 

	гэсний дараагаар зээргэжин, нүүргэнчин, ногтчин, чагтчин гээд зугтааж тоглоом эхэлнэ. 

	Ингээд тарваганы нүх хэмээн нэрлэгдсэн хол зайтай хоёр газрын хооронд гүйхэд нь «тарвагануудыг» «чоно» барин авч өөрийнхөө нүх гэгдсэн газарт оруулсаар цөмийг барьж хожих учиртай. «Тарваганууд» зугтаасаар нүхэндээ орчихвол барихгүй, гагцхүү нүхнээс нь өөр газар барина. Зарим хурдан тарвага (хүүхэд) баригдахгүй зугтаахдаа

	 

	Гүйгээд ирэхийн гүзээ байна уу?

	Хөөгөөд ирэхийн хөл байна уу?

	Туугаад ирэхийн туурай байна уу?

	Халдаад ирэхийн хавирга байна уу? 

	 

	хэмээн хашхирч чонын шарыг хөдөлгөхийг оролддог. Тарваганууд нүхнээсээ гарахгүй бол чоно:

	 

	Аймхай мөртөө гүймхий

	Хүчгүй мөртөө хашхирамхай

	Эе эе, гараад ир 

	 

	гэж хашхирдаг. 

	 

	Г. Ловор, Хүүхдийн аман зохиолын тоглоом наадмын үг хэллэг. Аман зохиол судлал, IX боть. 4 дүгээр дэвтэр. УБ., 1975, 97—111 дэх тал.

	 


EC ХЭЛЭЛЦЭХ ҮГ

	 

	Нэг есөд яах вэ?

	Нэрмэл архи хөлдөнө. 

	Хоёр есөд яах вэ?

	Хорз архи хөлдөнө. 

	Гурван есөд яах вэ?

	Гунан үхрийн эвэр хуга хөлдөнө

	Дөрвөн есөд яах вэ?

	Дөнөн үхрийн эвэр хуга хөлдөнө. 

	Таван есөд яах вэ?

	Тавьсан будаа хөлдөхгүй. 

	Зургаан есөд яах вэ?

	Зурайсан зам гарна. 

	Долоон есөд яах вэ

	Довын толгой борлоно. 

	Найман есөд яах вэ?

	Нал шал болно. 

	Есөн есөд яах вэ?

	Ерийн дулаан болно. 

	 


ТООГООР МЭТГЭЛЦЭХ

	 

	Нэг юу вэ?

	Нэг үзсэнээ юунд мартах вэ!

	Хоёр юу вэ?

	Хоёр нүдтэй хүн юуг ч харж чадна. 

	Гурав юу вэ?

	Гурван хаатай чөдрөөр морь чөдөрлөхөд гуу яаж харайх вэ?

	Дөрөв юу вэ?

	Дөрвөн хөлтэй адгуусанд газар яагаад холдох вэ. 

	Тав юу вэ?

	Таван хүүтэй хүн юундаа айх вэ. 

	Зургаа юу вэ?

	Зургаан мичид алга бол зун байлгүй яах вэ. 

	Долоо юу вэ?

	Долоон бурхан орой дээр ирсэн хойно үүр цайлгүй яах вэ. 

	Найм юу вэ?

	Навч нахиа дэлгэрсэн хойно зун бололгүй яах вэ. 

	Ес юу вэ?

	Ес орвол хүйтэн бололгүй яах вэ. 

	Арав юу вэ?

	Ажилгүй алхалбал адгийн мууд тооцогдоно. 

	Номгүй нолхойвол новшийн мууд тооцогдоно. 

	 

	Ц. Өлзийхутаг. Туулай туулай тонгос. УБ., 1970, 22—23 дахь тал. 


ХАРИЛЦАА ДУУ

	ӨВГӨН ШУВУУ ХОЁР

	 

	1. Зээ 

	Жаргалтай дэлгэр зуныхаа сард нь

	Жигүүртэн олон олон шувуу та минь уу, 

	Гадаад их далайнхаа тэртээгээс

	Ганганаж л дэвэн дэвэн дэвэгсэгээр

	Ягуухандаа ирдэг билээ дээ. 

	Олон жигүүртэн та мину зээ?

	 

	2. Эргэж байх дөрвөн цагийн дотроос

	Эрчимтэй зуныхаа (цэцэгт) сард нь

	Эртний тавигсан ерөөлийн хүчээр

	Энэ сайхан нутагтаа эргэж ирдэг билээ дээ, 

	Өвгөн ах та мину зээ. 

	 

	3. Зорьж ирсэн нууртаа зусаад

	Зоргоороо амархан цэнгэж жаргаад

	Зохистой намрынхаа дулаан цагт

	Жигдхэн дэвсээр юундаа буцна вэ, 

	Олон жигүүртэн та мину зээ?

	 

	4. Өндөр их хангайн шилд

	Үүл цасан будраад ирэхэд

	Өнөд сэрүүн хүйтэн болно хэмээн

	Өссөн дулаахан нутагтаа буудаг шүү дээ, 

	Өвгөн ах та мину зээ. 

	 

	5. Өнөд жаргалтай нутагтаа хариад

	Өвөл дулаан байдаг болбол

	Эсэргэн хойтон хаврын цагт

	Энд бас юундаа ирнэ вэ, 

	Олон жигүүртэн та мину зээ?

	 

	6. Жигүүртэн төрсөн манд чинь

	Жигтэй сайхан орон байвч

	Жаргал зовлон алин ч бол

	Заяаны хүчээр болдог биш үү, 

	Өвгөн ах минь ээ та мину зээ. 

	 

	7. Баян дэлгэр сайхан орондоо

	Бахдам тэнэгэр жаргаад

	Багла ногоон дэлхийг цайрахаар

	Бас дахин юунд буудаг билээ, 

	Олон жигүүртэн та мину зээ?

	 

	8. Анх төрж өссөн нутгийнхаа

	Алим жимсэнд ундлан ундалсаар байтал

	Ахан дүүс амраг саднаараа

	Алсхандаа халин хальсаар нисдэг билээ, 

	Өвгөн ах та мину зээ. 

	 

	9. Санаж хүссэн нууртаа ирээд

	Садан амраг нөхөдтэйгөө уулзаад

	Санаа амархан цэнгэн жаргаад

	Салхитай намрын хүйтэн сэрүүхэнд

	Сарниж тархдаг чинь юуных билээ дээ, 

	Олон жигүүртэн та мину зээ?

	 

	10. Шинэ идэр настай бид чинь

	Шилж сонгож явдаг. 

	Өөрийн дураар болдог болбол

	Өвгөн ах таны минь

	Өтөлсний учир юу билээ, 

	Өвгөн ах та мину зээ?

	 

	11. Өөрийн дураар болдоггүй

	Үйлийн эрхээр болдог

	Үүнийг мөрдөн асуугч

	Өвгөн намайг цэнэнэ үү, 

	Олон жигүүртэн та мину зээ?

	 

	12. Цэнэх бардам санаа биш, 

	Цэцэрхэн хэлэх үг биш, 

	Өвгөн ах таны

	Өтөлсний учир асуусугай, 

	Өвгөн ах та мину зээ. 

	 

	13. Өтөлнө гэж өтөлсөнгүй

	Өнгөт ертөнцийн жамаар өтлөв. 

	Орчлонгийн эрхийг ёсчлон дагаж

	Өвгөрөн харьж буудаг ёстой л билээ дээ, 

	Олон жигүүртэн та мину зээ. 

	 

	14. Өчүүхэн шувууд маныхаа

	Өгүүлэн хэлсэн үгсийг минь, 

	Өвгөн ах та минь, 

	Эргэж сайтар шинжлэн айлдаарай, 

	Өвгөн ах та мину зээ. 

	 

	15. Ашид тэнэгэр далайн захад

	Алимын амттай жимсээ идээд

	Аливаа сайхан үгээ хүүрнэлдээд

	Ашид мөнхөөс мөнхөд жаргацгаая даа. 

	 

	16. Өвгөн ах та энд мэнд

	Өчүүхэн шувууд замдаа мэнд

	Эсэргэн хойтон хаврын сард

	Энэ мэт учраа хүүрнэе, 

	Өвгөн ах та мину зээ. 

	 

	17. Тэнгэр хийгээд хүний бие

	Тэгш сайхнаас сайхан жаргаад

	Төгс хувьтай буяны үүдэнд

	Түдээ нь үгүй бүрэн жаргацгаая, 

	Олон жигүүртэн та мину зээ. 

	 

	18. Ашид голын эхний уужимд

	Агар зандан сэнгэн ганхах адилаар

	Ахан дүүс та бүхэн бүгдээрээ

	Амар тунгалгаас тунгалаг жаргацгаагаарай. 

	 

	19. Урьд лавласан нэгээхэн зүйлийг чинь

	Ухаж сэхээрээд дахин хариулах мину:

	Залуу насанд заавал шинэрэх нь ч зөв өө. 

	Заяа тавилангийн хязгаарын хязгаарыг

	Зааглан олох хэрэгтэй шүү, 

	Олон жигүүртэн та мину зээ. 

	 

	20. Үнэт баян сургаалыг тань сонсож

	Үүрдээс үүрд бид дагана. 

	Үүнээс бусдыг хэрхэн гэж боддогоо

	Өгүүлж гийгүүлж өгвөл зүйн зохистой, 

	Өвгөн ах та мину зээ. 

	 

	21. Нийгэм хорвоогийн нийлж салах замыг

	Нийт замнаж замнагч хүндэтгэнэ. 

	Харин тэгэхдээ ханадаггүй шуналтай. 

	Хальж халтирах нь хаа нэг байх л даа, 

	Олон жигүүртэн та мину зээ. 

	 

	22. Алдаж халихын бэрхийг үзэлгүй

	Амар амгалан явж байх

	Арга ухаан аль алинд нь байна уу даа?

	Ах та хоёрхон хэлж өгвөл зүйтэй байнам даа,  

	Өвгөн ах та мину зээ. 

	 

	23. Тунгалаг ариухан явах ёсон

	Тун ч хэцүүгээс хэцүү байдаг даа. 

	Тэглээ ч гэсэн ааль зан төвшин

	Төв даруухан бол ончтой байдаг юм л даа,  

	Олон жигүүртэн та мину зээ. 

	 

	24. Ихэрхэн бардахаар түрээ барьж

	Ид шид болгон байх биш. 

	Ариухан номын сургаал

	Ая ухаанаас ухаан байдаг ёсон буй болов уу даа, 

	Өвгөн ах та мину зээ?

	 

	25. Омгорхон авирлахыг хүлцэн барьж

	Ойр холхиор нийцэн зэрэгцвэл

	Нуур ч амар, нугас ч амгалан, 

	Нутаг ч тэнэгэрээс тэнэгэр байнам билээ дээ. 

	Олон жигүүртэн та мину зээ. 

	 

	26. Хан буурал ах минь та

	Халин дэвэн дэвэгч бид нарт

	Хайлан эрдэнэт сургаалаа илгээсэнд

	Хамаг олон шувуу хариу талархал хүргэе дээ,  

	Өвгөн ах та мину зээ. 

	 

	27. Бууралтан азайрах ёс

	Буян хишгээс хүнд үү!

	Бусад юу юунд байдаг тухай

	Буурал ах та соёрхож өгнө үү, 

	Өвгөн ах та мину зээ. 

	 

	28. Өнгөт хорвоо нь өдөр шөнө үгүй

	Өдөржин өсөж дэвшдэг юм. 

	Үеэ барсан нь хойшлогддог юм л даа, 

	Үймэн жингэнэгч та нар минь мэдтүгэй, 

	Олон жигүүртэн та мину зээ!

	 

	29. Авьяас билиг гүн их ах минь

	Асар бөөрөнхийгөөс бөөрөнхий орчлондоо

	Алс хэтээ гийгүүлэн хувиргаж

	Айзам найрагтаа умбан сууж байгаарай даа,  

	Өвгөн ах та мину зээ. 

	 

	30. Сая сая шувууд та нар минь

	Санаж бодсон өлгийдөө

	Сааталгүй аялан зорьж хүрээд

	Самуурч будилан будилалгүй

	Сайхан цэнгэн жаргаарай даа, 

	Олон жигүүртэн та мину зээ. 

	 

	31. Энэ дуугаа дуулан дуулаад

	Эх дэлхий, элгэн садан бүгдээрээ

	Эрхт засагтаа эгнэгт ивээгдэн

	Энх амар жаргалтайхан сууцгаая л даа, 

	Өвгөн ах та мину зээ. 

	 

	32. Зээлэх дууны агуулга утга нь

	«Жаргалтай дэлхий» гэдэг нэртэй юм шүү, 

	Эрдэмт мэргэд нapaac найрууланхан

	Эгшиглэн шүлэгсэж урьсанхан дуу юм шүү, 

	Олон жигүүртэн та мину зээ. 

	 

	Тайлбар:

	1, 2, 13 дахь бадгийг Ж. Дугаржавын эмхэтгэсэн «Уртын дуу. УБ., 1970» номын 14 дэх талаас; 

	3, 4, 5, 6, 9, 11, 12, 16 дахь бадгийг академич Ц. Дамдинсүрэнд буй 87 эхт дуу шүлгийн бичмэл дэвтэрт буй эхийг голлон баримталсан М. Гаадамба, Д. Цэрэнсодном нарын «МААДБ» номын 64 дэх талд буй эхээс; 

	бусад бадгийг Дорноговь аймгийн эмийн сангийн агент Доржийн Самбуугаас 1975 онд хөгжим судлаач Ж. Энэбишийн тэмдэглэсэн эхээс: 

	17 дахь бадгийг Д. Равжаагийн «Зохиолын эмхтгэл». УБ. 1962» номын 81 дэх талаас тус тус авлаа. 

	 

	Хувилбар:

	О. Намнандорж «Өвгөн шувуу» буюу «Жаргалтай дэлгэр» («Соёл утга зохиол» сонин, 1962, № 13); Д. Позднеев, Монгол туургатны аман зохиолын жишээ. СПБ, 1880; А. Руднев, Дорнод монголын аман аялгууны хэрэглэгдэхүүн СПБ, 1911; Н. Н. Поппе. Произведения народной словесности халха монголов. Л., 1932. с. 11; Ж. Цолоо. Увс аймгийн Өмнөговь сумын 2 дугаар багийн ард Цэвээнээс тэмдэглэн авч «Цог» сэтгүүлийн 1959 оны 1 дүгээрт хэвлүүлсэн «Лам шувуу», УННС-ийн монгол номын хөмрөгт буй «894. 21. М-692» гэсэн тэмдэгтэй «Монголын элдэв дууны үгнүүд»; В. Я. Владимирцов. Образцы монгольской народной словесности (с. 3. Монголия). Л., 1926, 47 дахь тал; Д. Равжаа. Зохиолын эмхтгэл. УБ., 1962, 81 дэх тал; «Дурсгалт бичгийн чуулга» цувралын 1975 оны дугаар буюу «Монгол дууны бичих дэвтрүүд»-д эл дууны нэлээд хувилбар оржээ. Үүнд: 129, 240—241, 258— 350 дахь хуудсанд үзнэ үү. Эл эмхтгэлд хуулбарлан орсон Архангайгаас олсон монгол дууны бичмэл дэвтэрт буй хувилбарын төгсгөлд (129 дэх талд):

	 

	«Хавар үгүй намар болоод 

	Өвөлгүй зун болоод

	Хайр ихт тантайгаа

	Ханаж цэнгэн жаргая» 

	 

	гэж шувууд дуулснаар гардаг бол мөн уг номд орсон өөр нэг бичмэлийн төгсгөлд (241 дэх тал):

	 

	«Өвөлгүй зун байгаасай

	Өвчингүй жаргал байгаасай

	Хаваргүй намар байгаасай

	Харилтгүй суугаасай» 

	 

	гэж гарч байна. 

	 

	Хувилбар нь МДСТТ. 258 дахь тал. Архангайгаас олдсон ардын дууны түүвэрт бий. 

	 


ЗЭЭРГЭНЭТЭЙН ШИЛ

	 

	1. Зээргэнэтэйн эхэн шил

	Зэрлэг буга урамдана. 

	Зэрэгцүүлж өсгөсөн

	Хоёр загал морь

	 

	2. Алтай гэгчийн шилд

	Арван буга дуудна. 

	Адилтгаж ирэхэд минь

	Аавын хоёр загал бий. 

	 

	3. Хонин дундуур гарахад

	Хоёр загал морь гэнэ. 

	Хошуу нутгаараа хөөсөн ч

	Манай хоёрыг гүйцэх үү?

	 

	4. Айл дундуур гарахад

	Алдуул хоёр морь гэнэ. 

	Аймаг хотлоор хөөсөн ч

	Манай хоёрыг гүйцэх үү?

	 

	5. Их загал байз, 

	Ижилдээ юунд хоргодов?

	Бага загал байзнаач, 

	Балай юунд яарна?

	 

	6. Торомтойхон газраар

	Тоглон барин явъя. 

	Толгойтойхон газраар

	Харууслан барин явъя. 

	 

	7. Өвстэйхөн газраар

	Өллөн барин явъя.

	Өндөртэйхөн газраар

	Харууслан барин явъя. 

	 

	8. Устайхан газраар

	Ундлан барин явъя. 

	Уултайхан газраар

	Харууслан барин явъя. 

	 

	9. Жавартайхан талдаа сойно, 

	Жаргалтай талдаа унана. 

	Хөлстэй тохмоор холхиулна, 

	Хүйтэн амгайгаар хайруулна. 

	 

	10. Өндөртэйхөн газар харууслан барин явъя, 

	Өвстэйхөн газар хазлан барин явъя

	Толгойтойхон газар харууслан барин явъя, 

	Тойромтойхон газар тоглон барин явъя. 

	 

	11. Үнсэн үзвэл хөрвөөж гардаг би. 

	Үнэгэн үзвэл бусгаж гардаг би. 

	Бутан үзвэл шургаж гардаг би, 

	Булган үзвэл булзаж гардаг би. 

	 

	12. Хөхийн цас хайлаг

	Хүйтний нуруу нугараг. 

	Цармын цас хайлаг

	Цагийн зүү нугараг. 

	 

	13. Шилийн цас хайлж

	Ширгийн ногоо ургаг. 

	Энгэрийн цас хайлж

	Эргийн ногоо ургаг. 

	 

	14. Хөтлийн цас ханзраг

	Хөлстэй тохом эгшиг. 

	Уулын цас ханзраг

	Улс ах дүү минь ойртог. 

	 

	15. Их загал байв. 

	Ижилдээ юунд хоргодно вэ?

	Хайргана83 шувуу жиргэхээс урьдтай

	Хан эзнийг дээшлэхээс урьдтай, 

	 

	16. Бop бялзуухай жиргэхээс урьдтай

	Богд эзнийг дээшлэхээс урьдтай, 

	Суга товч товчлохоос урьдтай

	Сувийн84 хүнийг босохоос урьдтай, 

	 

	17. Энгэрийн товч товчлохоос урьдтай

	Энгийн хүнийг босохоос урьдтай, 

	Заамын товчийг товчлохоос урьдтай

	Замын хүнийг босохоос урьдтай

	 

	18. Дэрс байвал хазлан гарья

	Дэнж байвал цавчлан гарья

	Суль байвал хазлан гарья

	Шугуй байвал цуварч гарья

	Тал байвал тавьж гарья, 

	Тарвага гарвал гүйцэж гарья. 

	 

	19. Хайргат газар дэвслэн гарья, 

	Хадат газар халтиран явъя. 

	Чулуут газар гүйцэж гарья, 

	Чоноо үзвэл хөөж гүйцье. 

	 

	20. Ус гэж тунгалаг байна шүү. 

	Өвс гэж сортой байна шүү. 

	Эрэг байвал шөргөөгөөрэй, 

	 

	21. Элс байвал хөрвөөгөөрэй. 

	Сухай байвал тургиарай, 

	Сөл байвал зулгаагаарай. 

	 

	22. Хүйтний нуруу нугараагүй шүү. 

	Хөвчийн цас ханзраагүй шүү. 

	Цагийн хүзүү нугараагүй шүү, 

	Цармын цас ханзраагүй шүү. 

	 

	23. Хөлстэй тохом тохоогүй шүү, 

	Хүйтэн зуузай зуулгаагүй шүү. 

	Үдшийн жавраар сойгоогүй шүү, 

	Үүрийн жавраар бариагүй шүү. 

	 

	Тайлбар:

	МААЗДБ-ийн 70—71 дэх талд буй эхийн бадгийн дэс дарааг голлон баримталж 

	1, 3, 9, 11, 13 дугаар бадгийг МААЗДБ-ээс; 

	2 дугаар бадгийг А. Позднеевийн «Образцы народ... (ОНЛМП)» номын 107 дахь тал; 

	10 дугаар бадгийг Владимирцовын «Образцы монгольской народной словесности» номын 96 дахь тал; 

	14 дүгээр бадгийг «Уртын дуу» номын 51 дэх тал; 

	11, 15, 20 дугаар бадгийг А. Мостерийн «Ордос аман зохиол» номын 236 дахь талаас; 

	21, 23 дугаар бадгийг «Монгол морины магтуу» номын 13 дахь талаас тус тус авлаа. Мөн 14 дүгээр бадаг нь «Уртын дуу» номд

	 

	«Хөвчийн цас ханзраг, 

	Хүйтний нуруу нугараг

	Хөхөө шувуу донгодог, 

	Хөх манан татаг» 

	 

	гэсэн хувилбартай байна. 

	Тэгвэл «Ардын аман зохиолын эмхэтгэл. УБ., 1956» номын 67 дахь талд. 

	 

	«Зээргэнэтэйн шилд

	Зэрлэг буга идээшилнэ. 

	Зэр зэвсгээ үүрээд

	Залуу анчин гарлаа. 

	Шилийн цас нь ханзартугай

	Шингэн ус нь урстугай. 

	Ширгийн ногоо нь ургатугай

	Шимтэй өвс нь дэлгэртүгэй. 

	Хаврын цас нь ханзартугай, 

	Харзтай ус нь урстугай. 

	Харьсан шувуу нь иртүгэй. 

	Хайлган дуугаар жиргэтүгэй. 

	Тойромтойхон газарт нь

	Тоглон наадан явдаг

	Өвстэйхэн бууцанд нь

	Өнжин хонон явдаг

	Хагдтайхан өвснөөс нь

	Хазлууланхан явдаг

	Харзтайхан уснаас нь

	Залгиуланхан явдаг» 

	 

	гэсэн хувилбартай ажээ. Мөн «Монгол морины магтуу»-д болон АУД номын 16 дахь талд 1 дүгээр бадаг нь

	 

	«Зээргэнэтийн минь шил нь

	Зэрлэг бугын бэлчээр

	Зэрэгцүүлж өсгөсөн

	Хоёр загал минь байзнаарай» 

	 

	гэж буйгаас гадна

	 

	«Бага загал морь минь, байзнаарай!

	Балай юундаа яарав даа!

	Их загал морь минь, байзнаарай!

	Ижилдээ юундаа яарав даа?» 

	 

	гэж хамтад нь нэг бадаг дуулдаг байна. Үүнээс үзвэл эл хэсэг морины эзнээс хандан дуулсан шинжтэй юм.

	 


ШАЛЗАТ БААХАН ШАРГА

	 

	1. Аав нь: 

	Шалзат баахан шаргаараа

	Шандын говийг туулаарай. 

	Салаа эвэртэй бугыг

	Шархдуулалгүй намнаарай. 

	 

	2. Ээж нь: 

	Хөхөл дэлтэй бороороо

	Хүйсийн говийг туулаарай. 

	Хөх халзан ооныг

	Хөндөлдүүлсхийгээд намнаарай. 

	 

	(Анд явж байгаад ах нь дүүгээ андуу хараад бууджээ)

	 

	3. Ах нь: 

	Зэрэглээ ихтэй газраар

	Зээр гөрөөсийг намнаж явлаа. 

	Зээрэн дээлтэй дүүгээ би чинь

	Зэрвэс хараад намначихлаа. 

	Зэрэгцүүлж өсгөсөн аав ээж хоёртоо

	Ах чинь юугаа хэлдэг билээ?!

	 

	4. Талын сайхан зэрэглээнд

	Тарвага гөрөөсийг намнаж явлаа. 

	Тарваган дээлтэй дүүгээ би чинь

	Ташаа хараад намначихлаа. 

	Тарвалзуулан өсгөсөн ээж аав хоёртоо

	Ах чинь юугаа хэлдэг билээ?!

	 

	5. Арын ууланд явж байхдаа

	Аргал гөрөөсийг намнаж явлаа. 

	Аргалан дээлтэй дүүгээ би чинь

	Андуу хараад намначихлаа. 

	Адилхан өсгөсөн аав ээж хоёртоо

	Ах чинь юу гэж хэлдэг билээ?!

	 

	6. Дүү нь:

	Ус нь үгүй газар

	Улиас яагаад ургав?!

	Улс нь үгүй газар

	Хоёулаа юунд ирэв дээ?!

	 

	7. Хад нь үгүй газар

	Хайлаас яагаад ургав?!

	Хань нь үгүй газар

	Хоёулхнаа яах гэж явав аа?

	Марлан арьсан малгай минь

	Магад аминд минь хүрэв үү?!

	 

	8. Ах нь: 

	Ар нь үгүй газар

	Аргал юундаа байдаг вэ?!

	Амьтан хүнгүй газарт

	Хоёулаа юунд явлаа даа?!

	 

	9. Уул үгүй газар

	Ус нь юундаа байдаг вэ?!

	Улс хүнгүй газарт

	Хоёулаа юунд явлаа даа?!

	 

	10. Шагайж харвасан нүдийг минь

	Шаазгай тонших нь ч яав даа. 

	Хэтрүү харсан нүдийг минь

	Хэрээ тонших нь ч яав даа. 

	 

	11. Угзран атгах гар минь

	Хатаж унах минь яав даа. 

	Зөрүү хараатай бууг минь

	Зэв идэх нь яав даа. 

	 

	12. Дүү нь: 

	Алаг жороо морийг минь

	Ах минь та аваарай. 

	Аминаас холдоогүй сүнсээ 

	Аав ээждээ даатгая. 

	 

	13. Ганган шарга морийг минь

	Галын хүнд өгөөрэй. 

	Ган төмөр хэтийг минь

	Ганц хүүд минь өгөөрэй. 

	 

	14. Цусан зээрд морийг минь

	Цулбуурыг нь битгий чиргүүлээрэй. 

	Цустай цагаан цамцыг минь 

	Ээжид битгий үзүүлээрэй. 

	 

	15. Айлын хүн ажигч шүү, 

	Аятайхан явж очоорой!

	Гэрийн хүн гэгэлгэн шүү, 

	Гэнэт битгий дуулгаарай!

	 

	16. Хонины хүн ховч шүү, 

	Холуур холуур яваарай!

	Саахалтын хүн сахиул шүү, 

	Санаагаа битгий хэлээрэй!

	 

	17. Аргалын хүн ажигч шүү, 

	Алсуур алсуур очоорой!

	Галын хүн гасалган шүү, 

	Ганцаараа битгий дуулгаарай!

	 

	18. Аавыг минь асуувал

	Айсуй гэж хэлээрэй. 

	Ээжийг минь асуувал

	Ирнэ гэж хэлээрэй

	 

	19. Улаан цурван хүүхдүүдэд минь

	Увуу цувуу хэлээрэй

	Угаас хайртай эхнэрт минь

	Урьтаж битгий дуулгаарай. 

	 

	 

	Тайлбар:

	1, 2, 4, 7, 11, 14—16, 18 дугаар бадгийг “МААЗДБ”-ийн 69 дэх талаас; 

	3, 5, 10, 12, 13, 19 дүгээр бадгийг С. Батмагнайн эмхэтгэсэн «Алтайчуудын найраг» (Алтай,  1967) номын 1—3 дахь талаас; 

	6 дугаар бадгийг «Ардын аман зохиолын эмхтгэл (УБ.,  1956) номын 78 дахь тал; Монгол морины магтуу (УБ., 1967) номын 22 дахь талаас; 

	17 дугаар бадгийн эхний хоёр мөрийг «МААЗДБ»-ээс, сүүлийн хоёрыг Мажар улсын монголч эрдэмтэн Г. Карагийн «АКТА ОРИЕНТАЛИА» сэтгүүлийн 1960 оны XI ботийн 1—3 дугаар дэвтэрт нийтлүүлсэн өгүүллээс тус тус аван сэлбэв. 

	 

	 

	Хувилбар:

	Уртын дуу. УБ., 1970 номын 56 дахь тал: Ардын уртын дуу. УБ.,  1959 номын 13 дахь тал, мөн Г. Кара энэ дууны хэдэн хувилбарыг судалж «Дүүгээ намнасан гөрөөчийг өгүүлсэн монгол дуулийн тухай шинэ тайлбар» гэсэн өгүүлэл францаар бичиж мөн цувралын 1966 оны XIX ботийн 2 дугаар дэвтэрт нийтлүүлжээ. 

	Урлаг судлагч эрдэмтэн Э. Оюун монгол ардын харилцаа дууны нэг хувилбарыг оруулсан байна. 6 дугаар бадгийн зарим мөр Г. Карагийн дээр дурдсан 1960 оны өгүүлэлд буй хувилбарт:

	 

	«Үүл нь үгүй тэнгэрээс

	Хур юунд оров?!» 

	 

	гэж буй бол 7 дугаар бадгийн сүүлийн хоёр мөр «Алтайчуудын найраг» номд:

	 

	«Мануулын арьсан малгай минь

	Магад аминд хүрэв үү дээ?!» 

	 

	гэж гарч байна. Энэ дууг хувьсгалын эхний үед уран сайханчид «Ах дүү хоёр гөрөөчин» гэдэг нэртэйгээр жүжиглэж байсан байна. Энэ харилцаа дуу монгол олон ястны дунд ихэд дэлгэрч олон хувилбартай болжээ. Хорь, агын буриадын бэлгийн дуунд «Хууяа шилийн арханд» гэдэг нэртэй байхад цахарт «Шар цоохор буга» нэрээр тархжээ. Тухайлбал, буриад нарын дунд:

	 

	Хууяа85 шилийн эрхэнд

	Хулсан хаанаас урганам?!

	Хулангийн арьс нөмөрч

	Ах минь хаанаас суунам?!

	Хааяа шилийн арханд

	Хайлаас хаанаас суунам?!

	Хаваргийн арьс нөмөрч

	Ах минь хаанаас суунам?!

	Ардаг ардаг шаргыг нь

	Адуунд нь тавиарай!

	Аавыг минь асуухад

	Андуу боллоо гээрэй!

	Эмнэг эмнэг шаргыг минь

	Ижилд нь тавиарай!

	Ээжийг минь асуувал

	Эндүү боллоо гээрэй!

	Дээд л талын авдарт

	Жинхэнэ цагаан эрих бий.  

	Жинхэнэ цагаан эрихийг нь

	Ээжид минь бариарай. 

	Хажуу талын авдарт

	Халиу булган малгай бий. 

	Халиу булган малгайг минь

	Ханьд минь бариарай. 

	Дундаа талын авдарт

	Дун цагаан эрих бий. 

	Дун цагаан эрхийг минь

	Дүүд минь бариарай. 

	Хүний үр зовонгуй

	Хүргэж л түргэн үзүүжин. 

	Хүргэж л өгсний дараагаар

	Хөвүүн гэж байдаг.

	 


ЗУН ЦАГ

	 

	(Хөвсгөл аймгийн Бүрэнтогтох зэрэг сумын хотгойд ястны найр жаргаах дуу)

	 

	Нийтээрээ:

	— Зээхий-зээ, зээхий зээ, лаахаа-ээ, лаахаа-ээ, лаахаа-ээ, үеэ ложий ханан жаргая, энэ мэтээр жаргая, лаахаа-ээ- лаахаа-ээ. 

	 

	Гоцлон дуулагч:

	Зунаа цагийн дэлхий

	Зүйтэй сайхан байхчнам зээ, 

	Цэцэрлэгийн ойн дундаас

	Цэцэг навч урганам зээ, ээ-лаахаа-э ээ-лаахаа. 

	 

	Нийтээрээ:

	Лаахаа-ээ, лаахаа-ээ, лаахаа-ээ, лаахаа-ээ. 

	Цэцэрлэгийн ойн дундаас

	Цэцэг навч урганам зээ, ээ-лаахаа, ээ-лаахаа. 

	 

	Гоцлон дуулагч:

	Тунгалаг нуур мэлмэлзэж

	Тансаг цэцэг дэлгэрч

	Яруу дуутай шувуу

	Уянгатайгаар донгодно, ээ-лаахаа, ээ-лаахаа. 

	 

	Нийтээрээ:

	Лаахаа-ээ, лаахаа-ээ, лаахаа-ээ лаахаа-ээ. 

	Шувууны сонин дуун нь

	Хурсан бүгдэд сонсдоод байхчнам зээ, ээ-лаахаа, ээ-лаахаа

	 

	Гоцлон дуулагч:

	Олон давхар үүл нь

	Огторгуйн дээгүүр жагсанам зээ. 

	Олон өнгийн солонго

	Өнгө, өнгөөрөө татнам зээ. ээ-лаахаа, ээ-лаахаз

	 

	Нийтээрээ:

	Лаахаа-ээ. лаахаа-ээ, лаахаа-ээ, лаахаа-ээ

	Зунаа цагийн дэлхий

	Дурламаар сайхан байхчнам. 

	 

	Гоцлон дуулагч:

	Зүс бороо орж

	Зүлэг ногоо жигдэрнэм зээ, ээ-лаахаа» ээ-лаахаа, ээ-лаахаа.

	 

	Нийтээрээ:  

	Цагийн сайханд

	Улс амьтан баяснам зээ, ээ-лаахаа, ээ-лаахаа

	Үеэ олж ханан жаргая, ээ-лаахаа. ээ-лаахаа

	 

	Гоцлон дуулагч:

	Энэ манай суух чинь

	Энх мэндийн баяр

	Энэ орчлонгийн амьтас

	Эрх дураараа жаргах болтугай. ээ-лаахаа, ээ-лаахаа. 

	 

	Нийтээрээ:

	Лаахаа-ээ, лаахаа-ээ. лаахаа-ээ. лаахаа-ээ,  

	Орчлонгийн олон амьтас

	Амар жимрээрээ жарганам зээ, ээ-лаахаа, ээ-лаахаа. 

	 

	Гоцлон дуулагч:

	Найрлан цэнгэн суухад

	Ашдын сэтгэл сэргэнэм зээ. 

	Нарт орчлонгийн амьтас нь

	Алиа найртаа жаргах болтугай, ээ-лаахаа. ээ-лаахаа. 

	 

	Нийтээрээ:

	Лаахаа-ээ, лайхаа-ээ. лаахаа-ээ, лаахаа-ээ. 

	Замбуулингийн олон амьтас

	Амар, жимэр жаргатугай зээ, ээ-лаахаа, ээ-лаахаа.  

	Үеэ олж ханан жаргая. 

	Энэ мэтээр жаргая, ээ-лаахаа, ээ-лаахаа, 

	Амар жимэр жарганам зээ, ээ-лаахаа, ээ-лаахаа. 

	 

	"Утга зохиол урлаг" сонин 1965. 4. 9-ийн № 15 (482)-д нийтлэгдсэн Ж. Цолоогийн "Нэгэн дууны учир" өгүүллээс авав.

	 


ЭХ ХҮҮХЭН ХОЁРЫН ХАРИЛЦСАН ДУУЛАЛ

	 

	Сэтгэлийг үүсгэсэн aвpалт лам багш, 

	Биеийг үүсгэсэн ачит аав ээжийгээ дурсахуйдаа

	Янаг хайртай эхнэр үр минь ирснээс хойш

	Эгнэгт юунд эмгэнээв, хүү минь, чи гэсэнд

	 

	Хүүхэн өгүүлрүүн:

	Дам үсгээс мэндэлсэн

	Дамжиггүй аврал итгэл 

	Дар-Эх бурхнаа дурсахуйдаа

	Дамжиггүй төрсөн

	Даамай янаг энхэр үр намайг

	Даанч хол газар юунд явуулав, аав, ээж минь. 

	 

	Эх өгүүлрүүн:

	Арван cap зүдрэн тээж

	Ангир уургаа шимүүлэн тэжээж

	Алгандаа асран өсгөсөн

	Амраг хайртай энхэр үр минь ялгалгүй боловч

	Хүүхэн хүний ёс оо, хүү минь. 

	 

	Хүүхэн

	Арван насны дотроос өнгөрөөгүй, 

	Амны салиа хэлнээс арилаагүй

	Ариун бус зүйлийг ялгаагүй, 

	Асар нялх намайг

	Алс хол юунд явуулав, 

	Аав, ээж минь?

	 

	Эх:

	Энхрийлэн хайрлах царайгаар эвийлэн хөөрхийлж

	Элдэв сайхан идээ жимсээр шимүүлэн тэжээж

	Элгэндээ энхрийлэн өсгөсөн энхэр хайртай

	Элэг өрцний үр минь мөн боловч

	Чиний минь заяа тэндээ, хүү минь.

	 

	Хүүхэн:

	Харь халууны хүнд ёсыг мэдээгүй,  

	Хатуу зөөлөн үйлийг сураагүй. 

	Халуун хүйтэн хоёрт болоогүй, 

	Хар нялх намайг

	Харь холын газар заяатай гэгчийг

	Хэн мэдэж заасан бэ, ээж минь?

	 

	Эх:

	Аав эхийнхээ амьд сэрүүн дээр, 

	Ах дүүгийнхээ амар мэнд дээр, 

	Эд агуурс малынхаа буй баялаг дээр

	Эхний гуйсан хүнийг заяа болов уу гэж

	Өглөө, хүү минь, чамайгаа. 

	 

	Хүүхэн:

	Хоёр гурвыг хүлээсэнгүй

	Хоёр үсийг минь ургуулсангүй. 

	Хоёр ураг төрлийг минь таниулсангүй

	Хоёргүй суртаал зарлигийг сонсгосонгүй л ээж минь, 

	 

	Эх:

	Хүн, бусдын хүүхэдтэй хөхрөлдөн тоглож

	Хүзүү сээрээ тэврэлдэн шивнэж

	Бусад хоч хэл болном болов уу гэж

	Хэлэн сургасныг минь мартав уу хүү минь. чи. 

	 

	Хүүхэн:

	Хайрт аав ээжийнхээ хайрлан сургасныг авсандаа

	Харь халуун хоёрт хоч хэл болсонгүй. 

	Хар багадаа хамаг эрдэм үйлсийг эс сурсандаа гэнгэнэм, ээж минь. 

	 

	Эх:

	Энтэй эд бүгдийг эсгүүлэн сургалаа. 

	Эсгэсэн оёдол зүйдэл бүгдийг хатгуулан сургалаа. 

	Идээ ус барьж хийхийг чинь цэвэрлүүлэн сургалаа, 

	Эрт орой унтаж босохыг чинь хэлэн сургасныг минь

	Эс ухав уу, хүү минь. 

	 

	Хүүхэн:

	Аав ээжийнхээ айлдан сургасныг авсан боловч

	Адуу малаа ижилсүүлж ядлаа. 

	Аав ээж таныгаа тэвчин сууж ядлаа. 

	Асар нялх намайгаа даган очиж суугаасай,  Ээж минь. 

	 

	Эх:

	Зүйл зүйлийн магнаг торгоор хувцаслан навсуулж

	Найман зүйлийн алт мөнгө, шүр сувд, оюу номиноор чимэглэн хуяглаж. 

	Найман зүйлийн эд малыг чинь дагуулан өгсөн чамайгаа

	Даган очиж суудаг ёсгүй, хүү минь. 

	 

	Хүүхэн:

	Нэгэн жил боловч нарийн бүдүүн ёсыг мэдээгүй, 

	Найр хөгжмийн хэл эгшгийг сураагүй, 

	Насан нялх намайгаа хариулан авчирч

	Хамаг эрдэм үйлсийг сургаасай. ээж минь. 

	 

	Эх:

	Харьд өгсөн хүүхнийг хариулан авч болдоггүй. 

	Хаданд харвасан сумыг хүрч авч болдоггүй. 

	Ханилсан нөхрөөс нь салгаад авч болдоггүй. 

	Хадам аав ээжээс нь булаагаад авч болдоггүй. 

	Харьд өгсөн хүний үр хадмынхаа газар суудаг л, хүү минь

	 

	Хүүхэн:

	Бэр хүний хүчин бага юм.

	Бэргэд эхчүүдийн хүчин их юм. 

	Бий байхаараа загнавч би өгсөн авсан нэргүй юм. 

	Биетэй минь адил хэлээд өгөх хүнгүй тул 

	Бэртсэн сэтгэлээ хүүрнэм, ээж минь. 

	 

	Эх:

	Улаан хонгор царайг чинь үзэж үнсэн

	Уран гол шиг аалийг чинь санаж уяран

	Бадамын далбаа нүдийг чинь үзэж асгалуулан

	Бадам лянхуа мэт гараас чинь барьж атган

	Байн сууж ядаж байхад

	Бас бас юунд гэнгэнээв. 

	Хүү минь, чи?

	 

	Хүүхэн:

	Хөндий холын бараа харахдаа

	Хөвөн цагаан биеэ борлотол. 

	Хүүхэн хар нүдээ хөхөртөл

	Хөл гараа хөштөл

	Хүзүү сээрээ чилтэл ширтэвч

	Намайг юунд эс эргээв ээж минь?

	 

	Эх:

	Хайрт янаг чамайг харьж ирэхийн чинь барааг харж

	Хар цусан зүрх минь уяран догдолж

	Хар усан нүд минь мэлмэрэн асгарч

	Харж ядан багтран бөглөрч ядаж суухад

	Бас бас юунд гуниглаав, хүү минь, чи?

	 

	Хүүхэн:

	Харийн хүн хартай юм. 

	Ханилсан нөхөр минь зэмч юм,  

	Хадам аав ээж минь халч юм. 

	Өрц зүрхнээс чинь гарсан, 

	Өвөр элгэн дээр чинь өссөн, 

	Өчүүхэн нялх би чинь

	Өнөр олон ах дүүгийнхээ дотроос 

	Өнчин зоргол мэт холдлоо. 

	Хайрлан өсгөсөн аав ээжээсээ хагацаад

	Хамт төрсөн ах дүүгээсээ салаад

	Хайрлан тэтгэгч төрлүүдээсээ холдоод

	Хар нялх би чинь

	Харь халуун хоёроос харилхан нэрэлхэн зүдэрлээ

	Халуун хүйтэн хоёрт халан хөрөн зүдэрлээ. 

	Бэрх хатуу явдалд нь чадан ядан зүдэрлээ

	Бэлэн зэлэн идээгээ буй байхаараа загналаа. 

	Харь холын залуучууд халдан ойртон зовоолоо. 

	Харь халуун хоёроос аюун эмээн зүдэрлээ.

	Ойр суух залуучууд отон гэтэн зовоолоо. 

	Ойр холын хүнээс ичин эмээн зүдэрлээ. 

	Сааль сүүндээ сандран үүртэн зүдэрлээ. 

	Сайн мууг нь ундаалан зүдэрлээ. 

	Үйл үртсэндээ үүртэн зүдэрлээ. 

	Өглөө үдэш үүрэглэн зүдэрлээ. 

	Айл суухыг аялан эвлэн зүдэрлээ. 

	Apгал түлш эрэн зүдэрлээ

	Зүйл зүйлээр зүдрэхдээ

	Зүйтэй сайхан зүсийг чинь

	Зөвтэй сайхан аалийг чинь

	Зүйрлэн бодох тутам

	Зөндөө сууж ядав, би

	Арван cap ачин тээж

	Ангир уургаа шимүүлэн тэжээж

	Алгандаа асран өсгөсөн

	Ачит аав ээж минь

	Асар хол очсон

	Аcap нялх намайгаа

	Айсуй гэж суугаа болов уу. 

	Элсний загас мэт элмэрэн хэвтэхэд минь

	Энэрэн тэтгэгч

	Энхрий хайртай аав ээж минь

	Элдэв сайхан идээ жимсээр шимүүлэн тэжээж

	Энэрэн тэтгэгч

	Энхрий хайртай аав ээж минь

	Эл зэлгүй хол газар очсон мэт

	Энхэр бяцхан намайгаа

	Ирнэ гэж суугаа болов уу. 

	Халуун хүйтэн хоёрт халгаадаггүй

	Асран (тэтгэгч аав ээж минь)

	Харь халуун хоёрт хэлмэгдүүлэлгүй

	Энэрэн тэтгэгч аав ээж минь

	Харь хол очсон

	Хайрт бяцхан намайгаа санаж 

	Гэнгэнэн дурсаж суугаа болов уу гэж

	Алдарт сайхан нэрийг чинь сонсохын хүсэл болном. 

	Ааш зангийн чинь сайхныг санах тусам уулзахын хүсэл болном. 

	Амар сайхан жаргал чинь сэтгэлийн уяа болном. 

	Амраг нялх би чинь алгасалгүй санаж

	Улаан хонгор царайг чинь, 

	Уран гол шиг аалийг чинь, 

	Уран сайхан хэлийг чинь

	Улам улам санахдаа

	Уяран гэнгэнэж дуулнам, би. 

	Бадамын далбаа мэт нүдийг чинь,  

	Бадам лянхуа мэт шавааг чинь, 

	Үзэсгэлэн сайхан царайг чинь

	Бас бас санахдаа

	Байн сууж яднам, би. 

	Өөхөн цагаан биедээ өвөртлөн

	Өндгөн цагаан хөхөө шимүүлэн

	Өлөн хар нүдээ таливааран

	Үнэрлэн хүүхтнэж суухыг чинь

	Үе үе санахдаа

	Үглэн дурсаж ухилнам, би. 

	Хөвөн цагаан биедээ аван

	Хүүхэн хар нүдээ таливааран

	Хөх гарыг минь барилан

	Хөөрхийлөн хүүхэтнэж суухыг чинь

	Хүсэн дурсаж

	Хүүнэн сууж гэнгэнэм, би. 

	Амтат сайхан идээ хоолыг

	Аль дураар минь

	Ая зөөлөн аалиар хөөрхийлж

	Алжаан зүдрэхийг үл хэрэглэн

	Аминаасаа үлэмж хайрлагч

	Асар их ачийг чинь

	Ганцхан төдий өгүүлбэл

	Таван тэнгэрийн зулзага мэт

	Тансаг эрх өссөн

	Танхил бяцхан намайг

	Таних мэдэхгүй олныг нь дагуулан 

	Таних мэдэхгүй газарт

	Таних мэдэхгүй хүний гарт

	Тамтаггүй боол болголоо, намайг.  

	Хөвчин өндрийн цас хайлан ирж

	Хөх бог өвс илрэн ирж

	Хөхөнгө манан зэрэглэн ирж

	Хүн мал хөллөн жаргахын цаг

	Хөөрхий (нялх) би чинь

	Хөвлөг хар үсээ сэгсийлгэн

	Хүүхэн хар нүдээр асгалуулан

	(Хүсэн дуудан) хоцров би. 

	Намаг зүлгийг онгон гандаж

	Навч цэцгийг хуйран хатаж

	Намрын хонгор салхи сэвгэнэн ирэхэд

	Насан нялх би чинь

	Хайрт аав ээжээсээ хагацаад

	Хамт төрсөн ах дүүгээсээ салаад

	Харь холын газар хандгайн зулзага мэт

	Хангинан дуудан хоцров, би

	Хажуугийн хүн ховсоргон юм. 

	Харийн газар хар ганцаар хоцорсон намайг

	Харж үзэхэд ч яав, ээж минь!

	 

	Эх:

	Амраг хайртай чамайгаа

	Аав ээжийгээ сананам болов уу гэж

	Амтлан тавьсан идээгээ

	Аян талын хүнээр хүргүүлнэм би. 

	Хайртай бяцхан чамайгаа

	Хангинан дурсаж суугаа болов уу гэж

	Хадгалан тавьсан идээгээ

	Хааяа нэг хүргүүлнэм, би. 

	Хайртай, амраг чамайгаа

	Харж үзэхийн минь хэр нь л энэ, хүү минь. 

	 

	Хүүхэн:

	Хатан яснаасаа хайртай янаг охин намайгаа

	Хар үсийг минь сэгсийлгэн

	Хар нүдийг минь асгалуулан

	Харийн газар хар ганцаар орхихдоо

	Харшин өр чинь өвдсөнгүй юу, ээж минь, та?

	 

	Эх:

	Хар нялх чамайгаа

	Харийн газар ганцаар хоцроход

	Хар цусан зүрхнээсээ эмгэнэн гэнгэнэж 

	Хатан яснаасаа харшин хорсох боловч

	Харьд өгнө гэгч, хамаг бүгдийн ёс 

	Хатамжлан бодох гэгч хүн бүгдийн дотор. 

	Харин эртнээс нааш хатамжлуулан эс сурга луу, хүү минь?!

	 

	Хүүхэн:

	Хайрт аав ээж та нарынхаа

	Хайрласан хишгийг чинь рашаан болгон хүртье!

	Хайрлан сургасныг чинь заяа болгон хүргэе!

	Хатамжлахын сэтгэлийг чинь үргэлжид саная!

	Хааяа нэг эргүүлж байгаарай, ээж минь, та. 

	 

	Эх:

	«Өөрийн газар төрөөд

	Хүний газар жарга» гэгч

	Хүүхдийн ёс, хүү минь. 

	Гуньж санасан сэтгэлийн зовлон, 

	Гулгаж гишгэсэн хөлийн зовлон, 

	Өвгөд эмгэд, хүүхэд бид бүгдээр

	Ингэсээр ирсэн жам ёсыг

	Эртнээс ухуулан эс сурга луу, хүү минь ээ?!

	 

	Хүүхэн:

	Хайрт аав ээж таныхаа хайрлан сургасныг харин одоо ухлаа. 

	Хайрлан өсгөсөн аав ээж ордондоо амгалан мэнд суугаарай. 

	Харьд өгсөн хайрт хүүхэн би чинь хадмынхаа газар мэнд сууя... 

	 

	«Цог» сэтгүүлд 1962 оны 4.  67—76 дахь талд М. Санждоржийн хэвлүүлсэн эхээс авав.

	 


АЛГИРМАА

	 

	Алаг морины алхаа сайвраан 

	Нийлүүлж явна аа Алтансүх хө

	Амраг хонгороо хараад хараад 

	Баясаж явна. аа Алтансүх хө. 

	Дээгүүр жороо, доогуур сайврыг нь 

	Нийлүүлж явна aa Алгирмаа хө. 

	Дэгжин хонгороо хараад хараад 

	Уярч явна аа Алгирмаа хө. 

	Алтан замаа дагаад

	Алхуулж явна аа, хоёулаа хө. 

	Амраг сэтгэлээ ярилцаад

	Инээлцэж явна aа, хоёулаа хө. 

	Атар талын тоосыг

	Дэгдүүлж явна аа хоёулаа хө.

	Ачир үртэй болохоо ч

	Ярилцаж явна хоёул хө.

	 

	(Хоёр залуу, хол замыг мэдэлгүй туулж гаднаа ирж буутал амбан ноёны газраас цэрэгт дуудсан албан захидал угтан авч Алтансүх дуулна).

	 

	Алтансүх:

	Агт хүлэг морины минь

	Хөлсийг нь сэвж амжаагүй

	Ардаа үүрсэн саадаг нумны минь

	Чилээ нь ч гарч амжаагүй

	Амраг хонгор Алгирмаатайгаа

	Танилцаж дасаж амжаагүй хө.

	Айл гэрийн амьдралаа

	Аятай гурав хэлэлцээгүй, хө.

	Албан хот Мүгдэнгээс

	Дуудах бичиг ирсэн тул

	Арав хоног зөрчих юм бол

	Алах ялд орно xө.

	Үрээ хүлэг морины минь

	Хөлс нь ч сэвж амжаагүй хө,

	Үүрч явсан саадаг нумын минь

	Чилээ нь ч гарч амжаагүй хө,

	Өөрийн эхнэр Алгирмаатайгаа

	Ижилсэж дасаж ч завдаагүй хө,

	Өрх гэрийн амьдралаа ч

	Эвтэй гурав хэлэлцээгүй.

	Эзний амбан ноёноос

	Дуудлагын бичиг ирсэн тул.

	Ес хоног зөрчих юм бол

	Үхэх ялтай болно хө.

	 

	(Алтансүх үргэлжлүүлэн дуулах нь)

	 

	Алтан юу аяганд нь

	Архи юугаа хийлээ хө.

	Аав болоод ээжийнхээ

	Арван хуруунд нь дэвшүүлье хө.

	Амбан сияаны86 цэрэгт

	Амлагдан мордох боллоо хө.

	Аав болоод эжийгээсээ

	Амны ерөөлийг хүсье хө. 

	 

	Эцэг:

	Алтан аягатай архийг

	Аав нь хүүгээсээ авъя хө. 

	Арван зүгтээ сүрчиж байгаад

	Аав нь хүүдээ захья хө. 

	Амбан хааны цэрэгтээ

	Амар мэнд яваарай. 

	Амьд мэнд дахин уулзахын

	Амны ерөөлөө дэвшүүлье!

	 

	Алтансүх:

	Мөнгөн юү аяганд нь

	Архи юугаа хийлээ. 

	Мөөмөө болоод аавынхаа

	Мутарт нь дэвшүүлье!

	Мүгдэн сияаны цэрэгт

	Мордох дээр шийдлээ хө. 

	Мөөмөө болоод аавынхаа

	Мөрийн ерөөлийг хүсье!

	 

	Эх:

	Мөнгөн аягатай архийг

	Мөөмөө нь хүүгээсээ авъя. 

	Мөнөө зүг зүгт сүрчээд

	Мөөмөө нь хүүдээ захья. 

	Мүгдэн сияаны цэрэгт

	Мэнд сайн яваарай. 

	Мөдхөн гэртээ ирэхийг

	Мөөмөө нь хүүдээ ерөөе!

	 

	Алгирмаа:

	Aгаар тэнгэрийн нарны

	Илч нь болооч бие минь хө. 

	Амраг хонгор Алтансүхээ

	Дулаалж явахгүй юү бие минь хө

	Уудам дэлхийд дураараа довтлох

	Салхи болооч бие минь хө. 

	Учирсан хонгор Алтансүхээ

	Хүргэж өгөхгүй юү бие минь хө.

	Хурмаст тэнгэрт хурж байгаа

	Үүл ч болоосой бие минь хө. 

	Хонгор хайртай Алтансүхдээ

	Сүүдэр болж өгөхгүй юү хө. 

	Хорвоо ертөнцийн

	Саран ч болоосой бие минь хө.

	Харанхуй шөнийн гүнээр

	Xонгороо харж явах сан. 

	Урган ургасаар унана гэдэг нь

	Усны муугийнх юм уу даа хө. 

	Учир учирсаар сална гэдэг нь

	Урьдын тавилан муугийнх уу хө. 

	Гар гарсаар гандана гэдэг нь

	Газар муугийнх ч юм уу даа хө. 

	Арав хонохгүй сална гэдэг нь

	Анхны ерөөл муугийнх уу хө. 

	 

	Алтансүх 

	(аав ээждээ хүүхнээ захиж дуулна): 

	Алаг эрээн үнээ чинь дээ

	Тугалаа дагаад мөөрнө дөө хө. 

	Айлын хүүхэн Алгирмаагаа

	Ачиртайгаа адил бодоорой хө. 

	Хүрэн эрээн үнээ чинь дээ

	Тугалаа дагаад мөөрнө дөө хө. 

	Хүний хүүхэн Алгирмаагаа

	Хүүтэйгээ адил бодоорой хө. 

	 

	(Алгирмаадаа захин дуулна)

	Цагаан эрээн тахиа чинь дээ

	Цагаас эрт ээ дуугарна даа

	Цагаан тахиагаа дуугарсны сүүлээр 

	Цайны галаа асаа даа хө. 

	Цайны галыг асаасны сүүлээрээ

	Цал буурал эжий ааваа

	Цагийн цагт нь хүндэл дээ хө

	Улаан эрээн тахиа Чинь дээ хө

	Улсаас эрт дуугарна даа хө

	Улаан тахиагаа дуугарсны сүүлээр

	Усны галаа асаа даа хө. 

	Усны галаа асаасны сүүлээр

	Эмгэн буурал эжий ааваа

	Өдрийн өдөрт хүндэл дээ хө. 

	Арши87 зандан хүж юугаа

	Асааж бай даа Алгирмаа хө

	Аав л ээжийн шүтээнийг нь

	Цагийн цагт нь эргүүл дээ хө. 

	Үнэр сайтай гоошоон88 хүжийгээ

	Асааж бай даа Алгирмаа хө. 

	Эцэг дээдийн шүтээнийг нь

	Цагийн цагт нь хүндэл дээ хө.

	 

	(Ингээд Алтансүх цэрэгт морджээ. Нэг өдөр хойд эх нь Алтансүхийн эцэгт агсарч дуулна гэнэ). 

	 

	Адуу мал чинь

	Арын жалгаар дүүрэн байдаг. 

	Аадал гэргийг сахих хүмүүн үгүй

	Алаг үр Алтансүх чинь

	Албан цэрэгт мордон явж

	Арван гypвaн жилийг болно оо. 

	Амьд ирэх бил үү үхэх бил үү?

	Алиныг нь хэмээн бодох вэ гэлээ!

	Айлын хүүхэн Алгирмааг

	Ашиггүй тэжээх хэрэг байна уу 

	 

	хэмээн Өвгөнийг өндөр дуугаар загнаж хэллээ.  

	 

	Хөндий дүүрэн, мал чинь

	Хүн амьтан үгүй. 

	Энэ амьдралын эзэн болсон миний биеэ! 

	Өөрийн хүү шүү Алтансүх чинь 

	Иргэний цэрэгт мордон явж

	Эргэж ирэх бил үү?

	Эргээд ирэх үгүй хоёрыг

	Энэ өдөр ямрыг мэдэж

	Хүний хүүхэн Алгирмааг

	Хүч л үгүй тэжээхийн хэрэг байна уу89

	 

	(Иймэрхүү байдалтай болоход Алгирмаа хүүхэн авааль нөхөр Алтансүхээ мөрөөдөн санаж дуулж сууна

	 

	Алгирмаа

	Алд алдын торгон хадгийг

	Задалж сууна аа Алгирмаа хө. 

	Анхны нөхөр Алтансүхтэй 

	Амьдралынхаа замыг холбосон доо.  

	Авааль нөхөр Алтансүх

	Амбан сияаны цэрэгт яваад хө

	Амьд үхсэн нь сураггүй

	Арван гурван жил боллоо хө. 

	Арван гурван жилийн дотор

	Андуу зөрүү явсан бол хө

	Агаар хурмаст тэнгэр намайг

	Амийг минь гартал ниргэг хө!

	Жан жангийн торгон хадгийг

	Задалж сууна Алгирмаа хө. 

	Заяаны нөхөр Алтансүхтэй

	Жаргалын замыг холбосон доо хө. 

	Угийн нөхөр Алтансүх

	Уушаан90 цэрэгт яваад

	Үхсэн амьдын сураггүй

	Өдий удаан боллоо хө. 

	 

	Эх:

	Доогуур сайвар, дээгүүр жороо

	Долгин цавьдрыг бариад ирээрэй. 

	Долоннуур янзын хээтэй эмээлийг

	Зоон дунд нь тааруулаарай хө. 

	Арал сайтай даачаа91 тэргийг

	Аваад ирээрэй, хүүхдүүд ээ хө. 

	Авдар болоод шүүгээг нь

	Арал дунд нь тааруулаарай. 

	Айлын хүүхэн Алгирмааг

	Аваачаад төрхөмд нь тушаая хө. 

	Анхны өгсөн адуу малаа

	Аваад ирвэл нэгэн тийшээ хө. 

	Хүрд сайтай даачаа тэргийг

	Хөллөөд ирээрэй, хүүхдүүд ээ хө.

	Хөнжил болоод гудас юуг нь

	Хөндөл дунд нь дэвсээрэй хө

	Хүний хүүхэн Алгирмааг

	Хүргээд гэрт нь тушаая хө. 

	Хүнс буян, хөрөнгө зорио

	Хураагаад ирвэл нэгэн тийшээ хө. 

	 

	Алгирмаа:

	Алд өндөр гоошоон хүжийг

	Асааж байна аа Алгирмаа хө.

	Аав дээдсийн шүтээндээ

	Даатгаж байна Алгирмаа хө. 

	Аваачаад гэрт минь тушаахад

	Гомдох учир юун билээ хө. 

	Авааль нөхөр Алтансүхтэй

	Амар мэнд уулзвал даа хө

	Үнэр сайтай гоошоон хүжийг

	Асааж байна Алгирмаа хө. 

	Эцэг дээдсийн шүтээндээ хө

	Даатгаж байна Алгирмаа хө. 

	Эргүүлээд гэрт минь хүргээд өгөхөд

	Эргэлзэх учир юун билээ хө

	Өөрийн нөхөр Алтансүхтэй

	Өлзийтэй мэнд л уулзвал даа хө. 

	 

	(Алтансүх цэргийн албанд явж хугацаа дуусаад ирлээ). 

	 

	Алтансүх:

	Үрээ хүлэг морь минь

	Унаган дуугаар үүрсэнэ ээ хө. 

	Ус л болоод бэлчээрийгээ

	Таньсан ч юм уу адгуус аа хө.

	Өтлөө болсон аав ээж минь

	Эсэн мэнд суув уу даа?

	Үр хүү Алтансүх чинь

	Амар мэндийг асууна аа хө. 

	Өмнө хойны ax дүү нар нь

	Ирээд ирээд уулзаж байна хө. 

	Өөрийн эхнэр Алгирмаа минь

	Үзэгдэхгүй байдаг нь юуных вэ хө?

	Агтан хүлэг морь минь

	Аяар аяар үүрсэнэ ээ хө. 

	Амтат бэлчээр усыгаа

	Мартаа ч үгүй юм уу даа хө. 

	Агшраа болсон аав ээж минь

	Амар тайван суув уу хө?

	Ачир бага Алтансүх чинь

	Амгаланг айлтгаад дэвшүүлнэ ээ хө

	Ар өврийн ах дүү нар нь

	Ирээд ирээд уулзана хө. 

	Авааль эхнэр Алгирмаа минь

	Үзэгдэх үгүй юү болоо вэ хө?

	 

	Эх:

	Цагаан эрээн тахиа чинь дээ 

	Цагаас эртээ дуугарч байв, аа хө. 

	Цайны галаа асаагаа нь үгүй 

	Цаад наад айлаар нь, тэнэж явлаа хө

	Цал буурал эжий аавыг нь 

	Цагийн цагт нь хүндлээгүй ээ хө. 

	Цаглашгүй муугаар хэлээд байхаар нь

	Аадалд нь аваачаад орхилоо доо хө. 

	Улаан эрээн тахиа чинь дээ

	Улсаас эртээ дуугарч байлаа хө. 

	Усны галаа асаагаа нь үгүй

	Урдах айлаар нь тойрох юм аа хө. 

	Эмгэн буурал эжий аавыг нь

	Өдрийн өдөрт нь хүндлээгүй хө

	Элдэв муугаар хэлээд байхаар нь

	Өрхөд нь аваачаад орхисон доо хө. 

	Арши зандан хүж юугаа

	Acаагаа нь үгүй шүү Алгирмаа хө. 

	Аав дээдийн шүтээнийг чинь

	Арын жалгаар тараав хө. 

	Үнэр сайтай гоошоон хүжээ 

	Асаагаа нь үгүй шүү Алгирмаа хө. 

	Эцэг дээдийн шүтээнийг чинь 

	Өмнө жалгаар тараав aа хө. 

	 

	Алтансүх:

	Аав дээдийн шүтээнийг 

	Шүтээ нь үгүй Алгирмаа хө.  

	Аав болоод ээжийг минь 

	Хүндлээ нь үгүй Алгирмаа хө

	Аваачаад гэрт нь тушаагаад хө

	Адуу малаа аваад ирсэн нь

	Ай мөөмөө таны энэ ажил

	Аятай болоод. зүйтэй юм аа хө. 

	Эцэг дээдийн шүтээнийг 

	Тахиа нь үгүй Алгирмаа xө.  

	Мөөмөө болоод аавд минь 

	Мөргөө нь үгүй Алгирмааг xө 

	Эргүүлж гэрт нь өгөөд

	Эдлэл малаа аваад ирсэн нь хө

	Ээжийн хийсэн энэ ажил Эвтэй болоод зүйтэй юм аа хө. 

	Эх:

	Аавын буян адуу малаа 

	Арван зуугаар байна шүү дээ хө

	Арав тавыг арилжиж худалдвал

	Алт мөнгөөр дутахгүй хө

	Алаг хоёр нүдний минь

	Аяс нь таараад ирвэл хө 

	Авгай нэгийг ахин олоход

	Амаргүй гэж үү, хүү минь ээ хө. 

	Эцгийн буян эдлэл мал 

	Есөн зуугаар байна шүү дээ хө

	Ес гурвыг apилжиж худалдвал

	Эдлэл мөнгөөр дутахгүй хө.  

	Эрээн хоёр нүдний чинь 

	Эес нь таараад ирвэл хө 

	Эхнэр нэгийг ахин олоход 

	Энэхэн дурын хэрэг шүү дээ хө. 

	 

	Алтансүх:

	Аавын буян адуу мал

	Арван зуугаар байна л даа хө

	Арав таваар үрээд байвал 

	Ачрын алдарт ямар вэ хө? 

	Алаг хоёр нүдний аяс нь таараад

	Авгай нэгийг аваад байтал 

	Анхны адил аваачаад өгчихвөл

	Аавын алдарт ямар вэ хө? 

	Эцгийн буян эдлэл мал 

	Есөн зуугаар байна л даа хө. 

	Ес гурваар үрээд байвал! 

	Үрийн нэрд ямар вэ хө?

	Эрээн хоёр нүдний эес нь таараад

	Эхнэр нэгийг аваад байтал

	Эртний адил аваачаад өгчихвөл

	Эхийн алдарт ямар вэ хө?

	 

	(Ингээд Алтансүх Алгирмаагийн хойноос явахаар мордлоо)

	 

	Бусад хүмүүс:

	Алхаа сайтай ардаг саарлаа

	Эмээллээд мордлоо Алтансүх хө. 

	Арван лангийн алтан эмээлийг 

	Ар л нуруунд нь тохлоо хө.  

	Авааль эхнэр Алгирмаагаа 

	Аюулхай цээжиндээ бодоход нь ээ хө. 

	Алхуулж явна уу, цогиулж явна уу

	Анзаарахаа байв аа хө.  

	Доогуур сайвар долгин саарлыг

	Эмээллээд мордлоо Алтансүх хө. 

	Долоон лангийн хазаарыг нь 

	Дух толгойд нь тааруулна хө. 

	Донровын охин Алгирмааг

	Дотор цээжиндээ санахад нь ээ хө. 

	Тогшиж явна уу, цогьж явна уу

	Тоож ялгахаа байлаа хө. 

	 

	Алгирмаагийн эх:

	Амбан сияаны цэрэгт хүү минь

	Амар сайн явав уу даа хө?

	Атаатан дайсан самууныг

	Арилгаж ялаад ирэв үү дээ хө?

	Авааль эхнэр Алгирмааг чинь

	Ааваас чинь чөлөөтэй авчирсан юм сан хө. 

	Аавын чинь өгсөн чөлөөнөөс

	Арав хоног хождууллаа хө. 

	Уушаан цэрэгт явсан хүү минь

	Өлзийтэй сайн явав уу даа хө?

	Өстөн дайсан самуунаа

	Үнсэн товрог болгов уу даа хө?

	Өөрийн чинь эхнэр Алгирмааг

	Ээжээс чинь чөлөөтэй авчирсан даа хө

	Ээжийн чинь өгсөн чөлөөнөөс

	Есөн өдөр хождууллаа хө. 

	 

	Алгирмаа:

	Авсан нөхөр Алтансүх минь 

	Амар сайн явав уу даа хө? 

	Алаг модтой гаансанд чинь 

	Асааж өгье, тамхийг чинь хө. 

	Аав болоод ээж хоёртоо

	Андуу битгий бодоорой хө

	Авааль хүүхэн Алгирмаагийн

	Аюулыг хөнгөлж өгсөн юм аа хө. 

	Өөрийн нөхөр Алтансүх минь

	Өлзийтэй сайн явав уу даа хө?

	Өнгөт модтой гаансанд чинь

	Асааж өгье тамхийг чинь. 

	Эжий болоод аавдаа

	Эндүү битгий бодоорой. 

	Үеэл хүүхэн Алгирмаагийн

	Үйлийг хөнгөлж өгсөн юм аа хө.

	 

	(Алтансүх бүх учрыг мэдээд эх эцэгтээ эргэж ирж дуулсан нь)

	 

	Алаг эрээн үнээ нь

	Тугалаа мөрөөдөх нь хөөрхий еэ. 

	Авааль хүүхэн Алгирмааг

	Ачиртайгаа зүйрлүүлж бодсонгүй юу хө. 

	Хүрэн эрээн үнээ нь

	Тугалаа мөрөөдөх, нь хөөрхий еэ. 

	Хүний хүүхэн Алгирмааг

	Хүүтэйгээ зүйрлүүлж бодсонгүй юу хө. 

	 

	Монгол ардын аман зохиолын дээж бичиг. 1978, 73—77 дахь талаас авав.

	 


ТУУРАЙ

	 

	Туурай:

	Зүйтэй суусан гэрийн минь

	Зүүн хэрэм нь чүлтэрхий

	Зөвлөж өгсөн хүргэний чинь

	Зүүн нүд сохор юм аа. 

	Байнга суугаа гэрийн минь

	Баруун хаяа нь балбархай. 

	Бахдаж өгсөн хүргэний чинь

	Баруун нүд нь сохор юм aa. 

	 

	Нөхөр нь:

	Хаш л гэдэг чинь эрдэнэ юм даа,  

	Хагараад эвдэрвэл, ай хө

	Шаазангийн ч үнэ үгүй шүү дээ.  

	Эзний их гүнж боловч

	Эрээсээ салбал бэлэвсэн юм аа.  

	Эрдэнэ гэдэг үнэтэй ч гэсэн

	Эвдэрч хагараад ирвэл

	Шаазангийн ч үнэгүй юм аа. 

	 

	Хадам эх:

	Баруун хэрэм чинь эвдэрхий боловч

	Барьж босгож, шинэтгэж болно оо, ай Туурай!

	Бахдаж байгаад өгсөн хүргэний минь

	Баруун талын нүд нь сохор боловч

	Бараг төлөв нь сайн юм шүү. 

	Зүүн хэрэм нь чүлтэрхий боловч, ай Туурай!

	Зүйж босгоод шинэтгэж болно оо, ай Туурай!

	Зөвлөж байгаад өгсөн хүргэний минь

	Зүүн нүд нь сохор боловч

	Зүйг бодоод суувал болох юм шүү, ай Туурай!

	 

	Туурай:

	Баруун хэрмийн балбархайг болбол 

	Барьж босгож, шинэтгээд нэмэргүй дээ. 

	Бахдаж байгаад өгсөн хүргэний чинь

	Баруун нүд нь харахгүй болохоор

	Бага жаахан Туурай би яаж суух вэ? 

	Зүүн хэрмийн чүлтэрхийг болбол

	Зөөж бариад ч нэмэргүй дээ. 

	Зөвлөж байгаад өгсөн хүргэний чинь

	Зүүн нүд нь харахгүй болохоор

	Жаахан бага Туурай би яаж суух вэ?

	 

	Нөхөр нь:

	Гарахаасаа эхлээд би сохор төржээ хө. 

	Газар болоод дэлхийг харахгүй нь үнэн юм аа. 

	Ганьхарч байсан сэтгэлээ өгч байгаад

	Ганцхан чамайг гэсээр буулгаад авахад

	Гай болоод түйтгэр болсон шиг

	Гараад явдаг, чинь юуных вэ?

	Төрөхөөсөө би сохор гарчээ хө. 

	Тив болоод дэлхийг харахгүй нь үнэн юм аа. 

	Дэнсэлж байгаа сэтгэлээ өгч байгаад

	Дэргэдээ чамайг буулгаад авахаар

	Түйтгэр болоод гай ирсэн мэт

	Зугтаад явдаг чинь юуных вэ?

	Гарахаасаа сохор төрсөн намайгаа

	Газар дэлхийг харахгүй гээд 

	Гараа сажаад гараад явахыг чинь мэдсэн бол

	Гал болоод бурханд чинь юу гэж мөргөлөө дөө!

	Төрөхөөсөө сохор байсан намайг

	Тив болоод дэлхийг харахгүй гэж

	Түйтгэр тавиад гарахыг чинь мэдсэн бол

	Тэнгэр болоод бурханд юу гэж мөргөлөө дөө!

	 

	Туурай:

	Зан муутай ноёнд хээл өгөхөөр

	Жалгын усанд цутгавал дээр байжээ.

	Залуу танхил эхнэртэй нэг насыг барах 

	Заяа болоод тавилан байсангүй ээ. 

	Ховдог ноёнд хээл өгөхөөр

	Худгийн усанд цутгавал дээр байжээ хө. 

	Хонгор жаалхан эхнэртэй нэг насыг барах

	Хувь тавилан байсангүй ээ хө.

	Хувь болоод тавилан маань

	Хуудуу ихтэй нь юуных вэ?

	Хурмаст тэнгэрт залбирлаа ч

	Холдоод явах юуных вэ?

	 

	Монгол ардын аман зохиолын дээж бичиг, 1978, 79 дэх талаас авав.

	 


СУМЬЯА НОЁН

	 

	Гарах хүмүүс

	1. Жууяар хүүхэн

	2. Ламьяа

	3. Сумьяа ноён

	4. Жууяарын зарц хүүхэн

	 

	Жууяар зарц хүүхний хамт байна. Байн байн алсыг ширтэн саравчлан харж байтал их тоос гарахыг хараад дуулах нь:

	 

	Жууяар:

	Баруун хойноос үүл гарлаа хө, 

	Бас л бороо орох нь юм уу даа хө. 

	Баруун нүдний минь дээд тал байн байн татаад байна аа хө. 

	Багын Сумьяа ноён ирэх нь юм уу даа хө!

	 

	Зүүн хойноос үүл гарлаа хө, 

	Зүс бороо орох нь юм уу даа хө. 

	Зүүн талын чих минь зүгээр байхад хангинаад байна хө, 

	Зүрхний Сумьяа дурсаад ирэх нь үү хө!

	 

	Садруулаад гардаг тос нь хө

	Саарал морины минь тоос уу даа хө?

	Саравчлан лавлаад харахад хө

	Санааны минь Сумьяа хүрээд ирэв үү дээ хө!

	 

	Будруулаад гардаг тоос нь хө

	Буурал морины минь тоос уу даа хө?

	Босоод лавлаад харахад хө

	Бодлогын минь Сумьяа ноён хүрээд ирэв үү дээ!

	 

	Энэ завсар Сумьяа ноён ирлээ. 

	Жууяар дуулна:

	Үзсээр үзсээр байтал үүдэн дээр минь ирлээ. 

	Өвдөг нугалаад амрыг чинь эрье!

	Өргөө болоод гэрийн чинь мэнд сайныг асууя. 

	Өчүүхэн Жууяарыгаа санаж бодсоор ирэв үү?

	 

	Сумьяа ноён дуулна:

	Өндөр хээр мориороо би чинь хө

	Өлгүй, хоолгүй давхиж ирлээ. 

	Өөрийн маань гэрийн мэнд сайныг асуувал

	Өвгөн буурал аав минь өөрийн дураар жаргаж сууна. 

	 

	Жууяар:

	Харсаар харсаар байтал хаалган дээр минь хүрээд ирлээ!

	Ханцуйтай гараас чинь дэмжээд авъя даа хө. 

	Харьсан гэр чинь мэнд болоод сайн уу даа

	Хайртай Жууяарыгаа санаж бодоод ирэв үү дээ!

	 

	Сумьяа:

	Хар саарал мориороо би чинь хө

	Хазаараа таталгүй давхи давхисаар ирлээ дээ хө. 

	Харьсан гэрийн минь мэнд сайныг асуувал хө

	Хатан ижий минь харин дураар жаргаж сууна хө. 

	 

	Хар морио унаад гарлаа даа. 

	Хаалганы чинь дотор талд ирж байхаар зүүдэллээ. 

	Хайртай амраг Жууяар чамтайгаа

	Ханзтай орон дээр хамтарч суухаар зүүдэллээ. 

	 

	Жууяар:

	Баруун уулын орой дээр хө

	Бадам лянхуа цэцэг дэлгэрч байхаар зүүдэллээ. 

	Багаас хайртай Сумьяа ноён чамтайгаа

	Баярынхаа үгийг ярилцаж байхаар зүүдэллээ. 

	 

	Зүүн уулын орой дээр хө

	Зүйлэнхуар цэцэг дэлгэрч байхаар зүүдэллээ. 

	Зүрхний амраг Сумьяа ноён чамтайгаа

	Зүрхнийхээ үгийг ярилцахаар зүүдэллээ. 

	 

	Сумьяа:

	Агаар тэнгэрээс хур бороо ороход хө

	Алтан дэлхий дээр чийг болохоор зүүдэллээ. 

	Амраг жаахан Жууяар чамтайгаа

	Аягатай архиа хувааж уухаар зүүдэллээ. 

	 

	Хурмаст тэнгэрээс хур бороо ороход

	Хуурай дэлхийг чийглэж байхаар зүүдэллээ. 

	Хуучин амраг Жууяар чамтайгаа

	Хундагатай архиа хувааж уухаар зүүдэллээ. 

	 

	Жууяар:

	Хулсан торонд байгаа тоть шувуугаа

	Хун галууны эгшгээр донгодож байхаар зүүдэллээ. 

	Хувийн янаг Сумьяа ноён тантайгаа

	Хувцас хунараа солиод хуримлаж байхаар зүүдэллээ. 

	 

	Дэнлүү лааны гэрэлд

	Дээл хувцсаа солиод дэгжирч байхаар зүүдэллээ. 

	Дээд язгуурын Сумьяа ноён таныгаа

	Дэргэдээ аваад дэр нийлүүлэхээр зүүдэллээ. 

	 

	Сумьяа:

	Хунань газрын хундан ягаан цэцэг

	Хөл гишгэх зайгүй дэлгэрч байхаар зүүдэллээ. 

	Хувийн найртай Жууяар хүүхэн чамтайгаа

	Хундагатай архиа хувааж уухаар зүүдэллээ 

	 

	гээд хундагатай архийг ууж байтал Ламьяа ирлээ. 

	 

	Ламьяа:

	Хаалганы дотор тал дээр хар морь уяатай байна хө, 

	Хаанаас ирсэн гийчингийн унаа вэ хө?

	Ханзан дээр сууж байгаа хар хүү чинь хө

	Хаанаас ирсэн хэн хүний үр вэ хө?

	 

	Үүдэн дээр уяатай үнсэн саарал чинь хө

	Өөдгүй энэ хар хүний унаа юу хө?

	Өвдгийг чинь түшээд сууж байгаа наадах чинь хө

	Өнчин хүний үр биз хө?

	 

	Жууяар:

	Үүдэн дээр уяатай байгаа үүлэн борлог морь нь

	Өндөр дээдсийн хүлэг биз хө!

	Өвдөгний минь энд сууж байгаа миний амраг чинь хө

	Язгууртан ноён хүү юм шүү хө!

	 

	Ламьяа:

	Алхан алхан сөгдөж байгаа та хоёр чинь

	Аав ч үгүй, эжий ч үгүй өнчин хүний үр биз хө!

	Ар талд нь сууж байгаа хар хүү чинь

	Аранган голын жараахайны сүнс биз хө?

	 

	Жууяар:

	Алхан алхан сөгдөж байгаа бид хоёр хө

	Аавтай, эжийтэй, амилсан бурхны бүрэлбаатай хө!

	Ар талд минь сууж байгаа амраг минь

	Язгууртан хүний үр шүү дээ хө!

	 

	Ламьяа:

	Мөлхөн мөлхөн сөгдөж байгаа та хоёр чинь

	Мөөм ч үгүй, эжий ч үгүй өнчин хүний үр биз?

	Мөрний чинь дээд талд сууж байгаа хар хүү чинь

	Мөрөн голын жараахайны сүнс биз хө?

	 

	Жууяар:

	Мөлхөн мөлхөн сөгдөж байгаа бид хоёр

	Мөөмтэй, эжийтэй, язгууртан хүний үр шүү!

	Мөрний дээд талд сууж байгаа хүн чинь 

	Мөнхөрсөн бурхны бүрэлбааны сүнс хө!

	 

	Ламьяа:

	Бэлзэг гэмээ нь бэлзэг юм даа хө,

	Бээжинд тунгаасан шижир алт юм аа хө. 

	Бие болоод сэтгэл чинь Сумьяа новш дээр ойчсон бол

	Бэлзэг юуг минь эргүүлж өгнө үү, Жууяар минь!

	 

	Жууяар:

	Бэлзгээ өгөхийнхөө үед лам минь ээ, 

	Бие болоод сэтгэлд минь ойчиж байгаад өгсөн биз дээ!

	Бэлзгийнхээ хойноос гуньхарч гомдоод байвал

	Бэргэн маамааг дуудаж ирээд аваарай даа та!

	 

	Ламьяа:

	Торго гэмээ нь торго юм шүү дээ хө, 

	Тодхон хээтэй хамба юм шүү дээ хө. 

	Дотор болоод сэтгэл чинь Сумьяа новш дээр ойчсон бол

	Торго юуг минь эргүүлж өгнө үү, Жууяар минь!

	 

	Жууяар:

	Торгоо өгөхийнхөө үед лам минь та, 

	Дотор болоод сэтгэлд минь ойчиж байгаад өгсөн биз дээ!

	Торгоныхоо хойноос гашуудаж гуньхраад байвал

	Толгойгоо цоортол мөргөж байгаад аваарай даа хө!

	 

	Ламьяа:

	Гутал гэмээ нь гутал юм сан даа хө, 

	Гучин хоёр угалзтай гутал юм сан даа хө. 

	Гуньхарсан сэтгэл чинь Сумьяа новш дээр болсон бол хө

	Гутал юмыг минь эргүүлж өгнө үү, Жууяар минь хө!

	 

	Жууяар:

	Гутлаа өгөхийнхөө үед лам минь та, 

	Гуа сайхан биед минь унаж байгаад өгсөн биз дээ!

	Гутлынхаа хойноос ганьхарч гомдоод байвал

	Гудамжны аман дээр гурав мөргөөд аваарай даа хө!

	 

	Ламьяа:

	Дурдан гэмээ нь дурдан юм даа хө, 

	Дундаа дугуй хээтэй дурдан юм сан даа хө. 

	Дур болоод сэтгэл чинь Сумьяа новш дээр болсон бол

	Дурдан юмыг минь эргүүлж өгнө үү, Жууяар минь!

	 

	Жууяар:

	Дурдангаа өгөхийн үед лам минь та, 

	Дур болоод сэтгэлд минь болж байгаад өгсөн биз дээ!

	Дурдангийнхаа хойноос гашуудаж гуньхраад байвал

	Духаа цоортол мөргөж байгаад аваарай даа хө. 

	 

	Ламьяа:

	Баруун хойноос ирэхийн үе дээр, үр минь дээ, 

	Бадам лянхуа цэцэг шиг найгаж ганхаад ирсэн шүү дээ. 

	Баахан юмаа чамд бараад

	Барьсан модгүй хөөгдөх нь энэ байжээ хө!

	 

	Сумьяа:

	Алд хүрэхгүй могойны зулзага

	Агаарын луутай тэнцэх санаатай юу хө! 

	Арилжаа худалдааны бээжин лам чинь хө 

	Ангид Сумьяатай тэнцэх санаатай юу хө! 

	 

	Хуруу хүрэхгүй могойны зулзага 

	Хурмастын луутай тэнцэх санаатай юу хө! 

	Худалдаа наймааны бээжин лам чинь хө 

	Хууль цаазын Сумьяа надтай тэнцэж яагаад барах вэ?

	 

	Жууяар:

	Замдаа мэнд яваарай, лам минь та!

	Жанрайсэгийн маанийг тоолж уншаад яваарай!

	Зан муутай Жууяар намайг бодож санасаар яваарай!

	Замдаа нэг уулзах магадгүй хө!

	 

	Аяндаа мэнд яваарай, лам минь дээ хө!

	Аашаа битгий хувилгаарай даа хө!

	Амраг Жууяараа бодож санасаар яваарай хө!

	Алсдаа уулзах ерөөлийг тавья хө! 

	 

	гээд Ламьяаг хөөж гаргаад дараагаар нь гаднаас буцаж ирэх завсраа Сумьяа ноёны морийг харж,  хардах байдлаар Сумьяа ноёнд:

	 

	Жууяар:

	Буурал морь чинь хөлстэй байна хө,  

	Булангийн айлаар бууж мордоод хөлөргөө юү хө?

	Бууны чинь оосор шив шинэхэн байна хө,  

	Буцмал авгай чинь оёж шидээд өгөө юү дээ хө?

	 

	Сумьяа:

	Буурал морины минь хөлсийг асуувал

	Буга согоо намнаад хөлөргөсөн юм хө. 

	Бууны минь оосор шив шинэхнийг асуувал

	Буурал эжий минь оёж шидээд өгсөн юм аа хө. 

	 

	Жууяар:

	Хар морь чинь хөлстэйхэн байна хө, 

	Хаанахынхаа айлаар бууж яваад ирэв дээ?

	Харж байгаа харц чинь сув сулхан байна даа хө, 

	Хайртай гэргийн чинь зааж өгсөн харц уу даа?

	 

	Сумьяа:

	Хар морины минь хөлсийг асуувал

	Хар халзан туулайг хөөж яваад хөлөрсөн юм. 

	Харж байгаа харцны минь сулхныг асуувал

	Хайртай чамайгаа хардаж байгаа нь энэ дээ хө. 

	 

	Жууяар:

	Саарал морь чинь хөлстэйхэн байна даа, 

	Саахалтын айлаар бууж мордоод хөлөргөө юү хө?

	Саадгийн чинь оосор шив шинэхэн байна хө, 

	Саяны чинь авгай оёж шидээд өгөө юү?

	 

	Сумьяа:

	Саарал морины хөлсийг асуувал хө

	Шаргал халзан туулай намнаж яваад хөлөргөсөн юм хө. 

	Саадгийн минь оосор шив шинэхэн байна хө. 

	Сайд эзэн хаанаас шагнал болгоод хайрласан юм хө. 

	 

	Жууяар:

	Саруул ухаантай та чинь уурлаад байна уу даа хө. 

	Сайн санаанаасаа асууж байна даа хө. 

	Сайхан төрсөн Сумьяа ноён та чинь хө

	Салж намайгаа битгий хаяарай даа хө. 

	 

	Сумьяа:

	Хайртай болоод хэлж байна уу чи чинь

	Хардах сэтгэл төрж байна уу даа хө?

	Хайртай Ламьяагаа хөөж явуулаад хө

	Харин намайг дарлаж суух нь уу даа хө? 

	 

	гээд Сумьяа ноён уурлан гарч явлаа. Үүний хойноос Жууяар уйлж, орон дээр уналаа. Энэ завсар зарц хүүхэн гарч ирээд: «Та юу болов оо? Яаж байгаа нь энэ вэ?» гэж асуув.

	 

	Зарц хүүхэн:

	Эд хөрөнгөнд шунасаар байгаад хө

	Эрхэм хүмүүстээ хаягдах нь энэ үү дээ хө!

	Эргэцүүлэн та бодож үзээч дээ хө, 

	Эцэст нь ганцаараа хоцрох нь энэ байжээ хө! 

	 

	гэж гарч явлаа. Энэ завсар Жууяар ганцаараа үлдэж уйлсаар өндийж...  «Би одоо яана?» гээд газарт уналаа. 

	 

	Э. Оюун. Монголын ардын харилцаа дууны зүйлээс. Монголын судлал, т-1, д-6, 1960 номын 4—8 дахь талаас авав. 

	 


ШАРГЫН ГОВИЙН ЯЛАА

	 

	1. Шаргын говийн ялаа нь зээ хүү яа, зээ хүү яа!

	Яасан олон ялаа вэ, арьяа яан!

	 

	2. Ган халуун нар нь зээ хүү яа, зээ хүү яа! 

	Яасан халуун нар вэ, арьяа яан, арьяа яан!

	 

	3. Бор л тойрмын говь нь! зээ хүү яа, зээ хүү яа!

	Бүгчим халуун нь айхтар юм, арьяа яан, арьяа яан!

	 

	4. Будран будран салхилахаар нь зээ хүү яа, зээ хүү яа!

	Бутуул цантмаар хүйтэн байна, арьяа яан, арьяа яан!

	 

	5. Сандарган сандарган салхилахад зээ хүү яа, зээ хүү яа! 

	Сахал цантмаар хүйтэн байна, арьяа яан, арьяа яан!

	 

	6. Хүйсийн говийн хулан нь зээ хүү яа, зээ хүү яа!

	Яасан олон хулан бэ, арьяа яан, арьяа яан!

	 

	7. Завхан говийн заг нь зээ хүү, яа, зээ хүү яа!

	Яасан арвин заг вэ, арьяа яан, арьяа яан!

	 

	8. Майхан говийн манхан нь зээ хүү яа, зээ хүү яа!

	Яасан их манхан бэ, арьяа яан, арьяа яан!

	 

	9. Номин говийн хулан зээ хүү яа, зээ хүү яа!

	Яасан олон хулан бэ? арьяа яан, арьяа яан!

	 

	10. Миний аавын нум сум нь зээ хүү яа, зээ хүү яа!

	Яасан сайхан нум сум бэ, арьяа яан арьяа яан

	 

	11. Гандан бүрээ ганстай даа зээ хүү яа, зээ хүү яа!

	Галзуу шар тамхитай даа, арьяа яан, арьяа яан!

	 

	12. Ган болд хэттэй дээ зээ хүү яа, зээ хүү яа!

	Гал бадрах цахиуртай даа, арьяа яан, арьяа яан!

	 

	13. Газар шүүрэм хавтагатай даа зээ хүү яа, зээ хүү яа!

	........... арьяа яан, арьяа яан!

	 

	14. Ганц нэг хавираад ноцооно доо зээ хүү яа, зээ хүү яа!

	Ганц нэг баагиулж савсуулна даа, арьяа яаа, арьяа яан!

	 

	15. Миний ээжийн санчиг нь зээ хүү яа, зээ хүү яа!

	Яасан сайхан ээжийн санчиг вэ, арьяа яан, арьяа яан!

	 

	16. Агь буурал аавынхаа зээ хүү яа, зээ хүү яа!

	Амрыг эрээд мордъё, арьяа яан, арьяа яан!

	 

	17. Эмгэн буурал эжийтэйгээ зээ хүү яа, зээ хүү яа

	Эргэж уулзаад мордъё, арьяа яан, арьяа яан!

	 

	18. Зүү шиг гоё эхнэртэй дээ, зээ хүү яа, зээ хүү яа!

	Зүрх шиг улаан хүүтэй дээ, арьяа яан, арьяа яан!

	 

	19. Хорин настай эхнэртэй дээ, зээ хүү яа, зээ хүү яа, 

	Хоёр настай хүүтэй дээ, арьяа яан, арьяа яан!

	 

	20. Өвчүү цохисон сахалтай даа, зээ хүү яа, зээ хүү яа!

	Өсгий цохисон гэзэгтэй дээ, арьяа яан, арьяа яан!

	 

	Э. Оюун. Монгол ардын харилцаа дууны зүйлээс. Монголын судлал. т-1, д-6, 1960, номын 9-10 дахь талаас авав.

	 


ЖИЙЖҮҮ ХОТ

	 

	Тоглогчид:

	1. Дэнз яа хүүхэн

	2. Бянлуу хүүхэн

	3. Хархүү

	 

	Дэнз яа: 

	Жийжүү хотын жинтэйхэн торгоор

	Жинтүүний буланг шаглаад оёсон юм. 

	Жин байшин, луу байшин хоёрыг 

	Жинхэнэ янзаар нь урлаад оёсон юм.  

	 

	Урд газрын ухаа ягаан торгоор

	Уутны буланг шаглаад оёсон юм. 

	Утай, Бээжин тагшин таван орныг 

	Уултай устай нь урлаад оёсон юм.  

	 

	Баруун голын усанд очъё гэсэн чинь 

	Банз модоор дамнуурга тавьсан юм.  

	Баадай, Луудай баатар жанжин хоёрыг

	Байлдуулан барилдуулж байгаад шаглаад оёсон юм. 

	 

	Зүүн голын усанд очъё гэсэн чинь 

	Зүсмэл банзаар дамнуурга тавьсан юм.  

	Зуутай, луутай зүр гур хоёрыг

	Зөрөлдүүлэн барилдуулан шаглаад оёсон юм. 

	 

	Цагаан жигүүртэй тахиа шувууг

	Цааш, нааш нь харуулж байгаад шаглаад оёсон юм. 

	Цагаавтар царайтай Цасчихэр баатрыгаа

	Цааш нааш нь харуулж байгаад урлаад оёсон юм. 

	 

	Улаан жигүүртэй тахиа шувууг

	Урагш, хойшоо донгодож байгаагаар шаглаад оёсон юм

	Улаа бутарсан царайтай Гэсэр мэргэн баатрыгаа

	Урагш нь хойш нь харуулж байгаад урлаад оёсон юм. 

	 

	Бянлуу хүүхэн 

	(Хархүүд хандаж дуулах нь):

	Цалман амтай цавьдар борлог морь нь 

	Цаад талын ууланд цанхаалах санаатай.  

	Цаана талдаа ханьтай чамайгаа 

	Царайчилж суудаг нь миний буруу яа! 

	 

	Агсан амтай алаг борлог морь минь

	Ар талын ууланд цанхаалах санаатай.

	Ар талдаа ханьтай чамайгаа

	Аргадаж суудаг нь миний буруу яа!

	 

	Хархүү 

	(Бянлууд хандаж дуулах нь):

	Арилгасан сонгино шиг арван хуруугаараа

	Аялгуутай шанз дарах нь аятайхан байна. 

	Амраг хөөрхөн ааш чинь болбол

	Аюулхай зүрхийг минь догдлуулаад байна. 

	 

	Үрээ морио уная даа гэсэн чинь

	Үргэж булгиад горьгүй байна. 

	Өөрийн хайртай Бянлуу чамдаа очъё гэсэн чинь

	Үерхэж суусан Дэнз яа минь уурлаж загнаад байна!

	 

	Бянлуу: 

	Үрээ морийг үргэж булгиад байвал

	Өртөөнд бариад өгчихгүй юү түүнийгээ!

	Өөрийн эхнэр Данз яа чинь уурлаж загнаад байвал

	Өвдөглөж байгаад, үсдэж байгаад зодохгүй юу, түүнийгээ!

	 

	Хархүү: 

	Хар морийг уная даа гэсэн чинь

	Халгиж булгиад хавьтуулахгүй байна. 

	Хайртай амраг Бянлуу чамдаа ирье гэсэн чинь

	Ханилж суусан Дэнз яа минь хардаж загнаад байна. 

	 

	Бянлуу: 

	Хар морийгоо халгиж булгиад байвал

	Харийн нутагт хөөчихгүй юү, түүнийгээ!

	Ханилж суусан Дэнз яа чинь хардаж загнаад байвал

	Хар үсийг нь зулгааж байгаад зодохгүй юу, түүнийгээ!

	 

	Э. Оюун. Монгол ардын харилцаа дууны зүйлээс. Монголын судлал. т-1, д-6, 1960, номын 13—14 дэх талаас авав.

	 


НАЯН НАЙМТАЙ НАМСАН ГУАЙ

	 

	Гарах хүмүүс:

	1. Намсан гуай

	2. Хүүхэн

	3. Бусад хүмүүс

	 

	Бусад хүмүүсийн дуулах нь:

	Давхиа цэнхэр морьтой

	Тагна урианхайн Намсан гуай! 

	Таван жангийн байшиндаа 

	Тоглож суудаг Намсан гуай! 

	 

	Арилжаа цэнхэр морьтой

	Арын урианхай Намсан гуай!

	Арван жангийн байшиндаа

	Алиалж суудаг Намсан гуай! 

	 

	Хар борыг нь унуулаад, 

	Хорол бундыг нь бариулаад, 

	Хар үсийг нь хагалуулаад, 

	Ханцуйтай дээлийг нь өмсүүлээд, 

	 

	Улаан хээрийг нь унуулаад, 

	Ураг садныг нь уйлуулаад, 

	Уул нутгийн залуу хүүхнийг

	Аваад ирсэн Намсан гуай!

	 

	авчирсан хүүхэн дургүйцэн  унтууцахад Намсан гуайн дуулах нь:  

	 

	Намсан: 

	Нарийн хурган хөнжлийг минь 

	Жиндэнэ гэж санаа юу?

	Найман түмэн хониноос минь

	Шөлгүйднэ гэж зовоо юу?

	 

	Найман түмэн тэмээнээс минь

	Ачлагагүйднэ гэж айгаа юу? 

	Нарсан заамал байшинг минь

	Хүйтэднэ гэж чи сандраа юу?

	 

	Хүүхэн ганцаар байх үедээ:

	Өглөө босоод харахад

	Өнгө нь барагдсан Намсан гуай!

	Өвөрт нь ороод унтахад

	Илч нь барагдсан Намсан гуай!

	 

	Өвдгийг нь түшээд суухад

	Үе нь барагдсан Намсан гуай!

	Наян наймтай Намсан гуай

	Намайг авах заяагүй дээ!

	 

	Нохой хэвтэхгүй оронд нь

	Нойроо хүрэхээр унтлаа даа!

	Гахай идэхгүй гамбирыг нь

	Гайхшаа тасрахад идлээ дээ!

	 

	Хандгайтын даваанд халтираагүй, 

	Харанхуй шөнөдөө төөршгүй,  

	Хайртай түүндээ очно доо!

	Хамаг зовлонгоо ч ярина даа!

	...

	 

	Энэ нь гүйцэд биш. Үүнийг хэлж өгсөн хүн нь 1922—1923 оны үед Архангай аймагт сонссон бөгөөд бүтэн харилцаа дуу байсан юм байна. 

	 

	Э. Оюун, Монгол ардын харилцаа дууны зүйлээс. Монголын судлал. т-1, д-6, 1960, номын 14—15 дахь талаас авав.

	 


ВАНЛИЙ

	 

	Тоглогчид:

	1. Ванлий

	2. Эцэг нь

	3. Эх нь

	4. Буянхишиг даа лам

	5. Дагуул лам

	6. Буянхишигийн хуучин хүүхэн Сэржиймаа

	 

	 

	Буянхишиг даа лам гэртээ ганцаар Ванлийн тухай бодож суухдаа дуулах нь:

	 

	Буянхишиг:

	Бүргэд шувууг ч тэжээнэ гэвэл

	Бүдүүн арвай хэрэгтэй еэ. 

	Бүтэл муутай хүний үрийг дасгана гэвэл

	Бодол ухаан хэрэгтэй еэ. 

	 

	Алтан гургалдайг барина гэвэл

	Арвай буудай хэрэгтэй еэ. 

	Ааш муутай хүний үрийг дасгана гэвэл

	Арга ухаан хэрэгтэй еэ. 

	 

	Тоор модыг тарьж байгаад

	Тоор жимсийг суулгая. 

	Тогос шувууг тэжээж байгаад

	Дасгаад л авъя даа. 

	 

	Тоотойхон хэдэн үгийг хэлж суугаад

	Томоожуулаад авъя, даа, ай хөөрхий. 

	Top урхийг тавьж суугаад

	Торлоод авъя даа. 

	 

	Өрлийн модыг тарьж суугаад

	Өрөл жимсийг ургуулъя. 

	Уран шувууг тэжээж байгаад

	Дасгаад авъя даа. 

	 

	Ухаантай хэдэн үгийг хэлж суугаад

	Ухааруулаад авъя даа. ай хөөрхий. 

	Урхи торыг тавьж суугаад

	Урхидаад авъя даа. 

	 

	Энэ үеэр Ванлийн эцэг, эх хоёр гэртээ байж байхдаа дуулах нь 

	 

	Эцэг:

	Ач үрээр чухаг байтал

	Амраг Ванлий заяажээ. 

	Арчлан таалж өсгөсөөр байтал 

	Арван найм насалжээ. 

	 

	Алаг хоёр нүднийх нь харц

	Өөр болоод ирлээ, ай хөөрхий. 

	Алдар цуутай Минжаал бүсгүйгээс 

	Ахлахаар ч болж дээ хө. 

	 

	Үр ачаар чухаг байтал

	Үзэсгэлэнт Ванлий заяажээ. 

	Үнсэн таалж өсгөсөөр суугаад 

	Өндөр үс нь ургажээ. 

	 

	Үзэх хоёр нүднийх нь харц

	Өөр болоод ирлээ дээ, ай хөгшин өө,  

	Өндөр цуутай Минжаал бүсгүйгээс 

	Өнгөрөхөөр ч байна даа хө. 

	 

	Эх:

	Аажий хүнийг байсаар байтал

	Аавд нь юуны хамаа вэ?

	Алаг хоёр нүднийх нь харцыг

	Чи бас олоод мэдчихэв үү дээ?

	 

	Ажиг сэжиггүй л явна даа

	Ай ай хөөрхий охин минь ээ!

	Алс газар вандаа

	Очиж мөргөхөөс биш дээ. 

	 

	Ээж хүнийг байсаар байтал

	Эцэгт юуны хамаа вэ?

	Үзэх хоёр нүднийх нь харц 

	Өөр болсныг харчхав уу?

	 

	Үр охиныгоо бодоод

	Ай, ай Юндэн минь хөөрхий!

	Энэ газраас вандаа

	Очиж мөргөхөөс биш дээ. 

	 

	Буянхишиг даа лам Ванлийг өөр хүнтэй суухаар болсныг сонсоод дуулах нь:

	 

	Буянхишиг:

	Мухлаг тэргэнд суулгаад одоо

	Ванлийг минь мордуулна. 

	Мөн сүмийн лам нараар

	Мөрийнх нь номыг уншуулна. 

	 

	Мөн сүмийн Буянхишиг би чинь

	Мөрийнх нь өдрийг сонсоод, ай Ванлий, 

	Мөрнийхөө эхэнд суусаар байгаад

	Муужраад унана даа хө. 

	 

	Хасаг тэргэнд суугаад одоо

	Ванлийг минь мордуулна аа. 

	Хойд сүмийн лам нар нь

	Хуримынх нь номыг уншина аа. 

	 

	Хойд сүмийн Буянхишиг би чинь

	Хуримынх нь өдрийг сонсоод, ай Ванлий, 

	Хувилгаан ширээн дээрээ суусаар байгаад

	Харанхуйлаад ойчно оо хө. 

	 

	Буянхишиг даа лам Ванлийг өөр хүнтэй суухаар болсныг мэдээд Ванлийнд очихоор явахдаа дуулах нь:

	 

	Буянхишиг:

	Тоорой модыг займруулж суугаад

	Тогос шувууг дасгадаг юм. 

	Тоймтойхон хэдэн үгийг хэлж суугаад

	Ванлийг минь дасгажээ. 

	 

	Тоймтойхон хэдэн үгийг нь сонссоор суугаад

	Ванлий түүний бие, ай хөөрхий

	Толгой нь эргээд дотор мансуураад

	Тэр хүнийг дагажээ. 

	 

	Ургаа модыг займруулж суугаад

	Уран шувууг дасгадаг юм. 

	Учиртай хэдэн үгийг хэлж суугаад

	Ванлийг минь дасгажээ. 

	 

	Учиртайхан хэдэн үгийг нь сонссоор суугаад

	Ванлий түүний бие, ай хөөрхий

	Ухаанаа олохгүй цээж нь давчдаад

	Тэр хүнийг дагажээ хө. 

	 

	Буурал морийг унаад одоо

	Будруулаад явна би. 

	Буугаа үүрээд авсанд өөргүй

	Бодож явсан Ванлий. 

	 

	Бузгай төрсөн Ванлийгаа

	Бодсоор санасаар, ай Ванлий!

	Борооны усан адилаар

	Бөнжигнүүлээд явна аа хө. 

	 

	Саарал морийг унаад одоо

	Садруулаад явнам би. 

	Саадгаа зүүгээд авсанд өөргүй

	Санаж явсан Ванлий. 

	 

	Сайхан төрсөн Ванлийгаа

	Санасаар бодсоор, ай Ванлий!

	Саравчны усан адилаар

	Нулимсаа унагаж явна. 

	 

	Буянхишиг даа лам, Ванлийг мордуулахын урьд орой гэрт нь бас ирж дуулах нь:

	 

	Буянхишиг:

	Мана хөөрөгтэй тамхиа би

	Маг маг татаж байна. 

	Маргааш өглөө мордох чамдаа

	Маам нь юугаа хэлье дээ. 

	 

	Бунлий хөөрөгтэй шархан тамхиа

	Буг буг татаж байна, ай Ванлий!

	Бүгд олны ёс юм тулд

	Маам нь юугаа хэлье дээ. 

	 

	Наадах айлын Наянтай зураачийг

	Залж аваад ирье

	Нялх бага Ванлийнхаа

	Хөрөг зургийг нь зуруулаад, хөөрхий

	Наян лан мөнгө, найман чий бүсээр

	Гарын хөлсийг барьяа. 

	 

	Зүүн айлын Жарантай зураачийг

	Залж аваад ирье.

	Зүйтэй бага Ванлийнхаа

	Зураг хөргийг нь зуруулъя.

	Зүйтэй бага Ванлийнхаа

	Зураг хөргийг зуруулаад, ай хөөрхий

	Жаран лан мөнгө, зургаан чий бүсээр

	Гарын хөлсийг барьяа.

	 

	Арван сарын үйл нь болбол

	Алаг эрээн цоохор оо.

	Алтан шаргал ангирын минь зулзага

	Арвин болоод олон оо,

	Олныг үзсэн хүний үг чинь

	Үнэнгүй байдаг юм, ай Ванлий!

	Үзэмжтэй төрсөн Ванлий хуар минь мэдэж ав даа!

	 

	Ванлий:

	Анхуу цайгаа чийлж суугаад

	Амтлан байж ууя даа.

	Анхны хэлээд өгсөн хэдэн үгийг чинь

	Аюулхайдаа тунгаая даа.

	 

	Чин цайгаа чийлж суугаад

	Шимж байгаад ууя даа, ай маам минь!

	Чинийхээ хэлээд өгсөн хэдэн үгийг 

	Цээжиндээ тунгаая.

	 

	Ванлийн хурим дээр ирээд Буянхишиг даа ламын дагуул лам дуулсан нь:

	 

	Буянхишиг:

	Алтыг давтдаг инжээн гэдэг

	Асар тэнгэрээс заяатай.

	Ариун сайхан Ванлий хүүхэн

	Асар тэнгэрийн дагина даа.

	 

	Анхны их Буянхишиг даа лам

	Бурхан богдын бүрэлбаа яа, ай Ванлий!

	Арын наян нэгэн шүтээнүүдийн

	Лав лав дээр нэг нь ээ хө!

	 

	Төмрийг хайлдаг дархан гэдэг

	Тэнгэр дээрээс заяатай яа.

	Төвлөг төрсөн Ванлий хуар нь

	Тэнгэрийн дагина даа.

	 

	Түүний маам Буянхишиг даа лам

	Бурхан богдын бүрэлбаа яа, ай Ванлий!

	Төвөдийн орны гурван егүүзэрийн

	Лав лав дээр нэг нь ээ хө!

	 

	Буянхишиг даа лам Ванлийн найран дээр ирж архи ууж согтоод дуулах нь:

	 

	Буянхишиг:

	Хуурай төмрийг давтдаг дархан

	Хувьтай хүн ээ.

	Хойд сүмийн Буянхишиг би чинь 

	Хувилгааны сүнс ээ.

	 

	Хувьтай төрсөн Ванлий хүүхэн

	Хуанхүүгийн сүнс ээ, ай тийм ээ.

	Хойгуур урдуур суудаг та нар

	Хорхой шавжны сүнс ээ.

	 

	Зүү төмөр хийдэг дархан

	Зүгээргүй хүн дээ.

	Зүүн хойд сүмийн Буянхишиг би чинь

	Хувилгааны сүнс ээ.

	 

	Зүйтэй таарсан Ванлий хүүхэн

	Чүн дагинын сүнс ээ, ай тийм ээ.

	Зүүн баруунаар суудаг та нар

	Зөгийний сүнс ээ 

	 

	гэж дуулахад нь найрын олон залуучууд түүнийг зодох гэхэд Буянхишиг бялдуучлан дуулдаг гэнэ. Тэндээс гэртээ ирж дуулах нь:

	 

	Буянхишиг:

	Захтай дээлийг өмсөөд байгаа нь

	Зохисон ч гэж Ванлий яа. 

	Заадал үсээ хагалаад одоо

	Тохирсон ч гэж, Ванлий яа. 

	 

	Залуу үеийн багачууд хөвгүүдийг

	Ширтэн суугаад байхаар нь, ай хөөрхий. 

	Жар гарсан миний дотор

	Зангираад байна аа хө. 

	 

	Үйтүү дээлийг өмсөөд байгаа нь

	Өнгө ч гэж, Ванлий яа, 

	Үс гэзгээ хагалаад самнасан нь

	Зохисон ч гэж, Ванлий яа. 

	 

	Үеийн олон багачууд хөвгүүд нь

	Үзье үзье гэхээр, ай хөөрхий. 

	Өвгөн болсон миний дотор

	Үхсэн юм шиг санагдлаа. 

	 

	Буянхишиг даа лам хэд хоносны дараа Ванлийг эргэхээр явахдаа дуулах нь:

	 

	Буянхишиг:

	Манан хөөрөгтэй мохоор тамхийг

	Манас манас татаж байна. 

	Магад хайртай Ванлий чамайгаа

	Маам нь эргэхээр мордлоо доо. 

	 

	Мантуу болоод еэвэнг нийлүүлж

	Гучин хоёрыг ганзагаллаа даа, ай хөөрхий!

	Манхныхаа тохойг дамжсаар яваад

	Магад зургааг нь гээчихлээ дээ. 

	 

	Шодон саарал мориндоо

	Эмээл юугаа тохлоо доо. 

	Шууд хайртай Ванлий чамайг

	Маам нь эргэхээр мордлоо доо. 

	 

	Шууван болоод еэвэн нийлүүлж

	Гучин хоёрыг ганзагаллаа даа, ай хөөрхий!

	Шугуй дундуур дамжсаар яваад

	Нэлээдийг нь гээчихлээ дээ. 

	 

	Гуунан буурал мориндоо 

	Эмээл юүгээ тохлоо доо. 

	Голын хайртай Ванлий чамайгаа

	Маам нь эргэхээр мордлоо доо. 

	 

	Чавга болоод еэвэн нийлүүлж

	Чамбайхан шиг ганзагалсан юм, ай хөөрхий!

	Голын хөвөөг дамжсаар яваад

	Нэлээдийг нь гээчихлээ дээ. 

	 

	Буянхишиг даа ламыг Ванлийн айл дээр ирэхэд айлын улс шогчлон дуулах нь:

	 

	Айлын улс:

	Баруун айлдаа номоо уншаад

	Зүдэрсэнгүй юү, маам аа?

	Баруун айлын бэргэд хүүхнүүдийг

	Чангаасангүй юү, маам аа?

	 

	Зүүн айлд номоо уншаад

	Зүдэрсэнгүй юү, маам аа, ай хөөрхий?

	Зүүн айлын бэргэд хүүхнүүдийг

	Чангаасангүй юү, маам аа?

	 

	Цагаан цэцэг тасална гээд

	Цадам хуарыг таслав даа!

	Царайлаг Ванлийг чангаана гээд

	Чавганц эмийг чангаав даа!

	 

	Наадай цэцгийг тасална гээд

	Цадам цэцгийг таслав даа, ай хөөрхий!

	Нялх Ванлийг чангаана гээд

	Настай эмгэнийг чангаав даа!

	 

	Буянхишиг даа ламыг Ванлийнд ирэхэд Ванлий дуулах нь:

	 

	Ванлий:

	Тулганы ёроолд тонтойж суугаад

	Юугаа хийнэ ээ, маамаа минь ээ?

	Туулаад явсан гэрийн эзэн нь ирвэл

	Толгойг чинь авна шүү дээ!

	 

	Авдрын урдуур атийж суугаад

	Юугаа хийнэ маамаа, ай хөөрхий?

	Авд явсан гэрийн эзэн ирвэл

	Арьсыг чинь хуулна шүү дээ!

	 

	Бурхны ширээн дэргэд бөгтийж суугаад

	Юугаа хийнэ ээ, маамаа минь ээ?

	Бугад явсан гэрийн эзэн ирвэл

	Бухуурыг чинь авна!

	 

	Үүдний хойно үзэж суугаад

	Юугаа хийнэ, маамаа, ай хөөрхий?

	Үнэгэнд явсан гэрийн эзэн ирвэл

	Үхтэл чинь зодно доо!

	 

	Буянхишиг даа лам:

	Артай торго, авдартай мөнгийг

	Маам нь чамдаа өгсөн шүү. 

	Аяга бараад таягаа тулахад

	Ванлий намайг хөөнө үү дээ?!

	 

	Энтэй торго, эд их мөнгийг

	Эм чамдаа өгсөн дөө, ай Ванлий!

	Эрихээ бариад илжгээ унахад

	Ванлий намайг хөөнө үү дээ?!

	 

	Адуу болоод малыг боловч

	Ванлий чамд өгсөн дөө. 

	Аргаа үүрээд гуйланчлаад ирсэн ч

	Чи намайг хөөхөөргүй. 

	 

	Ахас болоод дүү нараа

	Цуглуулаад ир дээ, ай Ванлий!

	Авсан өгсөн хоёрын дансыг

	Одоо хоёулаа бодъё. 

	 

	Үхэр болоод малыг боловч

	Ванлий чамдаа өгсөн дөө. 

	Үүргээ үүрээд гуйланчлаад ирсэн ч

	Чи намайг хөөхөөргүй. 

	 

	Өвгөд болоод ахсыгаа

	Цуглуулаад ир дээ, ай Ванлий!

	Өгсөн авсан хоёрынхоо дансыг

	Одоо хоёулаа бодъё доо. 

	 

	Ванлий:

	Алт мөнгийг авчраад өгсөн ч

	Авахаасаа өнгөрчээ. 

	Арван наймт шиг залуу болоод

	Алхлаад ирсэн ч

	Тоохоосоо өнгөрчээ, ай хөөрхий!

	Атийж сууж, алмайрч ширтээд

	Юугаа хийнэ дээ, маам минь!

	 

	Буянхишиг, хуучин таньдаг хүүхэн Сэржиймаагийндаа очив. 

	 

	Сэржиймаа:

	Баруун голыг гаталъя гэвэл

	Баахан хээрээ уна л даа. 

	Бодож санасныгаа хэлье дээ гэвэл

	Ванлий хүүхэндээ морил доо. 

	 

	Зүүн голыг гаталъя гэвэл

	Зээрд морио уна л даа, ай маам минь!

	Зүрхнийхээ үгийг хэлье дээ гэвэл, 

	Ванлийдаа морил доо. 

	 

	Буянхишиг:

	Баруун голыг гатална гэхээр

	Бага сүүжээр татаж байна. 

	Багаасаа эхнэргүй юм чинь

	Маам нь хэндээ хэлэх вэ?

	 

	Зүүн голыг гатална гэхээр

	Зэгүүхэн сүүжээр татаж байна, ай Сэржиймаа!

	Зүрхний минь хайртай эхнэргүй болохоор

	Маам нь хэндээ хэлэх вэ?

	 

	Э. Оюун. Монгол ардын харилцаа дууны зүйлээс.  Монголын судлал. т-1, д-6, 1960.  номын 16—22 дахь талаас авав.

	 


СИЙЛЭНБҮҮР

	 

	Тоглогчид:

	1. Айлын нэгэн хүүхэн

	2. Нөхөр

	 

	Хүүхэн: 

	Мандаж гарах нарны наагуур

	Манангүй тунгалаг байна. 

	Манай айлын Сийлэнбүүрийг

	Маргааш өглөө мордуулна гэнэ дээ!

	 

	Нөхөр: 

	Саарал морио унаад гарна даа, 

	Саадаг буугаа үүрээд гарна даа. 

	Сайхан төрсөн Сийлэнбүүрийгээ

	Салаа замаас нь булаагаад авна даа!

	 

	Хүүхэн: 

	Ургаж гарах нарны наагуур

	Униаргүй тунгалаг байна. 

	Урд айлын Сийлэнбүүрийг

	Ургахын нарнаар мордуулна гэнэ дээ!

	 

	Нөхөр: 

	Хүрэн морио унаад гарна даа, 

	Хүнд буугаа үүрээд гарна даа. 

	Хүүхэн жаахан Сийлэнбүүрийгээ

	Хөдөөгийн замаас булаагаад авна даа!

	 

	Хүүхэн: 

	Аралтай тэрэг нь айлынхаа дунд, 

	Алтан шанлуу ширээнийхээ дунд. 

	Амраг жаахан Сийлэнбүүрийг чинь

	Авлаа даа гэж зүүдэлж гэнэ дээ!

	 

	Нөхөр: 

	Хул морио хослоод гарна, 

	Хударга хазаарыг нь бэлтгээд мордоно. 

	Хонгор жаахан Сийлэнбүүрийгээ 

	Хуримынх нь замаас булаагаад авна даа!

	 

	Хүүхэн: 

	Хүрдтэй тэрэг нь хүрээнийхээ дунд, 

	Хүрэн шанлуу ширээнийхээ дунд. 

	Хүүхэн жаахан Сийлэнбүүрийгээ

	Хүж зулаа шатаагаад мөргүүлж байна даа!

	 

	Э. Оюун. Монгол ардын харилцааны дууны зүйлээс, Монголын судлал. т-1, д-6, 1960. номын 23 дахь талаас авав.

	 


ЛАМ ЧӨТГӨР ХОЁР

	 

	Үхэр тэрэг хөтөлсөн ядуу лам явжээ. Өмнөөс нь чөтгөр ирж асуусан нь:

	 

	Чөтгөр: 

	Бөмбөө бөмбөө явнам гэж түүнийг юуг нь хэлдэг юм бэ?

	Бөмбөө шилийг туулна гэж түүнийг юуг нь хэлдэг юм бэ?

	Найгасан хоёр мангас гэж түүнийг юуг нь хэлдэг юм бэ?

	Найман урт жууга гэж түүнийг юуг нь хэлдэг юм бэ?

	Нарийн хоёр савх гэж түүнийг юуг нь хэлдэг юм бэ?

	 

	Лам: 

	Бөмбөө бөмбөө явнам гэж үхэр л юугаа хэлдэг юм. 

	Бөмбөө шилийг туулна гэж тэрэг л юугаа хэлдэг юм. 

	Найгасан хоёр мангас гэж дугуй юугаа хэлдэг юм. 

	Найман урт жууга гэж нуруу юугаа хэлдэг юм. 

	Нарийн хоёр савх гэж арал юугаа хэлдэг юм

	 

	Чөтгөр: 

	Арван гурван овооны аль л овоо өндөр юм бэ?

	Андуугийн гурван хийдийн аль л хийд нь их юм бэ?

	 

	Лам: 

	Арван гурван овооны дунд л овоо нь өндөр юм. 

	Андуугийн гурван хийдийн Донир хийд нь их юм. 

	 

	Чөтгөр: 

	Сүмбэр уулын орой дээр тариа тарихыг үзсэн үү? 

	Сүн далайн ёроолоос түймэр ноцохыг үзсэн үү?

	 

	Лам: 

	Үхэр морь л хоёрыг уралдаж байхыг үзсэн үү?

	Үхсэн амьд хоёрыг ярилцаж байхыг харсан уу?

	 

	Чөтгөр: 

	Сүүж л үгүй хэлтэн гэж түүнийг юуг нь хэлдэг юм бэ?

	Сүүл л үгүй оодон гэж түүнийг юуг нь хэлдэг юм бэ?

	Сүүдэр үгүй биетэн гэж түүнийг юуг нь хэлдэг юм бэ?

	 

	Лам: 

	Сүүж л үгүй хэлтэн гэж загас л юугаа хэлдэг юм. 

	Сүүл л үгүй оодон гэж мэлхий юугаа хэлдэг юм. 

	Сүүдэр үгүй биетэн гэж чөтгөр чамайг хэлдэг юм. 

	 

	Чөтгөр: 

	Хүүдийтэйхэн үлгэрээ

	Хөдөө орхиод ирсэн юм сан, 

	Хүнийхээ тамирыг мэдсэнгүй. 

	Таартайхан үлгэрээ

	Талдаа тавиад ирсэн юм сан,

	Таныхаа тамирыг мэдсэнгүй 

	 

	гээд гүйн одов.

	 

	Э. Оюун. Монгол ардын харилцаа дууны зүйлээс, Монголын судлал, т-1, Д-6, 1960. номын 23—24 дэх талаас авав.

	 


ДАНААБАЛ

	 

	Тоглогчид

	1. Хүүхэн Жириймаа

	2. Данаабал

	3. Бусад хүмүүс (найрал дуучид)

	4. Эрдэнэбилэг

	 

	Хүүхэн: 

	Өрлийн сайхан мод нь

	Илжрээд унавал

	Өдөн жигүүртэй ангир шувуу

	Хаана нь сууж донгодох юм бэ?

	Үерхэж наадсан Данаабалыгаа

	Эзний цэрэгт мордвол ай хө, хө

	Үлдэж хоцорсон хүүхэн би чинь

	Хэнийгээ харж сууяа!

	 

	Хайлс сайхан мод чинь

	Хувхайраад унавал

	Хархан жигүүртэй хараацай шувуу

	Хаана нь сууж донгодох вэ?

	Хайрлаж суусан Данаабалыгаа

	Хааны цэрэгт мордохоор

	Хоцорч үлдсэн хүүхэн би чинь

	Хэнийгээ харж cyyx вэ?

	 

	Данаабал: 

	Өрлийн сайхан модыг

	Илжрээд унавал

	Өдөн жигүүртэй ангир шувуу чинь 

	Тэрүүн дээр суухгүй дээ. 

	Үерхэж суусан Данаабал

	Эзний цэрэгтээ мордож

	Ирэх жилийн гурван сардаа

	Чөлөө гуйж ирэх үү дээ. 

	 

	Хайлс сайхан модыг

	Илжрээд унавал

	Хараацай бяцхан шувуу чинь

	Тэрүүн дээр суухгүй дээ. 

	Хайрлаж суусан Данаабал

	Харь цэрэгтээ мордоод

	Хойд жилийн гурван сардаа

	Чөлөө гуйгаад ирэх үү дээ. 

	 

	Данаабал цэрэгт очсоноосоо хойш дуулсан нь:

	 

	Данаабал:

	Агт хүлэг морь, минь

	Бүдрэн бүдэрч байна даа. 

	Албаны цэрэгт ирсэн минь

	Бэлгэгүй юм болов уу даа?

	Аюулхай цээжний дотор

	Арга барам xаранхуй байна. 

	Амраг бага хүүхэн минь

	Дурсаж байгаа юм уу даа?

	 

	Үрээ хүлэг морь минь

	Бүдрэн бүдэрч байна даа. 

	Эзний цэрэгтээ мордсон минь 

	Бэлгэгүй ч юм болов уу даа?

	Аюулхай цээжний дотор

	Арга барам харанхуй байна. 

	Амраг бага хүүхэн минь

	Дурсаж байгаа юм уу даа?

	 

	Үрээ хөлөг морь минь

	Бүдрэн бүдэрч байна даа

	Эзний цэрэгтээ мордсон минь 

	Бэлгэгүй ч юм болов уу даа?

	Өвчүү цээжний дотор

	Эвхрэн өвдөөд байна. 

	Энхрий бага хүүхэн минь

	Энэлэн санаа юм уу даа?

	 

	* * *

	 

	Данаабал: 

	Хаврын нарных нь

	Халуун гэж ээ хө!

	Хайлс сайхан модных нь

	Ургасны нь сайхныг ээ!

	Хавийн нутаг, Илдийн айл минь

	Харагдаж байхаар санагдана. 

	Хайрлаж санасан хүүхэн минь

	Яаж байгаа бол оо?

	Үдийн нарных нь

	Халуун гэж ээ хө!

	Өвчүү алаг шаазгайны

	Донгодохынх нь сайхныг хө!

	Өөрийн нутаг, Илдийн айл минь

	Үзэгдэж байхаар санагдана. 

	Үерхэж суусан хүүхэн минь

	Яаж байгаа бол оо?

	 

	Бусад хүмүүс: 

	Хашийн эрдэнэ индэр дээр

	Харайж гарлаа, Данаабал!

	Хааны цэргийн яамандаа

	Алхаж орлоо, Данаабал!

	Хааны цэргийн ёсоор

	Малгайн дээр ёсолно

	Хувийн гэртээ харья гээд

	Чөлөө гуйна, Данаабал!

	Эрдэнийн индэр дээр чинь

	Эрслээд гарлаа, Данаабал!

	Эзний цэргийн яамандаа

	Алхаж орлоо, Данаабал!

	Эзний цэргийн ёсоор

	Малгайн дээр ёсолно. 

	Өрх гэртээ харья гээд

	Чөлөө гуйна, Данаабал!

	 

	Эрдэнэбилэг: 

	Алт болоод мөнгө хоёрыг

	Авахлай Дaнаабал!

	Арван ax, есөн дүүгээс

	Илүү үзсэн биш үү чи?

	Атаат дайсны муусайн цэргүүд

	Ар өврөөр самуурч байхад

	Адал гэртээ харья гээд

	Чиний тэр чинь таарна уу даа?

	Эд болоод мөнгө хоёрыг

	Авахлай Данаабал!

	Есөн ах, арван дүүгээс

	Илүү үзсэн биш үү чи?

	Өшөөтний муусайн дайсан цэргүүд

	Өвөр хударгаар самуурч байхад

	Өрх гэртээ харья гээд

	Чиний тэр чинь таарна уу даа?

	 

	Бусад хүмүүс: 

	Агт хүлэг мориндоо

	Эмээл юугаа дарлаа даа. 

	Арав дуугарах сэлээдийгээ

	Ар нуруундаа үүрлээ дээ. 

	Ар гэртээ харихаар шулуудлаа! 

	Албан цэргийн харуулыг хуурч гарлаа!

	Үрээ хүлэг мориндоо

	Эмээл юугаа дарлаа даа. 

	Ес дуугарах сэлээдийгээ

	Ар дээрээ үүрлээ дээ. 

	Өрх гэртээ xapихаap шулуудлаа! 

	Эзний цэргийн харуулыг хуурч гарлаа!

	 

	Данаабал: 

	Албаны ax дүү нap гүйгээд гүйцээд ирвэл

	Агт хүлэг гуунан ухаагийн минь гүйдэл мэдэг!

	Албаны тэргүүн Эрдэнэбилэг гүйцээд хүрээд ирвэл

	Арав дуугарах сэлээдийн минь оноо нь мэдэг! 

	 

	Өнө цагийн ax дүү нар гүйгээд гүйцээд ирвэл 

	Үрээ хүлэг гуунан ухаагийн минь гүйдэл мэдэг!

	Өндөр тэргүүн Эрдэнэбилэг гүйцээд хүрээд ирвэл

	Үсэрч бууддаг сэлээдийн минь тусгал нь мэдэг!

	 

	Хүүхэн:  

	Агт хүлэг мориных нь алхдаг маяг

	Асар тэнгэрийн лууны зулзага үүлэнд дэгдэхийн адил

	Арав дуугарах сэлээдий нь ар талд нь гялалзаад

	Анх ухаа дээр гараад орхисон баадий луучин адил. 

	 

	Үрээ морины алхдаг маяг нь

	Өндөр тэнгэрийн лууны зулзага үүлэнд дэгдэхийн адил. 

	Үсэрч бууддаг сэлээдий нь энтээ талд нь гялалзаад

	Эртний уулан дээр гараад орхисон баадий луучин адил. 

	 

	(Данаабал хүүхний дэргэд ирлээ). 

	 

	Данаабал: 

	Хаврын нарных нь халуун гэж ээ хө!

	Холын замыг хөөгөөд ядарна гэж ээ хө!

	Хол замыг хөөгөөд ядарсны тулд

	Хувийн гэрт чинь буугаад

	Ус цай уугаад гарахад болно уу?

	 

	Үдийн нарны халуун гэж ээ хө!

	Урт замыг хөөгөөд ядарна гэж ээ xө! 

	Урт замыг хөөгөөд ядарсны тулд

	Өөрийн гэрт минь ороод

	Ус цай уугаад гарахад болно уу?

	 

	Хүүхэн: 

	Аавын чинь нутаг одоо аль болно оо. сөнидэй?

	Аавын чинь алдар нэр хэн гэж хэлдэг вэ? 

	Албандаа ороод одоо хэдэн он болсон бэ? 

	Асар биеийг чинь хэн гэж дууддаг вэ? 

	 

	Ижийн чинь нутаг одоо хаахна байна? 

	Ижийн чинь нэр алдрыг хэн гэдэг вэ? 

	Эзний цэрэгт яваад хэдэн он болов доо? 

	Өөрийн чинь нэр алдар хэн гэдэг билээ дээ?

	 

	Данаабал: 

	Аавын минь нутаг одоо 

	Илдээ айлын баруунтай. 

	Аавын минь алдар нэр 

	Манавай дээрээ дайпуутай. 

	 

	Албандаа ороод арван их ой шахаж байна. 

	Алд биеийн минь нэр Данаа дээрээ балтай. 

	Ижийн минь нутаг Илдээ айлын баруунтай. 

	Ижийн минь алдар нэр 

	Эрдэнэ дээрээ цэцэгтэй. 

	 

	Эзний цэрэгт ороод есөн ой өнгөрчээ.  

	Өөрийн биеийн алдар нэр Данаа дээрээ балтай. 

	 

	Хүүхэн: 

	Өөрийн бие насан залуу учраас

	Өрх гэрийн ажил явдлыг мэдэж. чадахгүй. 

	Өрх гэрт минь очоод ус цай ууя гэвэл 

	Өглөө болсон найнай жээжээгээс

	Асууж байгаад больё доо. 

	 

	Алд биеийн нас залуу yчpaac

	Адал гэрийн явдлыг мэдэж чадахгүй дээ. 

	Айл гэрт минь очоод ус цай ууя гэвэл

	Агсар болсон жээжээ найнайгаас

	Асууж үзээд больё доо. 

	 

	Усныхаа дамнуургыг урд талдаа мөрлөөд явъя. 

	Урьдын санасан Данаабал сөнидэй хүрээд иржээ, яаяа!

	Үрээ хүлэг мориных нь өмнө ороод хөтөлж

	Өвөө болоод аавдаа таниулж өгье, ангаагаа. 

	Алд урт дамнуургаа ар талдаа болгож явъя

	Анхны caнасан Данаабал сөнидэй хүрээд иржээ, яаяа!

	Агт хүлэг морийг нь ар талдаа хөтөлж

	Аав болоод өмөөдөө таниулж өгье, ангаагаа. 

	 

	Бусад хүмүүс: 

	Өдөн жигүүртэй шувуухай учраад

	Өргөн мөрөндөө тоглож наадна. 

	Эвлэг төрсөн хүүхэн, Данаабал хоёулаа учраад

	Өвчүү сэтгэлийнхээ үгийг хэлэлцэж наадна. 

	 

	Жигүүртэн олон шувуухай учраад

	Жаргалтай мөрөндөө тоглож наадна. 

	Зүйтэй төрсөн хүүхэн, Данаабал хоёулаа учраад

	Зүрх сэтгэлийнхээ үгийг хэлэлцэж тоглож наадна. 

	 

	Хүүхэн: 

	Албан цэргийн хувцсыг өмссөнөөр чинь үзвэл

	Албан цэргийн дундаа аятай төлөв маягтай

	Алаг хоёр нүдний чинь тусгалтаар үзвэл

	Амраг бага хүүхэн Жириймааг анхнаас таних уу?

	 

	Эзний цэргийн хувцсыг өмссөнөөр чинь үзвэл

	Эзний цэргийн дундаа эелдэг зантай хүн бололтой. 

	Үзэх хоёр нүдний чинь ажиглаж байгаагаар үзвэл

	Энхрий бага Жириймааг эртнээс таньдаг биш биз?

	 

	(Данаабал нутагтаа явахаар болов). 

	 

	Хүүхэн: 

	Эцгийн чинь нутагт хүргэж чадахгүй боловч

	 

	Өндөр уулыг даваад одтол үзэх нүдээр хүргэе!

	Аавын чинь нутагт хүргэж чадахгүй боловч

	Аглаг уулыг даваад одтол алаг нүдээрээ хүргэе!

	 

	(Данаабал явчхав). 

	 

	Хүүхэн: 

	Пурхийсэн тоос нь борви дор нь хоцорчээ. 

	Бодитой сайхан бие нь болдгор уулыг давж байна!

	Өрвөс хийсэн тоос нь, өлмий дор нь хоцорч байна

	Үнэн сайхан бие нь өндөр уулыг давж байна!

	 

	Болсон цагаан сүүгээ би

	Булаг болгон цацья!

	Бодитой сайхан сэтгэл минь

	Булт замд нь туслаг аа!

	 

	Саасан цагаан сүүгээ би

	Цацан байж өргөе!

	Санаж бодсон сэтгэл минь

	Саадгүй гэрт нь хүргэг ээ!

	 

	Данаабалыг үхсэн гэж сонсоод, хүүхэн дуулах нь:

	 

	Хүүхэн:

	Алт болоод мөнгө чинь байгаасай, Данаабал!

	Алт болоод мөнгөөрөө буян номыг үйлдэх сээн!

	Алт ч үгүй, мөнгө ч үгүй болохоороо

	Алт мөнгөн цаасаараа буян үйлдэхээс биш дээ!

	Тамын үүдэн гэдэг холоос хол доо!

	Таван булгийн ус гэдэг нь хортойгоос хортой доо!

	Тамын урдах уул довцог нь өндрөөс өндөр дөө!

	Тамын үүдэнд орсон боловч ир, ир хурай!

	Эрлэгийн өндөр уул нь өндрөөс өндөр дөө!

	Эрлэгийн үүдэнд очсон боловч, ир, ир хурай!

	 

	Э. Оюун, Монгол ардын харилцаа дууны зүйлээс. Монголын судлал.  т-1, д-2, 1960 номын 32—36 дахь талаас авав.

	 


ТОРОЙ БАНДИ

	 

	Торой: 

	Эр хүний жаргал

	Эзгүй хээр болж

	Эмс хүүхэд өлбөрч

	Эсгий гэртээ зовж сууна.

	 

	Энэ цагийн ёс

	Ямар хэцүү хүнд вэ!

	Шинэ амбаны зарлиг

	Яасан айхтар хатуу вэ!

	 

	Өглөгийн эзэн болсон

	Өргөн олон минь тарчигхан

	Өвдөг нугалан гуйланчлавч

	Өгөх юмаар маруухан.

	 

	Өөрийн амийг бодоод

	Үхлийг сонгоё гэтэл

	Үр хүүхэд минь балчир

	Үнэнч гэргий минь жирэмсэн.

	 

	Аяа, ийм үйл лайг

	Арилгах арга байна уу?

	Урьдын хийсэн нүгэл

	Уулын чинээ буй заа!

	 

	* * *

	 

	Дайсанд хөөгдөж явахдаа дуулсан нь:

	Эрээн бараан бутан дунд

	Элээ суугаад хярдаг шиг

	Энэ л жаахан бие минь

	Сэрвэгэр хаданд ганцаараа!

	 

	Ангир шувууны дэгдээхэй 

	Айлын нохойд хөөгдөх шиг 

	Амрах суух чөлөөгүй

	Араас дайсан хөөгөөстэй.

	 

	Хөвчийн хангай дэлхий дээр

	Хүний газар байхгүй!

	Хүлгийн сайны чадлаар

	Хүрэхгүй газар байхгүй!

	 

	Дөмөн дөмөн алхуулсаар

	Тэмдэгт газраа очно доо. 

	Домботой цайгаа барьсаар

	Тэр минь намайгаа угтана даа!

	 

	* * *

	 

	Бүгчим мунхаг сэтгэл бол

	Өөрийн биеийг хорлоно. 

	Бүрхэг муухай тэнгэр бол

	Бүгд олныг зовооно. 

	 

	Амьд мэнд явах юм бол

	Алтан аяганаас ус ууна. 

	Олон түмнээ түшвэл

	Амьдрах арга олдоно. 

	 

	* * *

	 

	Түмэн олон байхгүй бол

	Торой банди байхгүй сэн. 

	Төрүүлсэн эх шиг та нар минь

	Төөхөн биеийг минь өршөөгөөсэй!

	 

	Маань мэгзэм бясалгавч

	Манай зовлон хэвээрээ байна.  

	Майдар бурхан сунтаглавч

	Магад тусыг нь үзээгүй байна. 

	 

	Ноёдын хэргэм нэмэгдэвч 

	Нутгийн ард хоосорч байна.  

	Номтны хүлэг олшровч 

	Нохойн гэдэс л цадаж байна. 

	 

	* * *

	 

	Хөх тэнгэр минь уужим

	Хайрт дэлхийн минь тавиун. 

	Албат хүмүүс эвсвэл

	Арслан, бараас айлтгүй!

	 

	Бурхны номд орж

	Хувраг байлаа ч тусгүй. 

	Буян хишиг горьдож

	Алга хавсраад ч нэмэргүй! 

	 

	Хорь гуч нь баяжаад

	Хотлоор хоосрох ёсгүй.  

	Хойд төрлөө наманчлаад.  

	Хүлцэж суух хэрэггүй!

	 

	Эвлэж зөвлөн тараад

	Ховлон хутгаж болохгүй.  

	Эрслэн зорьсон хэрэг минь 

	Энх амгалан болтугай!

	 

	Бусад хүн: 

	Өшөөтөн хүн дайралдвал

	Биеэ бүү үзэгдээрэй!

	Үнэн журамтан тохиолдвол

	Үйлсээ битгий нуугаарай!

	 

	Хүлгийн сайныг эмээллэж

	Холын бартааг зориорой!

	Хүний сайнтай нөхөрлөж

	Хүчин чадлаа нэмээрэй!

	 

	Огторгуйн уудамд холхидог

	Бүргэдийн жигүүр хүчтэй!

	Оюун ухаан саруул бол

	Олсон зам чинь гэрэлтэй!

	 

	Арслан барсын хүч нь

	Араатандаа байдаг юм. 

	Арга залийн хүч нь

	Хүндээ байдаг юм. 

	 

	* * * 

	 

	Торой: 

	Эрэмбэ горим доройтой

	Эртний заншлыг эвдэнэ

	Өвдөг нугалан сөхөрдөг

	Боолын ёсноос гажна!

	 

	Өглөгч буян хоёроор

	Өнөө насаа барахгүй. 

	Өргөн дэлхийд тэнэж

	Өөрийн дураар явна!

	 

	Өшөө хорсол хоёр

	Үргэлж намайг дагана. 

	Улаан голоо тасартал

	Өгсөн тангаргаа няцахгүй!

	 

	* * *

	 

	Төрсөн газрын минь шороо эрдэнэ! 

	Төрүүлсэн ээжийн минь сүү рашаан!

	Түмэн олны минь сэтгэл ариун! 

	Түүний дундаас хүү минь хувиршгүй!

	 

	Цагийн эрхээр зовлон эдэлж

	Чулуу шиг хатуу зоригоор амьдарна. 

	Чандмань эрдэнийн сайхан шимийг

	Чухам хаанаас би олох вэ?

	 

	* * *

	 

	Торойн даллагын дуу:

	Арван cap тээж

	Ангир уургаа шимүүлсэн

	Ачит ээжийн минь хишиг, 

	Хурай, хурай, хурай!

	 

	Нялзрай хэврэг багаас

	Найман зовхисыг мэдүүлсэн 

	Насан аавын минь хишиг,  

	Хурай, хурай, хурай!

	 

	Өөтөж хазайвал тусалж

	Өвдөг түшин босгосон

	Өнөр олны минь ачлал 

	Хурай, хурай, xypaй! 

	 

	Харанхуй шөнийн дунд

	Хардах дайснаас хамгаалсан 

	Хайрт Шагшгай минь, 

	Xypaй хурай, хурай!

	 

	Торойн сэтгэлийн дуу:

	Өрөл гэдэг модоор

	Өлгийг сийлсэн аав минь дээ!

	Өвлийн шөнийн өндөрт

	Өндийж хөхүүлсэн ээж минь дээ! 

	 

	Hapc гэдэг модоор

	Наадмыг сийлсэн аав минь дээ!

	Намрын шөнийн уртад

	Намайгаа хөхүүлсэн ээж минь дээ!

	 

	Өндөр хээр морио

	Өвлийн шөнөдөө сойё. 

	Өвгөн буурал аавтайгаа

	Өглөө эрт золгоё. 

	 

	Нарийн цэнхэр морио

	Намрын шөнөдөө сойё. 

	Насан бyypaл ээждээ

	Нарнаар очиж золгоё. 

	Элэгдэхийн өмнө элэгддэг нь 

	Энгэр тохой хоёр оо. 

	Энэрэхийн өмнө энэрдэг нь

	Ээж аав xoёр оо

	 

	Салбарахын өмнө салбардаг нь 

	Салбан хоёр туруу юм. 

	Санагдахын өмнө санагддаг нь

	Ээж аав хоёр юм. 

	 

	Цантын цагаан уулыг

	Цасан хяруу бүрхжээ. 

	Цал буурал ээжээ

	Санахын эрхэнд дуулж байна. 

	 

	Шарманы дуу: 

	Хурал дундаа суух нь

	Хувраг шинжийн Торой! 

	Хулсан уурга чирэх нь

	Хулгайч шинжийн Торой!

	 

	Цантын цагаан ууланд

	Цангаа нь үгүй Торой!

	Цахар найман хошуунд

	Баригдаа нь үгүй Торой!

	 

	Гуна гунжийн нуруунд

	Гундаа нь үгүй Торой!

	Гучин хоёр хошуунд

	Дарагдаа нь үгүй Торой!

	 

	Галав шанхайн говьд

	Гандаа нь үгүй Торой

	Халхын хэдэн ноёдын

	Эрлэг нь болсон Торой!

	 

	Ганжуур данжуур байлаа ч

	Бишрээ нь үгүй Торой!

	Хутагт хувилгаад байлаа ч

	Мөргөө нь үгүй Торой!

	 

	Харц олон түмний

	Хайр нь болсон Торой!

	Хотол олон түмний

	Hap нь болсон Торой!

	 

	* * *

	 

	Торой: 

	Бороо арилбал

	Солонго татна хө!

	Бодсон хойно

	Сэтгэл уярна хө!

	 

	Тэнгэрт нисдэг

	Далавч байгаасай хө!

	Түүндээ нисээд

	Очих сон доо хө!

	 

	Төмөр гинжинд нь

	Талхиастайяа хө!

	Төрсөн бие нь

	Хөөрхийеэ хө!

	 

	Газрын хол нь

	Униартай яа хө!

	Ганьхарсан сэтгэл

	Чам дээр ээ хө!

	 

	Бор зүрх минь

	Булгилна хө!

	Болзоот өдөр

	Хүлээнэ хө!

	 

	Ганга нуурын галуу нь

	Ганганаад байх нь зэвүүн ээ хө

	Газар холын хүү нь

	Хүрээд ирдэг нь зэвүүн ээ хө!

	 

	Шувууны xөөpxий дэгдээхэй нь

	Шулганаад байх нь зэвүүн ээ хө!

	Шууд л холын хүү нь

	Хүрээд ирдэг нь зэвүүн ээ хө!

	 

	Бүүдийж байгаа тэнгэр нь

	Бүгд амьтныг зовооно xө!

	Бүтэл  муутай хань нь

	Хоёр биеэ зовооно хө!

	 

	* * *

	 

	Дуутуур нуурын ус нь

	Долгилон байлаа ч боргио нь үгүй хө!

	Дурсан хэлсэн үг чинь

	Улиран байлаа ч мартагдаа нь үгүй хө!

	 

	Зөөлөн хонгор салхи нь

	Зүйлийн цэцгийг ганхуулна хө! 

	Зүйлчлээд хэлсэн үгийг чинь 

	Зүрхэндээ хадгалаад баясна xө!

	 

	Үелэн үелэн жигдэрсэн

	Үйзэн голын зэрэглээ юү?

	Үргэлж намайг догдлуулсан

	Үнэн хайрын зүрх үү?

	 

	Цэлэлзээд байгаа нуур нь

	Цэнгэг apиyн унд уу?

	Цэнхэрлээд байгаа шил нь

	Цэвүүн холын тэмдэг үү? 

	 

	Эрээлэн мяраалан ганхдаг нь

	Энгүй дэлхийн цэцэг үү хө?

	Энэхэн сэтгэлийг мөрөөдүүлдэг нь

	Энд л уулзахын дохио юу хө?

	 

	* * *

	 

	Шарманын гунигийн дуу:

	Торой бандийг байхад

	Торгоны сайхныг өмслөө!

	Торой бандиас хойш

	Тостой даавуу ч олдсонгүй!

	 

	Гэрийн сүүдэрт суугаад

	Гэзгийг минь илдэг сэн. 

	Хормойг минь дэрлээд

	Хацрыг минь үнсдэг сэн!

	 

	Үйл зовлон үздэггүй

	Үнэний газар төрөөсэй!

	Үргэлж нараар гийгүүлсэн

	Замбуулин хорвоод амьдраасай!

	 

	Дөрвөлжин дүнзэн байшинг нь

	Төмөр гээд яах вэ хө!

	Төрийн сайн эр хойно

	Төвөг гээд яах вэ хө!

	 

	Эвлүүлэн шахсан бяслагт нь

	Эвийн хуурай хийсэн хө!

	Эвдээд гарах байхыг

	Тоорой өөрөө мэдээрэй хө!

	 

	Тойруулж шахсан бяслагт нь

	Тонгоргийн хуурай хийсэн шүү

	Top байшингаасаа гарахыг

	Торой өөрөө мэдээрэй!

	 

	Богдын өндөр уул хойно

	Будан тайлалгүй яах вэ хө!

	Болзоо төгөлдөр болсон хойно 

	Борлогоо танилгүй яах вэ хө!

	 

	Холч хонгор гэдэг чинь

	морины нэр юм шүү!

	Хонины мах гэдэг чинь

	хоолны нэр юм шүү!

	Хоолтын даваа гэдэг чинь

	газрын нэр юм шүү!

	Хорийн тоо гэдэг чинь хоногийн нэр юм шүү!

	 

	* * *

	 

	Заамал дүнзэн байшинд 

	Засаглуулсан Торойгоо хө

	Цалин цагаан мөнгөөр 

	Худалдаад авсан миний бие хө!

	 

	Гав дөнгө зүүгээд

	Гаслан байсан Торойгоо хө

	Гарт нь зэвсэг бариулаад

	Гаргаад авсан миний бие хө!

	 

	Э. Оюун. Монгол ардын харилцаа дууны түүхээс. Монголын судлал.  т-1, д-6, 1960 номын 38—44 дэх талаас авав.

	 


МАНДАЛ ЖИЙЖҮҮ

	Мандал Жийжүү:

	— Аав аав, амар сайхан? 

	Амраг Жуужлан хаачив? 

	Ээж ээж, мэнд сайхан? 

	Эрхэм Жуужлан хаачив?

	 

	Эцэг нь:

	Заргат бэйсийн хошууны 

	Жамсран нэрт туслагч 

	Энэ сарын хорьд дээр 

	Хүүдээ эхнэр болгох гэнэ. 

	 

	Мандал Жийжүү:

	— Бэлэн цай байвал

	Нэгэн аяга ууя. 

	Бэлэн бэрх бол

	Бэрийн хойноос хөөе. 

	Жаахан шарга нь муудавч

	Унаа юугаа алдахгүй. 

	Залуу бидэн хоёрыг салгасныг

	Жамсран туслагчийн толгой дээр 

	 

	гэж хэлээд

	 

	Өнчин шаргаа унаад

	Өвхийс гэж суугаад

	Өрөөсөн дөрөөгөө дөрөөлж

	Өнчин нулимсаа унагаагаад

	Мандал Жийжүү

	Манаруулсаар хатируулсаар хүрлээ. 

	Жуузанд нь лээ яваа хүүхэн нь ээ , 

	Жуужланлаа Дэмээ байжээ. 

	 

	Жуужлан Дэмээ:

	Манараад тоосон гарна аа

	Манчин шаргын тоосон. 

	Малгайгаа дарсан байдал нь

	Мандал Жийжүү мөн. 

	 

	Мандал Жийжүү:

	— Түрүүлээд явах тожин92

	Жамсран нэрт туслагчийнх.  

	Дараачийн явах тожин

	Жуужлан Дэмдээгийнх. 

	 

	Жуужлан Дэмээ:

	Манчин шарга мөн бол

	Миний сүйхэнд хөллөөрэй. 

	Мандал Жийжүү мөн бол

	Миний тожинд оруул 

	 

	гэж хөтөч нартаа захихад нь:

	 

	Энэ юухан хүн бэ? гэж

	Энэтэй тал нь асуувал

	Тэр юухан хүн бэ? гэж

	Тэртэй тал нь асуувал

	 

	Жуужлан Дэмээ:

	— Аавын минь төрөл

	Алс холын нагац ах. 

	Ижийн минь төрөл

	Энэ биеийн төрөл 

	 

	гэж хариулж байна. Энэ үед Мандал Жийжүү зэрэгцэн иржээ. 

	 

	Жуужлан Дэмээ:

	Гансаараа нэрсэн тамхийг чинь

	Татсангүйдээ гомдсонгүй. 

	Урьд сардаа ирнэ гээд

	Ирсэнгүйд чинь гомдов. 

	 

	Мандал Жийжүү:

	Дүүрэн бэлгийн адуунаас

	Дөчин шаргаа ялгалаа.  

	Нанжин Бүүкээ хотод хүрч

	Бүгд юмыг төхөөрлөө.  

	Цэнхэр торгон дээлд

	Чимхээрийг нь тааруулж авлаа. 

	Номын чичлэн хоёрт

	Хэлхээр нь тааруулж авлаа. 

	Ногоон торгон дээлд

	Уужийг нь тааруулж авлаа. 

	Номин чичлэн хоёрт

	Хэлхээрийг нь тааруулж авлаа. 

	Нанжин Бүүкээ хотод

	Нисэх мэт явсаар

	Наран саран харанхуйд тэнэсээр явлаа. 

	Хүүдий хүүдий тамхиа

	Хүрэн хүртлээ тат. 

	Хүрснээс хойш

	Хүнд сэтгэлээ бариарай. 

	 

	Мандал Жийжүү:

	Өвсөн гэрийн үүдэнд

	Хоёр хул дэнгээр яах вэ?

	Өөрийн биш хүнээс цааш

	Өнгөрүү санаагаар яах вэ?

	Хулсан гэрийн үүдэнд

	Хоёр хул дэнгээр яах вэ?

	Хоёулаа амьдрах болсноос цааш

	Хувьсах тэр зангаар яах вэ?

	 

	Улсын их сургуулийн манаач байсан 88 настай өвгөн Лувсангаас 1958 онд Ж. Цолоо бичиж авчээ.

	 


БОЛЗОО

	 

	(Захчин ардын харилцаа дуу)

	 

	Эрэгтэй:

	I. Улаан бууртай тэмээгээ

	Хураана аа гэсэн чинь яалаа?

	Улаан хүрмийн зах дээр

	Уулзана гэсэн чинь яалаа?

	 

	Эмэгтэй:

	II. Улаан бууртай тэмээ нь

	Ус руу ороод саатлаа. 

	Улаан хүрмийн захаар

	Үерлэж урсаад очсонгүй. 

	 

	Эрэгтэй:

	III. Хар л бууртай тэмээгээ

	Хураана гэсэн чинь яалаа?

	Хатуу зөөлний зах дээр

	Харгалдана гэсэн чинь яалаа?

	 

	Эмэгтэй:

	IV. Хар л бууртай тэмээ нь

	Харгана руу ороод саатлаа. 

	Хатуу зөөлний зах нь

	Харанхуй болоод очсонгүй. 

	 

	Эрэгтэй:

	V. Хүрэн бууртай тэмээгээ

	Хураана гэсэн чинь яалаа?

	Хүрэн хүрмийн зах дээр

	Хүрнэ гэсэн чинь яалаа?

	 

	Хоёулаа:

	VI. Тором шартай тэмээнүүд

	Тоглон цуваад байна. 

	Танхил хонгор бид хоёр

	Таараад суух нь дамжиггүй. 

	 

	Энэ дуу Ховд, Увс аймагт ихэд дэлгэрчээ. Ардын ямар нэгэн богино дууны ая хэлбэрийг ашиглаж Ховд аймгийн Манхан сумын ард Очир овогтой Мухашар гэдэг уран сайханч хожуу зохион найруулсан дуу юм. Энэ дууны нэг хувилбар Баруун-Урт хотод 1957 онд хэвлэгдсэн. «АДТ» номын 22 дугаар талд "Болзоо" нэртэй, мөн «АД» 1962 оны хэвлэлд «Улаан бууртай тэмээ» нэртэй хэвлэгджээ.

	 


ЭВЭЭН ОЛНОВТ

	(Дөрвөд ардын үг)

	 

	Эмэгтэй (эрэгтэй):

	I. Саяг халтрыг унасийм93 билээ

	Санал нийлээд суусийм94 билээ

	Хул халтрыг унасийм билээ

	Хуримаа хийгээд суусийм билээ. 

	 

	Зөвлөгч:

	II. — Тэгсийм95 болдгоов96л!

	— Тэгээд ягасийм97 л?

	 

	Эмэгтэй (эрэгтэй):

	III. — Тэдний залууг л

	Цугтаа мэдэнэш98!

	— Кэрэлдэв гэгээд

	Гүдээд болохош л99

	Хариулшгоов гэгээд100

	Гуйгаад болохош л101!

	 

	Эмэгтэй (эрэгтэй):

	IV. — Нарин кээрээ унасийм бүшүү л102!

	Найраан кийгээд суусийм бүшүү л103! 

	Хар кээрээн унасийм бүшүү л104! 

	Хайраан өгөөд суусийм бүшүү л105!

	 

	V. — Аргалж кэлэхлээ

	Адраад болохош лб!

	Амьтанд кэлэхлээ

	Ховлоод болохош л106

	 

	VI. — Аав ээжид нь

	Кэлсүү  ягасуу?107

	Ах дүүд нь

	Кэлсүү ягасуу?

	 

	Эмэгтэй (эрэгтэй):

	VII. — Эрээтэй108 байгаад элдэг нь кицүүм л109

	Эвтэй байгаад салдаг нь кицүүм л 

	Хажтай байгаад элдэг нь кицүүм л 

	Хайртай байгаад салдаг нь кицүүм л

	 

	Зөвлөгч:

	VIII. — Хайртай гэдгээ

	Кэлдэггүй л билүү л!110

	Харьшгүй гэгээд

	Гуйдгүй л билүү л!

	 

	IX. — Уураан омгаар111

	Бухсан байлгүй л!112

	— Уураа гарахлаар

	Учраан мэднээ л!

	 

	Эмэгтэй (эрэгтэй);

	X. Торомгор кээр нь эзнээн голаад113 л

	Толхаа нь эрэмгэр114 намайг голоод л! 

	Эрэвгэр кээр нь эзнээн голаад л!

	Эк нь эрэгмэр115 намайг голаад л!

	 

	Зөвлөгч:

	XI. — Ээ чааваас

	Ягадаг нь тэрэв л!116

	Эк нам117

	Тоогүйм болж л!

	 

	Эмэгтэй (эрэгтэй):

	XII. — Танууд118 амьтанд

	Биткаа кэлийт119

	Эндүүр маанар120

	Эвээн олновт!121

	 

	XIII. Алаг морь нь эзнээн голаад л!

	Адаг сүүлд нь намайг голаад л! 

	Соотон кээр нь эзнээн голаад л!

	Сонин нь буурахаар намайг голаад л!

	 

	Зөвлөгч:

	XIV. — Шинэдээ шихэр122

	Гэдэг нь тэр л!

	Хуучраад хужир

	Гэдэг нь тэр л!

	 

	Эмэгтэй (эрэгтэй):

	XV. — Тэр болж л

	Яах вэ чааваас. 

	 

	Зөвлөгч:

	XVI. — Тэгээд танууд123

	Эвийн олийт!

	 

	Эмэгтэй (эрэгтэй):

	XVIII. Эндүүр маанар

	Эвээн олновт л!124

	 

	Тайлбар:

	1. Энэ дууны I—XV бадаг-дөрвөд хувилбар (Цуу. 1966, 133—134 дэх талд); I, III,  VI, VIII, XI, XII, XVI бадаг-баяд хувилбар) Увс аймгийн Хяргас сумын малчин Цэнд-Аюушаас бичиж авсан) болно. Хайр сэтгэлтэй хоёр залуугийн тухай янаг амрагийн сэдэвт энэ дуунд нэгэнт ханилан суусан эр эм хоёрыг хов жив, хэрүүл маргаангүй, амьдралынхаа урт замд эв түнжинтэй, найртай амьдрахыг сургамжилсан дуулагч (эхнэр, нөхөр хоёрын хэн нэг нь) ахмад насны хүнтэй харилцан зөвлөлдсөн харилцаа дуу болно.

	 


ООРЦОГ ГАЗАР КҮҮНДЭЕ

	(Дөрвөд хошин дуу)

	 

	Эр: 

	I. Хариг, Боршоо125 холыг хэлэх үү?

	Хайр сэтгэлийн

	Үнэнийг хэлэх үү?

	Сагилийн модноос

	Жимсээ түүгээрэй!

	Савыг тань дүүргээд өгсүү126.

	 

	Эм: 

	II. 

	Намайг дагахаар амьтан мэднэ

	Нам127, эндээ хүлээж байгаарай!

	Нам эк128 хэцүүм юмсанж л! хэцүүм юмсанж л!

	Ээжим129, нам л мэдсэн байлаа. 

	Эк л нам хэцүү юмсанж л. 

	 

	Эр: 

	III. 

	Харигийн голоос

	Зориуд мордлоо би. 

	Хайртай болоод

	Хүрээд ирлээ би. 

	Өндөр модонд

	Хоёулаа харгалдья. 

	Өрх гэрээ тэнд барья, тэнд барья. 

	 

	Эм: 

	IV. 

	Яарахын хэрэг байхгүй гэж л

	Ямаа самнахдаа

	Кэлсэн биш үү кэлсэн биш үү?!130

	Ахан дүүдээ шоотой болнаач131.

	Амьтан хүнд жигтэй болнаач132

	 

	Тайлбар:

	Увс аймгийн Сагил сумын Б. Гэндэнгээс тэмдэглэж авав. Оорцог - хүнгүй,  хөл үймээнгүй, Хүүндэе - ярилцья, хэлэлцье гэсэн үг.

	 


ХАР Л ТАРЛАН САРЛАГ

	 

	Ойдов:

	Хайдавын Тавзайн отгой

	Ингэж л тэгж л, 

	Инээж л наадаж л, 

	Бууж л мордож л, 

	Эргэж л тойрч л

	Явсны минь аа хоё. 

	 

	Хар тарлан сарлаг нь

	Харгантын даваа

	Хар л суганаас нааш

	Хавтайн тарж явсныг

	Хаа хөж гэж хашхирсаар, 

	 

	Хамсаар цуглуулсаар, 

	Хөөсөөр туусаар

	Хүрээд л ирсэн минь

	Хавтай цагаан 

	Чамбай гуай нь

	Харь даа гэсэн нь

	Хартай даа гэм бэ хоё. 

	 

	Жамьян:

	Зуун шарын түлээг нь

	Зусланд нь буулгаад өгсөн чинь

	Зургархан улаан Тавзай гуай

	Зохиодгүй гэсэн нь хортой доо гэм бэ хоё. 

	 

	Тавин шарын түлээг нь

	Талд нь буулгаад өгсөн чинь

	Тарган цагаан Чамбай гуай 

	Таардаггүй л гэсэн нь хортой доо гэм бэ хоё. 

	 

	Жамба:

	Хорин шарын түлээг нь

	Хонхорт буулгаад өгөхдөө

	Хонины нь хашааны модтой

	Хоюуланг минь буулгаад өгсөн минь 

	Хориултай гэсэн нь хортой доо гэм бэ хоё. 

	 

	Ойдов, Жамьян, Жамба гурвуулаа:

	Ай даа, Хайдавын Тавзай нотгой нь

	Аргагүй л янаг хүүхэн сэн дээ. 

	Харласан хар л чавганцаас болж

	Хаягдаж хоцрох минь энэ үү дээ!

	 

	«Хөвсгөл нутгийн ардын дуу» түүврийн 58-59 дэх тал. Эмхэтгэсэн Д. Сүрэнжав. Мөрөн, 1968

	 


ЗАГАСЧИН, СААЛЬЧИН XOЁР

	(харилцаа дуу)

	 

	Тарлан цоохор хайнагийг нь

	Хариуллаа гэж л зүүдэллээв. 

	Тэргүүний саальчин чамтайгаа

	Хуримаа хийж л зүүдэллээв. 

	 

	Тултай ногоон нуурт нь

	Завиар явж л зүүдэллээв.  

	Тэргүүний загасчин чамтайгаа

	Хуримаа хийж л зүүдэллээв. 

	 

	Бартай цоохор хайнагийг нь

	Хариуллаа гэж л зүүдэллээв.

	Бригадын саальчин чамтайгаа

	Хуримаа хийж л зүүдэллээв. 

	 

	Хоёул:

	Загас нугас хоёр нь

	Нэг л усанд шумбадаг. 

	Загасчин саальчин хоёр нь

	Нэг л санаагаар амьдардаг. 

	 

	«Хөвсгөл нутгийн ардын дуу» түүврийн 66 дахь тал. Эмхэтгэсэн. Д. Сүрэнжав. Мөрөн, 1968

